ಅವಕಾಶ ಅಪಾರ : ಮುನ್ನುಡಿ
ಇತ್ತೀಚೆಗೆ ಒಂದು ಅಂತರಜಾಲ ತಾಣದ ಚರ್ಚಾವೇದಿಕೆಯಲ್ಲಿ ಒಬ್ಬ ಅಮೇರಿಕನ್ ಪ್ರಜೆ ಕೇಳಿದ ಒಂದು ಪ್ರಶ್ನೆ ಇಲ್ಲಿ ಪ್ರಸ್ತುತ. ಆತ ಕೇಳಿದ್ದ – ನಾನು ಭಾರತಕ್ಕೆ ಹೋಗುವುದಾದರೆ ಯಾವ ಭಾರತೀಯ ಭಾಷೆ ಕಲಿಯುವುದು ನನ್ನ ಉದ್ಯೋಗಕ್ಕೆ ಹೆಚ್ಚು ಪ್ರಯೋಜನಕಾರಿಯಾಗುವುದು?  ಆತನ ಉದ್ಯೋಗವನ್ನು ಇಲ್ಲಿ ದಾಖಲಿಸುವುದು ಅವಶ್ಯ. ಆದುವೇ ಮಾಹಿತಿ ತಂತ್ರಜ್ಞಾನ. ಒಂದು ಕಾಲದಲ್ಲಿ ಭಾರತೀಯರು ಅಮೇರಿಕಾಕ್ಕೆ ಹೋಗಲಿಕ್ಕೆಂದೇ ಇಂಗ್ಲಿಷ್ ಭಾಷೆ ಕಲಿಯುತ್ತಿದ್ದರು. ಈಗ ಭಾರತ ದೇಶವು ಪ್ರಪಂಚದ ಮಾಹಿತಿ ತಂತ್ರಜ್ಞಾನ ನಕಾಶೆಯಲ್ಲಿ ಪ್ರಮುಖ ಸ್ಥಾನ ಗಳಿಸಿದೆ. ವಿದೇಶೀಯರೂ ಈಗ ಭಾರತಕ್ಕೆ ಉದ್ಯೋಗಕ್ಕೆ ಬರಲಾರಂಭಿಸಿದ್ದಾರೆ. ಅದಕ್ಕಾಗಿ ಯಾವ ಭಾರತೀಯ ಭಾಷೆಯನ್ನು ಕಲಿಯಬೇಕೆಂದು ಚಿಂತಿಸುತ್ತಿದ್ದಾರೆ. ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಭಾರತವು ಸಾಧಿಸಿದ ಪ್ರಗತಿಗಿದು ದ್ಯೋತಕ.
ಇಪ್ಪತ್ತನೆಯ ಶತಮಾನದ ಅತ್ಯದ್ಭುತ ಸಂಶೋಧನೆ ಮಾಹಿತಿ ತಂತ್ರಜ್ಞಾನ ಎಂದು ಖಂಡಿತವಾಗಿಯೂ ಕರೆಯಬಹುದು. ಈ ಮಾತು ಸ್ವಲ್ಪ ಕ್ಲೀಷೆ ಎಂದು ಅನ್ನಿಸಿದರೂ ಅದನ್ನು ಮತ್ತೆ ಮತ್ತೆ ಹೇಳಿದರೆ ತಪ್ಪೇನಿಲ್ಲ. ಮಾಹಿತಿ ತಂತ್ರಜ್ಞಾನದ ಸೌಲಭ್ಯಗಳು ಈಗೀಗ ಜನ ಸಾಮಾನ್ಯರನ್ನೂ ತಲುಪುತ್ತಿದೆ. ಹಳ್ಳಿ ಹಳ್ಳಿಗೂ ಮೊಬೈಲ್ ಫೋನು ಬಂದಿದೆ. ರೈತನೊಬ್ಬ ತನ್ನ ಭೂಮಿಯ ಪಹಣಿ ಪತ್ರ ಬೇಕಿದ್ದರೆ ಜಿಲ್ಲಾ ಕೇಂದ್ರಕ್ಕೆ ಹತ್ತು ಸಲ ಅಲೆಯಬೇಕಾಗಿಲ್ಲ. ಸಮೀಪದ ಕಿಯೋಸ್ಕ್‌ಗೆ ಭೇಟಿ ನೀಡಿದರೆ ಸಾಕು. ಅರ್ಧ ಘಂಟೆಯ ಒಳಗೆ ಅಗತ್ಯ ಕಾಗದ ಪತ್ರಗಳನ್ನು ಗಣಕದ ಮೂಲಕ ಪಡೆಯಬಹುದು. ಜನನ ಮರಣದ ದಾಖಲಾತಿ, ಪ್ರಮಾಣ ಪತ್ರ ಪಡೆಯುವಿಕೆ, ತೆರಿಗೆ ಪಾವತಿಸುವಿಕೆ, ಇತ್ಯಾದಿ ಹಲವು ಕೆಲಸಗಳನ್ನು ದೊಡ್ಡ ಪಟ್ಟಣಗಳಿಗೆ ಪಯಣಿಸದೆ ತಮ್ಮ ಊರಿನಲ್ಲೇ ಹಳ್ಳಿಯ ಜನರು ನೆರವೇರಿಸಿ ಕೊಳ್ಳಬಹುದು. ಇವೆಲ್ಲ ಸಾಧ್ಯವಾಗಿರುವುದು ಮಾಹಿತಿ ತಂತ್ರಜ್ಞಾನದ ಬೆಳವಣಿಗೆಯಿಂದಾಗಿ.
ಮಾಹಿತಿ ತಂತ್ರಜ್ಞಾನದ ಬೆಳವಣಿಗೆ ಜೊತೆ ಜೊತೆ ಅದರಲ್ಲಿನ ಉದ್ಯೋಗಾವಕಾಶಗಳೂ ಬೆಳೆದಿವೆ. ಎಷ್ಟರ ಮಟ್ಟಿಗೆ ಎಂದರೆ ಪ್ರತಿಯೊಬ್ಬನಿಗೂ ಈ ಕ್ಷೇತ್ರದಲ್ಲೇ ಕೆಲಸ ಬೇಕು. ಮದುವೆ ಪ್ರಾಯಕ್ಕೆ ಬಂದ ಮಗಳಿಗೆ ಹುಡುಗ ಹುಡುಕುವಾಗ ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಉದ್ಯೋಗ ಉಳ್ಳ ಹುಡುಗನೇ ಬೇಕು. ಎಷ್ಟು ಖರ್ಚಾದರೂ ಸರಿ, ತಮ್ಮ ಮಕ್ಕಳನ್ನು ಇಂಜಿನಿಯರಿಂಗ್ ವಿದ್ಯಾಭ್ಯಾಸಕ್ಕೇ ಕಳುಹಿಸಬೇಕು. ಅಷ್ಟು ಕಲಿತ ಮೇಲೂ ಕೆಲಸ ಸಿಗದಿದ್ದರೆ ನಂತರ ಹಲವು ವಿಶಿಷ್ಟ ಕೋರ್ಸುಗಳಿಗೆ ಸೇರಿ ಮತ್ತೆ ಹಣ ಖರ್ಚು ಮಾಡ ಬೇಕು. ಹೀಗಿದೆ ಈ ಕ್ಷೇತ್ರದ ಆಕರ್ಷಣೆ. ಈ ಎಲ್ಲ ಆಕರ್ಷಣೆಗಳಿಗೆ ಕಾರಣ ಈ ಕ್ಷೇತ್ರದಲ್ಲಿ ಉದ್ಯೋಗದಿಂದ ಸಿಗುವ ತೃಪ್ತಿಯಲ್ಲ. ಪ್ರತಿಯಬ್ಬ ತಂತ್ರಜ್ಞನೂ ತನ್ನ ಉದ್ಯೋಗದಲ್ಲಿ ತೃಪ್ತಿಯಿಂದ ಇದ್ದಾನೆ ಎಂದುಕೊಳ್ಳಬೇಕಾಗಿಲ್ಲ. ಈ ಉದ್ಯೋಗಿಗಳಿಗೆ ಸಿಗುವ ಕೈತುಂಬ ಸಂಬಳವೇ ಈ ಕ್ಷೇತ್ರಕ್ಕೆ ಜನರನ್ನು ಆಕರ್ಷಿಸಲು ಪ್ರಮುಖ ಕಾರಣ. ಪ್ರತಿಯೊಬ್ಬ ವ್ಯಕ್ತಿಗೂ ತಾನು ಬದುಕಲು, ತನ್ನ ಸಂಸಾರ ನಡೆಸಲು ಉದ್ಯೋಗ ಬೇಕು. ಅದರಲ್ಲೇನೂ ತಪ್ಪಿಲ್ಲ. ಕೋಟಿಗಟ್ಟಲೆ ಜನ ಸಂಖ್ಯೆಯ ನಮ್ಮ ದೇಶದಲ್ಲಿ ಪ್ರತಿಯೊಬ್ಬನಿಗೂ ತನಗೆ ತೃಪ್ತಿ ನೀಡುವ ಉದ್ಯೋಗ ಸಿಗುವುದು ಮತ್ತು ಅದರ ಸಂಪಾದನೆಯಿಂದಲೇ ಸಂಸಾರ ನಡೆಸುವುದು ಕಷ್ಟಸಾಧ್ಯ. ಆದುದರಿಂದ ಮಾಹಿತಿ ತಂತ್ರಜ್ಞಾನ ಕ್ಷೇತ್ರದ ಕಡೆಗೆ ಎಲ್ಲರ ಒಲವು ಇರುವ ಪರಿಸ್ಥಿತಿ ನಿರ್ಮಾಣವಾಗಿದೆ.
ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಹಲವು ಉದ್ಯೋಗಾವಕಾಶಗಳಿರು ವುದೇನೋ ಸತ್ಯ. ಆದರೆ ಇಂತಹ ಕ್ಷೇತ್ರದಲ್ಲಿರುವ ಉದ್ಯೋಗಾ ವಕಾಶಗಳೇನೇನು? ಅವನ್ನು ಪಡೆಯಬೇಕಾದರೆ ನಮ್ಮಲ್ಲಿರಬೇಕಾದ ಅರ್ಹತೆಗಳೇನು? ಈ ಎಲ್ಲ ಪ್ರಶ್ನೆಗಳಿಗೆ ಉತ್ತರ ರೂಪವಾಗಿ ಶ್ರೀನಿಧಿ ಯವರ ಈ ಪುಸ್ತಕವಿದೆ. ಹಲವು ನಮೂನೆಯ ಕೆಲಸಗಳಿಗೆ ವಿವಿಧ ಅರ್ಹತೆಗಳಿವೆ. ಅವೆಲ್ಲವನ್ನು ಈ ಚಿಕ್ಕ ಪುಸ್ತಕದಲ್ಲಿ ಪಟ್ಟಿ ಮಾಡಲಾಗಿದೆ. ಉದ್ಯೋಗಾರ್ಥಿಗಳು ತಮ್ಮ ಆಸಕ್ತಿಗೆ ಸಮೀಪ ವಾಗಿರುವ ಕ್ಷೇತ್ರವನ್ನು ಆಯ್ಕೆ ಮಾಡಿಕೊಂಡು ಅದಕ್ಕೆ ಸೇರಲು ಬೇಕಾದ ಅರ್ಹತೆಯನ್ನು ಸಂಪಾದಿಸಲು ಪ್ರಯತ್ನಿಸಬಹುದು.
ಮಾಹಿತಿ ತಂತ್ರಜ್ಞಾನ ಎಷ್ಟು ವೇಗದಲ್ಲಿ ಬೆಳೆಯುತ್ತಿದೆಯೆಂದರೆ ಈಗ ಕಲಿತ ವಿಷಯಗಳು ಎರಡೇ ವರ್ಷಗಳಲ್ಲಿ ಅಪ್ರಸ್ತುತವಾಗುವ ಸಾಧ್ಯತೆಗಳಿವೆ. ಈ ಪುಸ್ತಕದಲ್ಲಿರುವ ಲೇಖನಗಳು ದಿನ ಪತ್ರಿಕೆ ಯೊಂದರಲ್ಲಿ ಈಗಾಗಲೇ ಅಂಕಣ ರೂಪದಲ್ಲಿ ಪ್ರಕಟವಾದ ಬರೆಹಗಳು. ಅವು ಪ್ರಕಟವಾದ ಕಾಲಕ್ಕೆ ಅವು ಹೆಚ್ಚು ಪ್ರಸ್ತುತ ವಾಗಿದ್ದವು. ಈ ಪುಸ್ತವನ್ನು ನೀವು ಓದುವಾಗ ಅವುಗಳಲ್ಲಿ ಹಲವು ವಿಷಯಗಳು ಮಾರ್ಪಾಡು ಹೊಂದಿರುವ ಸಾಧ್ಯತೆಗಳಿವೆ.
ಆದುದರಿಂದ ಓದುಗರು ಹೆಚ್ಚಿನ ಮತ್ತು ಇತ್ತೀಚಿನ ಬೆಳವಣಿಗೆಗಳನ್ನು ತಿಳಿದುಕೊಳ್ಳಲು ಮೂಲ ಮಾಹಿತಿಗಳನ್ನು ಪಡೆಯಲು ಅಂತರಜಾಲ ತಾಣಗಳನ್ನು ವೀಕ್ಷಿಸುವುದು ಒಳ್ಳೆಯದು. ಹಾಗೆಂದು ಹೇಳಿ ಈ ಪುಸ್ತಕ ಅಪ್ರಸ್ತುತವೆಂದೇನಲ್ಲ. ಯಾವುದೇ ಒಂದು ಪುಸ್ತಕ ಯಾವುದೇ ಒಂದು ಕ್ಷೇತ್ರದ ಬಗ್ಗೆ ಸಮಗ್ರ ಮಾಹಿತಿ ನೀಡುವುದು ಅಸಾಧ್ಯ. ಹಾಗೆಯೇ ಈ ಪುಸ್ತಕ ಕೂಡ. ಈ ಕ್ಷೇತ್ರದಲ್ಲಿ ಉದ್ಯೋಗ ಹುಡುಕುವವರಿಗೆ ಇದು ಒಂದು ರೀತಿಯ ಮಾರ್ಗಸೂಚಿ. ಮುಂದಿನ ದಾರಿಯಲ್ಲಿ ಸಾಗುವುದು ಅವರಿಗೇ ಬಿಟ್ಟದ್ದು.
ಎರಡು ಸಾವಿರಕ್ಕಿಂತ ಹೆಚ್ಚು ವರ್ಷಗಳ ಇತಿಹಾಸವಿರುವ ಕನ್ನಡ ಭಾಷೆಯ ಬೆಳವಣಿಗೆಯು ಆಗಬೇಕಿದ್ದರೆ ಅದನ್ನು ಮಾಹಿತಿ ತಂತ್ರ ಜ್ಞಾನಕ್ಕೆ ಅಳವಡಿಸುವುದು ಅಗತ್ಯ. ಅದಕ್ಕೆ ಬೇಕಾದ ಹಲವು ಕೆಲಸಗಳು ಈಗಾಗಲೇ ಅಗಿವೆ. ಕನ್ನಡ ಭಾಷೆಯೆಂದರೆ ಪಂಪ ರನ್ನರಿಂದ ಪ್ರಾರಂಭಿಸಿ ಬೇದ್ರೆ, ಕುವೆಂಪುಗೆ ನಿಲ್ಲಿಸಬೇಕಾಗಿಲ್ಲ. ಕನ್ನಡ ಸಾಹಿತ್ಯದಲ್ಲಿ ಇತ್ತೀಚಿನ ವಿಷಯಗಳು ಸೇರಿಕೊಳ್ಳಬೇಕಾಗಿದೆ. ಈ ವಿಷಯಗಳಲ್ಲಿ ಮಾಹಿತಿ ತಂತ್ರಜ್ಞಾನವು ಪ್ರಮುಖವಾಗಿದೆ.
ಈ ವಿಷಯದ ಬಗ್ಗೆ ಲೇಖನ ಬರೆಯುವ ಬೆರಳೆಣಿಕೆಯ ವ್ಯಕ್ತಿಗಳಲ್ಲಿ ಶ್ರೀನಿಧಿ ಒಬ್ಬರು. ಅವರು ಈ ಕ್ಷೇತ್ರದಲ್ಲೇ ಉದ್ಯೋಗಿಯಾಗಿರುವ ಕಾರಣ ಎಲ್ಲ ಒಳಹೊರಗುಗಳನ್ನು ಬಲ್ಲವರು. ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಉದ್ಯೋಗದಲ್ಲಿರುವ ಲಕ್ಷಕ್ಕಿಂತ ಅಧಿಕ ಕನ್ನಡಿಗರಲ್ಲಿ ಕೆಲವು ನೂರು ಮಂದಿಯಾದರೂ ಶ್ರೀನಿಧಿಯವರ ಮೇಲ್ಪಂಕ್ತಿಯನ್ನು ಅನುಸರಿಸಿದರೆ ಕನ್ನಡಕ್ಕೆ ನಿಜವಾಗಿಯೂ ಉಪಕಾರವಾಗುತ್ತಿತ್ತು.
– ಡಾ. ಯು.ಬಿ. ಪವನಜ
pavanaja@gmail.com

ಅವಕಾಶ ಅಪಾರ : ಒಂದೆರಡು ಮಾತು
ಪ್ರಪಂಚದ ಭೂಪಟದಲ್ಲಿ ಭಾರತಕ್ಕೊಂದು ವಿಶಿಷ್ಟ ಸ್ಥಾನಮಾನ ತಂದುಕೊಟ್ಟದ್ದು ಮಾಹಿತಿ ತಂತ್ರಜ್ಞಾನ. ಕಳೆದ ಕೆಲ ವರ್ಷಗಳಲ್ಲಿ ಈ ಕ್ಷೇತ್ರ ಬೆಳೆದಿರುವ ವೇಗ ಅಗಾಧವಾದದ್ದು.
ಈ ಬೆಳವಣಿಗೆಯ ಜೊತೆಗೆ ಮಾಹಿತಿ ತಂತ್ರಜ್ಞಾನಕ್ಕೆ ಸಂಬಂಧಪಟ್ಟ ಉದ್ಯೋಗಾವಕಾಶಗಳೂ ಹೆಚ್ಚುತ್ತಿವೆ. ಬಿಸಿನೆಸ್ ಇಂಟೆಲಿಜೆನ್ಸ್, ಅನಿಮೇಷನ್, ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್, ಗೇಮಿಂಗ್, ಟೆಕ್ನಿಕಲ್ ರೈಟಿಂಗ್ ಮುಂತಾದ ಅನೇಕ ಹೊಸ ಅವಕಾಶಗಳು ಐಟಿ ಕ್ಷೇತ್ರದಲ್ಲಿ ಸೃಷ್ಟಿಯಾಗಿವೆ.
ಇಂತಹ ಅವಕಾಶಗಳನ್ನು ಕನ್ನಡದ ಓದುಗರಿಗೆ ಪರಿಚಯಿಸಲು ನಾನು ವಿಜಯ ಕರ್ನಾಟಕ ಪತ್ರಿಕೆಯಲ್ಲಿ ಬರೆಯುತ್ತಿದ್ದ ಅಂಕಣ ಬರಹಗಳ ಸಂಗ್ರಹವೇ ಈ ಪುಸ್ತಕ.
ಈ ಅಂಕಣದ ಹುಟ್ಟಿಗೆ ಕಾರಣಕರ್ತರಾದ ಗೆಳೆಯ ಶ್ರೀ ವಿನೋದ್ ಕುಮಾರ್ ನಾಯ್ಕ್, ಈ ಅಂಕಣದ ಮೂಲಕ ಓದುಗರನ್ನು ತಲುಪಲು ಅವಕಾಶ ಕೊಟ್ಟ ವಿಜಯ ಕರ್ನಾಟಕ ಪತ್ರಿಕೆ, ಅಂಕಣವನ್ನು ಓದಿ ಮೆಚ್ಚಿಕೊಂಡು ಬೆನ್ನುತಟ್ಟಿದ ಓದುಗರು, ಈ ಪುಸ್ತಕವನ್ನು ಪ್ರಕಟಿಸು ತ್ತಿರುವ ಭಾರತೀ ಪ್ರಕಾಶನದ ಶ್ರೀ ಬಿ. ಎನ್. ಶ್ರೀನಿವಾಸ್, ಮುನ್ನುಡಿ ಬರೆದುಕೊಟ್ಟ ಡಾ. ಯು. ಬಿ. ಪವನಜ, ಆಕರ್ಷಕ ಮುಖಪುಟ ರಚಿಸಿದ ಅಪಾರ – ಇವರೆಲ್ಲರಿಗೂ ನನ್ನ ಕೃತಜ್ಞತೆಗಳು.
– ಟಿ. ಜಿ. ಶ್ರೀನಿಧಿ
srimysore@gmail.com
ಅವಕಾಶ ಅಪಾರ : ಇ ಆರ್ ಪಿ ಲೋಕದಲ್ಲಿ
ಎಂಟರ್‌ಪ್ರೈಸ್ ರಿಸೋರ್ಸ್ ಪ್ಲಾನಿಂಗ್ ಅಥವಾ ಇಆರ್‌ಪಿ, ಯಾವುದೇ ಸಂಸ್ಥೆಯ ಎಲ್ಲ ವಿಭಾಗಗಳ ಅಗತ್ಯಗಳಿಗೆ ಒದಗಿಬರುವ ತಂತ್ರಾಂಶಗಳ ಒಂದು ವಿಶಿಷ್ಟ ಕ್ಷೇತ್ರ. ಆ ಸಂಸ್ಥೆಗೆ ಸಂಬಂಧಪಟ್ಟ ಸಕಲ ಮಾಹಿತಿಯನ್ನೂ ಒಂದೇ ದತ್ತಸಂಚಯದಲ್ಲಿ ಶೇಖರಿಸಿಟ್ಟು ವಿವಿಧ ಕ್ರಮವಿಧಿಗಳ ನೆರವಿನಿಂದ ಆ ಮಾಹಿತಿಯ ಸೂಕ್ತ ಉಪಯೋಗ ಮಾಡಿಕೊಳ್ಳಲು ಇಆರ್‌ಪಿ ಸಹಾಯಮಾಡುತ್ತದೆ.
ಉದಾಹರಣೆಗೆ, ನೂರೆಂಟು ವಿಭಾಗಗಳಿರುವ ದೊಡ್ಡದೊಂದು ವ್ಯಾಪಾರಿ ಸಂಸ್ಥೆಯಿಂದ ಸಾಮಗ್ರಿ ಖರೀದಿಸಲು ನೀವೊಂದು ಆದೇಶ ನೀಡುತ್ತೀರಿ ಎಂದುಕೊಳ್ಳೋಣ. ನಿಮ್ಮ ಆದೇಶ ಒಂದು ವಿಭಾಗದಿಂದ ಇನ್ನೊಂದಕ್ಕೆ ಪ್ರಿಂಟ್‌ಔಟುಗಳು ಅಥವಾ ಇ-ಮೇಲ್ ಸಂದೇಶಗಳ ಮೂಲಕ ಸಂಚರಿಸಬೇಕಾದರೆ ಸಾಕಷ್ಟು ಸಮಯ ವ್ಯರ್ಥವಾಗುತ್ತದೆ. ಇದರ ಬದಲು ಆ ಸಂಸ್ಥೆಯಲ್ಲಿ ಇಆರ್‌ಪಿ ಇದ್ದರೆ ಮಾರಾಟ ವಿಭಾಗದವರು ದಾಖಲಿಸಿಕೊಂಡ ನಿಮ್ಮ ಆದೇಶವನ್ನು ಸಂಬಂಧಪಟ್ಟ ಮಿಕ್ಕೆಲ್ಲ ವಿಭಾಗಗಳವರೂ ತಕ್ಷಣವೇ ವೀಕ್ಷಿಸಬಹುದು; ಹೀಗೆ ನಿಮ್ಮ ಆದೇಶ ಪೂರ್ಣಗೊಳ್ಳುವ ಅವಧಿ ಕೂಡ ಬಹಳ ಕಡಿಮೆಯಾಗಿ ಬಿಡುತ್ತದೆ! ಅಷ್ಟೇ ಅಲ್ಲ, ಇಆರ್‌ಪಿ ವ್ಯವಸ್ಥೆಯನ್ನು ಅಳವಡಿಸಿ ಕೊಳ್ಳುವ ಮೂಲಕ ಆ ಸಂಸ್ಥೆ ಕೂಡ ತನ್ನ ಸೇವೆಯ ಗುಣಮಟ್ಟವನ್ನು ಹೆಚ್ಚಿಸಿಕೊಳ್ಳುತ್ತದೆ. ಈ ಮೂಲಕ ಆ ಸಂಸ್ಥೆಗೆ ಹೆಚ್ಚಿನ ಆರ್ಥಿಕ ಲಾಭವೂ ದೊರಕುತ್ತದೆ.
ಉತ್ಪಾದನಾ ಘಟಕಗಳು, ಪ್ರಾಜೆಕ್ಟ್ ಮ್ಯಾನೇಜ್‌ಮೆಂಟ್, ಹಣಕಾಸು ಹಾಗೂ ಮಾನವ ಸಂಪನ್ಮೂಲ ವಿಭಾಗಗಳು – ಹೀಗೆ ಇಆರ್‌ಪಿಯ ಉಪಯೋಗ ಎಲ್ಲ ಕ್ಷೇತ್ರಗಳಲ್ಲೂ ಆಗುತ್ತದೆ. ಹೀಗಾಗಿ ಈ ಕ್ಷೇತ್ರದ ಹಿನ್ನೆಲೆಯುಳ್ಳವರಿಗೆ ಬಹುತೇಕ ಎಲ್ಲ ಕ್ಷೇತ್ರಗಳಲ್ಲೂ ಅವಕಾಶಗಳು ಲಭ್ಯವಿರುತ್ತವೆ. ಇಆರ್‌ಪಿ ಜೊತೆಗೆ ಆಯಾ ಕ್ಷೇತ್ರದ (ಉತ್ಪಾದನೆ, ಹೆಚ್‌ಆರ್, ಫೈನಾನ್ಸ್, ಮೆಟೀರಿಯಲ್ ಮ್ಯಾನೇಜ್‌ಮೆಂಟ್ ಇತ್ಯಾದಿ) ಉತ್ತಮ ಅನುಭವ ಕೂಡ ಅಪೇಕ್ಷಣೀಯ.
ಒರ್ಯಾಕಲ್ ಹಾಗೂ ಸ್ಯಾಪ್ ಸಂಸ್ಥೆಗಳು ಇಆರ್‌ಪಿ ತಂತ್ರಾಂಶಗಳ ಪ್ರಮುಖ ತಯಾರಕರು. ಇಆರ್‌ಪಿ ತಂತ್ರಾಂಶಗಳಲ್ಲಿ ತರಬೇತಿ ನೀಡುವ ಅನೇಕ ಖಾಸಗಿ ಸಂಸ್ಥೆಗಳಿವೆ. ಆದರೆ ಬಹುತೇಕ ಎಲ್ಲ ಇಆರ್‌ಪಿ ತರಬೇತಿಗಳೂ ಕೊಂಚ ದುಬಾರಿಯಾಗಿರುತ್ತವೆ. ಹೀಗಾಗಿ ಯಾವುದೇ ತರಬೇತಿಗೆ ಸೇರುವ ಮುನ್ನ ಆ ಬಗ್ಗೆ ಹೆಚ್ಚಿನ ಮಾಹಿತಿ ಸಂಗ್ರಹಿಸಿ ಸೂಕ್ತ ನಿರ್ಧಾರ ಕೈಗೊಳ್ಳುವುದು ಒಳ್ಳೆಯದು.
ಇಆರ್‌ಪಿ ಬಗ್ಗೆ ಹೆಚ್ಚಿನ ಮಾಹಿತಿಗಾಗಿ ಬೆಂಗಳೂರಿನ ಐಐಎಂ ಹಾಗೂ ಐಐಐಟಿಯ ತಜ್ಞರು ರೂಪಿಸಿರುವ ಜಾಲತಾಣಕ್ಕೆ (www. iiitb.ac.in/ss/erp-faq/stdyctr.htm) ಭೇಟಿನೀಡಬಹುದು.
(ಅಕ್ಟೋಬರ್ ೨೦೦೬)
ಅವಕಾಶ ಅಪಾರ : ಕಂಟೆಂಟ್ ಮ್ಯಾನೇಜ್ಮೆಂಟ್ ಮಾಡಿ
ನಮ್ಮ ಜೀವನದಲ್ಲಿ ಗಣಕಗಳ ಮೇಲಿನ ಅವಲಂಬನೆ ಹೆಚ್ಚುತ್ತ ಹೋದಂತೆ, ದೈನಂದಿನ ಬದುಕಿನ ಅನೇಕ ಕೆಲಸಗಳು ವಿಶ್ವವ್ಯಾಪಿ ಜಾಲದ ಮುಖೇನ ನಡೆಯುವುದು ಸಾಮಾನ್ಯವಾಗುತ್ತಿದೆ. ಹೀಗಾಗಿ ವಿಶ್ವವ್ಯಾಪಿ ಜಾಲ ಹಾಗೂ ಅಲ್ಲಿರುವ ಜಾಲತಾಣಗಳು ಹಲವಾರು ರೀತಿಗಳಲ್ಲಿ ತಮ್ಮ ಮಹತ್ವವನ್ನು ಹೆಚ್ಚಿಸಿಕೊಳ್ಳುತ್ತಿವೆ. ಇದರ ಜೊತೆಗೆ ಜಾಲತಾಣಗಳಲ್ಲಿ ಏನಿರಬೇಕು ಹಾಗೂ ಆ ಮಾಹಿತಿ  ಹೇಗಿರಬೇಕು ಎನ್ನುವುದರ ಕಡೆಗೆ ಸಂಸ್ಥೆಗಳು ನೀಡುತ್ತಿರುವ ಪ್ರಾಮುಖ್ಯತೆ ಕೂಡ ಹೆಚ್ಚುತ್ತಿದೆ.
ಇಷ್ಟೇ ಅಲ್ಲ, ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಕೆಲಸಮಾಡುವ ಸಂಸ್ಥೆಗಳು ತಮ್ಮಲ್ಲಿ ಲಭ್ಯವಿರುವ ಬೌದ್ಧಿಕ ಸಂಪತ್ತನ್ನು (ಇಂಟಲೆಕ್ಚುಯಲ್ ಪ್ರಾಪರ್ಟಿ) ಸರಿಯಾದ ರೀತಿಯಲ್ಲಿ ಸಂರಕ್ಷಿಸಿಡು ವತ್ತಲೂ ಹೆಚ್ಚಿನ ಗಮನ ಹರಿಸುತ್ತಿವೆ.
ಹೀಗೆ ಇಲೆಕ್ಟ್ರಾನಿಕ್ ರೂಪದಲ್ಲಿ ಲಭ್ಯವಿರುವ, ವಿವಿಧ ವಿಷಯಗಳಿಗೆ ಸಂಬಂಧಪಟ್ಟ ಮಾಹಿತಿಯನ್ನು ಸರಿಯಾದ ರೀತಿಯಲ್ಲಿ ಸಂರಕ್ಷಿಸಿಡಲು ಸಹಾಯಮಾಡುವ ವ್ಯವಸ್ಥೆಯೇ ಕಂಟೆಂಟ್ ಮ್ಯಾನೇಜ್‌ಮೆಂಟ್ ಸಿಸ್ಟಂ. ಪಠ್ಯ, ಧ್ವನಿ, ಚಲನಚಿತ್ರ, ಬಹುಮಾಧ್ಯಮ ಮೊದಲಾದ ಯಾವುದೇ ರೂಪದಲ್ಲಿರಬಹುದಾದ ಡಿಜಿಟಲ್ ಮಾಹಿತಿಯನ್ನು ಸುಲಭವಾಗಿ ಲಭ್ಯವಿರುವ ರೀತಿಯಲ್ಲಿ ಸಂಗ್ರಹಿಸಿಡುವುದು ಈ ವ್ಯವಸ್ಥೆಯ ಅಂಗವಾದ ತಂತ್ರಾಂಶಗಳ ಕೆಲಸ.
ಕಂಟೆಂಟ್ ಮ್ಯಾನೇಜ್‌ಮೆಂಟ್‌ನ ಮಹತ್ವ ಹೆಚ್ಚುತ್ತಿದ್ದಂತೆ ಈ ಕ್ಷೇತ್ರದಲ್ಲಿ ಹೆಚ್ಚಿನ ಅವಕಾಶಗಳೂ ಸೃಷ್ಟಿಯಾಗುತ್ತಿವೆ.
ಮಾಹಿತಿಯನ್ನು ಸಿದ್ಧಪಡಿಸುವ ಲೇಖಕರು, ಸಂಪಾದಕರು, ಗಣಕ ವ್ಯವಸ್ಥೆಯ ಮೇಲ್ವಿಚಾರಣೆ ನೋಡಿಕೊಳ್ಳುವ ಅಡ್ಮಿನಿಸ್ಟ್ರೇಟರ್‌ಗಳು – ಹೀಗೆ ಕಂಟೆಂಟ್ ಮ್ಯಾನೇಜ್‌ಮೆಂಟ್‌ನಲ್ಲಿ ಅನೇಕ ಬಗೆಯ ಅವಕಾಶಗಳು ಲಭ್ಯವಿವೆ. ಇಲೆಕ್ಟ್ರಾನಿಕ್ ರೂಪದಲ್ಲಿ ಲಭ್ಯವಿರುವ ಈ ಮಾಹಿತಿ ಎಷ್ಟರ ಮಟ್ಟಿಗೆ ಬಳಕೆಯಾಗುತ್ತಿದೆ, ಅದನ್ನು ಯಾರು ಉಪಯೋಗಿಸುತ್ತಿದ್ದಾರೆ, ಆ ಮಾಹಿತಿ ಬದಲಾಗುತ್ತಿದ್ದಂತೆ ಅದರ ಬೇರೆಬೇರೆ ಆವೃತ್ತಿಗಳು ಸರಿಯಾಗಿ ಶೇಖರವಾಗುತ್ತಿವೆಯೋ ಇಲ್ಲವೋ ಮುಂತಾದ ಅಂಶಗಳನ್ನು ನೋಡಿಕೊಳ್ಳಲು ಕೂಡ ಜನ ಬೇಕಾಗುತ್ತಾರೆ.
ಈ ಕ್ಷೇತ್ರಕ್ಕೆ ಕಾಲಿಡಲು ಗಣಕ ವಿಜ್ಞಾನದ ಹಿನ್ನೆಲೆಯ ಜೊತೆಗೆ ಕಂಟೆಂಟ್ ಮ್ಯಾನೇಜ್‌ಮೆಂಟ್ ಜ್ಞಾನ ಇರಬೇಕಾದದ್ದು ಅಗತ್ಯ. ಹೆಚ್ಚಿನ ಮಾಹಿತಿಗಾಗಿ ಅಂತರಜಾಲದಲ್ಲಿ ಹುಡುಕಾಟ ನಡೆಸಬಹುದು.
(ಅಕ್ಟೋಬರ್ ೨೦೦೬)
ಅವಕಾಶ ಅಪಾರ : ಬೌದ್ಧಿಕ ಸಂಪತ್ತನ್ನು ಕಾಯುವ ಕೆಲಸ
ಇಂದಿನ ಪ್ರಪಂಚದಲ್ಲಿ ಮಾಹಿತಿ ಎಂದರೆ ಸಂಪತ್ತು. ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಪ್ರತಿದಿನವೂ ಅನೇಕ ಹೊಸ ತಂತ್ರಜ್ಞಾನಗಳು ಸೃಷ್ಟಿಯಾಗುತ್ತಿರುತ್ತವೆ. ಅನೇಕ ವ್ಯಕ್ತಿಗಳಿಗೆ, ಸಂಸ್ಥೆಗಳಿಗೆ ಅವರು ಸೃಷ್ಟಿಸುವ ಇಂತಹ ತಂತ್ರಜ್ಞಾನಗಳೇ ಆದಾಯದ ಮೂಲಗಳು.
ಆದರೆ ಇಷ್ಟೆಲ್ಲ ಕಷ್ಟಪಟ್ಟು ಸೃಷ್ಟಿಸಿದ ತಂತ್ರಜ್ಞಾನವನ್ನು ಬೇರೊಬ್ಬ ವ್ಯಕ್ತಿ ಲಪಟಾಯಿಸಿಬಿಟ್ಟರೆ? ಪಟ್ಟ ಕಷ್ಟವೆಲ್ಲ ನದಿ ನೀರಿನಲ್ಲಿ ತೊಳೆದ ಹುಣಿಸೆಹಣ್ಣಿನಂತೆ ಆಗುವುದಿಲ್ಲವೆ?
ಹಾಗಾಗದಂತೆ ತಡೆಯುವುದೇ ಪೇಟೆಂಟ್ ಕಾನೂನು. ‘ಈ ತಂತ್ರ ಜ್ಞಾನವನ್ನು ಮೊದಲು ನಾನೇ ಕಂಡುಹಿಡಿದದ್ದು. ಇದನ್ನು ಯಾರಾದರೂ ಉಪಯೋಗಿಸಬೇಕಾದರೆ ರಾಯಧನ ಕೊಡ ಬೇಕಾದದ್ದು ನನಗೇ’ ಎನ್ನುವ ಅಂಶಕ್ಕೆ ಅಧಿಕೃತ ಒಪ್ಪಿಗೆ ನೀಡುವುದು ಇದೇ ಕಾನೂನು. ಹೀಗೆ ಸಂರಕ್ಷಿಸಲ್ಪಡುವ ಯಾವುದೇ ವಸ್ತು ಅಥವಾ ವಿಷಯ ಇಂಟಲೆಕ್ಚುಯಲ್ ಪ್ರಾಪರ್ಟಿ ಅಥವಾ ಬೌದ್ಧಿಕ ಸಂಪತ್ತು ಎಂದು ಕರೆಸಿಕೊಳ್ಳುತ್ತದೆ.
ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಹೊಸಹೊಸ ಅನ್ವೇಷಣೆಗಳು ಹೆಚ್ಚುತ್ತಿದ್ದಂತೆ ಅವುಗಳನ್ನು ರಕ್ಷಿಸಿಕೊಳ್ಳುವುದಕ್ಕಾಗಿ ಪೇಟೆಂಟ್ ಹಾಗೂ ಇಂಟಲೆಕ್ಚುಯಲ್ ಪ್ರಾಪರ್ಟಿಗಳಿಗೆ ಸಂಬಂಧಿಸಿದ ಕಾನೂನುಗಳನ್ನು ಚೆನ್ನಾಗಿ ಅರಿತ ತಜ್ಞರಿಗಾಗಿ ಹುಡುಕಾಟ ಹೆಚ್ಚುತ್ತಿದೆ.
ಹೊಸ ಅನ್ವೇಷಣೆಗಳನ್ನು ಕೈಗೊಳ್ಳುವವರ ಜೊತೆಗೆ ನಿಂತು, ಅವರ ಅನ್ವೇಷಣೆಯನ್ನು ಸಂಪೂರ್ಣವಾಗಿ ಅರ್ಥೈಸಿಕೊಂಡು, ಅದಕ್ಕೆ ಪೂರಕವಾಗುವಂತೆ ಅರ್ಜಿಯನ್ನು ತಯಾರಿಸಿ ಪೇಟೆಂಟ್ ದೊರಕಿಸಿ ಕೊಡುವುದು ಇಂತಹ ತಜ್ಞರ ಜವಾಬ್ದಾರಿಯಾಗಿರುತ್ತದೆ. ಕಾನೂನು ಕ್ಷೇತ್ರದ ಉತ್ತಮ ಜ್ಞಾನದ ಜೊತೆಗೆ ಮಾಹಿತಿ ತಂತ್ರಜ್ಞಾನ ಕ್ಷೇತ್ರದ ಆಗುಹೋಗುಗಳನ್ನೂ ಅರ್ಥೈಸಿಕೊಳ್ಳಬಲ್ಲವರಿಗೆ ಇಲ್ಲಿ ಅವಕಾಶ ಹೆಚ್ಚು. ಹೀಗಾಗಿ ವಿಜ್ಞಾನ-ತಂತ್ರಜ್ಞಾನ ಕ್ಷೇತ್ರದ ಹಿನ್ನೆಲೆಯುಳ್ಳವರು ಬೌದ್ಧಿಕ ಸಂಪತ್ತು ಸಂರಕ್ಷಣೆಗೆ ಸಂಬಂಧಪಟ್ಟ ಕಾನೂನುಗಳನ್ನು ಅರಿತುಕೊಂಡು ಈ ಕ್ಷೇತ್ರಕ್ಕೆ ಕಾಲಿಡುವುದೂ ಉಂಟು. ಉತ್ತಮ ಫಲಿತಾಂಶಗಳನ್ನು ದೊರಕಿಸಿಕೊಡಬಲ್ಲವರಿಗೆ ಅತ್ಯುತ್ತಮವಾದ ಸಂಬಳವೂ ದೊರಕುತ್ತದೆ ಎಂದು ಬೇರೆಯಾಗಿ ಹೇಳಬೇಕಾಗಿಲ್ಲ.
ಪೇಟೆಂಟ್ ಹಾಗೂ ಇಂಟಲೆಕ್ಚುಯಲ್ ಪ್ರಾಪರ್ಟಿಗಳಿಗೆ ಸಂಬಂಧಿಸಿದ ಹೆಚ್ಚಿನ ಮಾಹಿತಿಗಾಗಿ ಗೂಗಲ್‌ನಂತಹ ಸರ್ಚ್ ಇಂಜನ್‌ಗಳನ್ನು ಬಳಸಬಹುದು.
(ಅಕ್ಟೋಬರ್ ೨೦೦೬)
ಅವಕಾಶ ಅಪಾರ : ಹಲೋ ಅಂದವರ ಹಿಂದೆ
ದೂರವಾಣಿ – ಅದು ಸ್ಥಾವರವಾಗಿರಲಿ (ಫಿಕ್ಸ್ಡ್ ಲೈನ್) ಅಥವಾ ಜಂಗಮವಾಗಿರಲಿ (ಮೊಬೈಲ್) – ನಮ್ಮ ನಿಮ್ಮೆಲ್ಲರ ಬದುಕಿನ ಅವಿಭಾಜ್ಯ ಅಂಗವಾಗಿಹೋಗಿದೆ ಎನ್ನುವುದು ಮಾತ್ರ ನಿಜ. “ಫೋನ್ ತೊಗೊಳ್ಳಿ, ಮಾತನಾಡಿ, ಬಿಲ್ ಬಂದಾಗ ಕಟ್ಟಿ” ಎಂಬ ಸರಳ ಸೂತ್ರ ಈಗ ಚಿಕ್ಕ ಮಕ್ಕಳಿಗೂ ಗೊತ್ತು. ಆದರೆ ಈ ಟೆಲಿಫೋನ್ ಬಿಲ್ಲನ್ನು ಸಿದ್ಧಪಡಿಸುವುದು ಅದೆಷ್ಟು ಸಂಕೀರ್ಣವಾದ ಕೆಲಸ ಎಂಬುದರ ಬಗ್ಗೆ ನೀವೆಂದಾದರೂ ಯೋಚಿಸಿದ್ದೀರಾ?
ನೀವು ಯೋಚಿಸಿದ್ದೀರೋ ಇಲ್ಲವೋ, ದೂರಸಂಪರ್ಕ ಉದ್ಯಮದ ಪಾಲಿಗಂತೂ ಟೆಲಿಕಾಂ ಬಿಲ್ಲಿಂಗ್ ಎನ್ನುವುದು ಹೊಟ್ಟೆಪಾಡಿನ ವಿಷಯ – ತಾನು ಒದಗಿಸುವ ಸೇವೆಗಳಿಗೆ ಸರಿಯಾಗಿ ಬಿಲ್ ಕಳುಹಿಸಿದರೆ ತಾನೆ ಅವುಗಳಿಗೆ ಕಾಸು ಹುಟ್ಟುವುದು! ಹಾಗೆಯೇ ಈ ಕ್ಷೇತ್ರದಲ್ಲಿ ಗಣಕೀಕರಣ ಅತ್ಯುನ್ನತ ಮಟ್ಟದಲ್ಲಿರುವುದರಿಂದ ಮಾಹಿತಿ ತಂತ್ರಜ್ಞಾನ ಸಂಸ್ಥೆಗಳ ಪಾಲಿಗೂ ಟೆಲಿಕಾಂ ಬಿಲ್ಲಿಂಗ್ ಅತ್ಯಂತ ಮಹತ್ವದ ಕೆಲಸಗಳಲ್ಲೊಂದು.
ನೀವು ಮಾಡಿದ ದೂರವಾಣಿ ಕರೆ ಮೊದಲು ಹೋಗುವುದು ನಿಮ್ಮ ಮನೆಯ ಸಮೀಪದಲ್ಲಿರುವ ದೂರವಾಣಿ ವಿನಿಮಯ ಕೇಂದ್ರಕ್ಕೆ. ಇಲ್ಲಿರುವ ಸ್ವಿಚ್ ಎಂಬ ಉಪಕರಣದಲ್ಲಿ ನಿಮ್ಮ ಕರೆಯ ಸಂಪೂರ್ಣ ವಿವರಗಳು ದಾಖಲಾಗುತ್ತವೆ – ನಿಮ್ಮ ದೂರವಾಣಿ ಸಂಖ್ಯೆ ಏನು, ನೀವು ಕರೆಮಾಡಿದ ಸಂಖ್ಯೆ ಯಾವುದು, ನೀವು ಯಾವಾಗ ಕರೆಮಾಡಿ ಎಷ್ಟು ಹೊತ್ತು ಮಾತನಾಡಿದಿರಿ – ಹೀಗೆ.
ಈ ಮಾಹಿತಿಯನ್ನು ಆಗಿಂದಾಗ್ಗೆ ಸಂಗ್ರಹಿಸಿ ಸಂಸ್ಕರಿಸುವುದು ಮೀಡಿಯೇಷನ್ ತಂತ್ರಾಂಶದ ಕೆಲಸ. ಇಂಟೆಕ್ ಸಂಸ್ಥೆಯ ’ಇಂಟರ್ ಮೀಡಿಯೇಟ್’, ಓಪನೆಟ್‌ನ ’ಫ್ಯೂಷನ್‌ವರ್ಕ್ಸ್ ಮೀಡಿಯೇಷನ್’ ಮೊದಲಾದವು ಮೀಡಿಯೇಷನ್ ತಂತ್ರಾಂಶಗಳಿಗೆ ಉದಾಹರಣೆಗಳು.
ಮೀಡಿಯೇಷನ್ ತಂತ್ರಾಂಶಗಳು ಹೀಗೆ ಸಂಗ್ರಹಿಸಿದ ಮಾಹಿತಿ ಮುಂದೆ ಬಿಲ್ಲಿಂಗ್ ತಂತ್ರಾಂಶಕ್ಕೆ ಹೋಗಿ ತಲುಪುತ್ತದೆ. ಪ್ರತಿಯೊಂದು ಕರೆಯ ಬಗೆಗೂ ಮೀಡಿಯೇಷನ್ ತಂತ್ರಾಂಶ ಒದಗಿಸುವ ಮಾಹಿತಿ ಹಾಗೂ ಆ ಬಗೆಯ ಕರೆಗಳಿಗೆ ಅನ್ವಯವಾಗುವ ದರದ ಆಧಾರದ ಮೇಲೆ ಬಳಕೆದಾರ ತೆರಬೇಕಾದ ಮೊತ್ತವನ್ನು ಈ ತಂತ್ರಾಂಶ ಲೆಕ್ಕಹಾಕುತ್ತದೆ. ತಿಂಗಳ ಕೊನೆಯಲ್ಲಿ ಎಲ್ಲಾ ಕರೆಗಳ ಒಟ್ಟು ಮೊತ್ತವನ್ನು ಲೆಕ್ಕಹಾಕಿ, ಬಾಡಿಗೆ-ತೆರಿಗೆ ಇತ್ಯಾದಿಗಳನ್ನು ಸೇರಿಸಿ ಬೇಕಾದ ರೂಪದಲ್ಲಿ ಫೋನ್ ಬಿಲ್ಲನ್ನು ಸಿದ್ಧಪಡಿಸುವ ಕೆಲಸವೂ ಇದೇ ತಂತ್ರಾಂಶದ್ದು. ಜಿನೇವಾ, ಕಾಮ್‌ವರ್ಸ್, ಸಿಂಗಲ್ ವ್ಯೂ, ಪೋರ್ಟಲ್, ಅಮ್‌ಡಾಕ್ಸ್, ಪ್ರೋಗ್ರೆಸರ್ ಮುಂತಾದವು ಬಿಲ್ಲಿಂಗ್ ತಂತ್ರಾಂಶಗಳಿಗೆ ಕೆಲ ಉದಾಹರಣೆಗಳು.
ಗಣಕ ವಿಜ್ಞಾನದ ಹಿನ್ನೆಲೆ ಹಾಗೂ ಪ್ರೋಗ್ರಾಮಿಂಗ್‌ನಲ್ಲಿ ಉತ್ತಮ ಪರಿಣತಿಯುಳ್ಳವರು ಬಿಲ್ಲಿಂಗ್ ಕ್ಷೇತ್ರದ ತಂತ್ರಾಂಶಗಳ ಅಭಿವೃದ್ಧಿ ಯಲ್ಲಿ ಅವಕಾಶಗಳನ್ನು ಅರಸಬಹುದು. ಇಷ್ಟೇ ಅಲ್ಲದೆ ವಿವಿಧ ದೂರಸಂಪರ್ಕ ಸಂಸ್ಥೆಗಳಲ್ಲಿ ಈಗಾಗಲೇ ಬಳಕೆಯಲ್ಲಿರುವ ಇಂತಹ ತಂತ್ರಾಂಶಗಳ ದೈನಂದಿನ ನಿರ್ವಹಣೆಯ ಕೆಲಸದಲ್ಲಿ ಕೂಡ ಅನೇಕ ಅವಕಾಶಗಳು ಲಭ್ಯವಿರುತ್ತವೆ. ಇಲ್ಲಿ ಬೇರೆ ಬೇರೆ ಬಿಲ್ಲಿಂಗ್ ತಂತ್ರಾಂಶಗಳ ಪರಿಚಯ ಇರಬೇಕಾದದ್ದು ಅಗತ್ಯ. ಈ ಕ್ಷೇತ್ರದಲ್ಲಿ ಲಭ್ಯವಿರುವ ಸಂಬಳ ಕೂಡ ಅನುಭವ ಹಾಗೂ ಕಾರ್ಯಕ್ಷಮತೆಯನ್ನು ಆಧರಿಸಿರುತ್ತದೆ.
(ಅಕ್ಟೋಬರ್ ೨೦೦೬)
ಅವಕಾಶ ಅಪಾರ : ಐಟಿ ಸರ್ವಿಸ್ ಮ್ಯಾನೇಜ್ಮೆಂಟ್
ಮಾಹಿತಿ ತಂತ್ರಜ್ಞಾನ ಕ್ಷೇತ್ರದ ವಹಿವಾಟು ಹೆಚ್ಚುತ್ತಿದ್ದಂತೆ ಈ ಕ್ಷೇತ್ರದಲ್ಲಿ ಒದಗಿಸಲಾಗುತ್ತಿರುವ ಸೇವೆಯ ಗುಣಮಟ್ಟದ ಬಗೆಗೆ ನೀಡಲಾಗುತ್ತಿರುವ ಮಹತ್ವ ವ್ಯಾಪಕವಾಗಿ ಹೆಚ್ಚುತ್ತಿದೆ. ಇದರಿಂದಾಗಿ ಐಟಿ ಸೇವೆ ಒದಗಿಸುವ ಸಂಸ್ಥೆಗಳು ತಮ್ಮ ಸೇವೆಗಳನ್ನು ಹೇಗೆ ವ್ಯವಸ್ಥಿತವಾಗಿ ನಿಭಾಯಿಸಬೇಕು ಎನ್ನುವುದೇ ಇದೀಗ ಒಂದು ಪ್ರತ್ಯೇಕ ಕ್ಷೇತ್ರವಾಗಿ ಬೆಳೆದು ನಿಂತಿದೆ. ಈ ಕ್ಷೇತ್ರವೇ ಐಟಿ ಸರ್ವಿಸ್ ಮ್ಯಾನೇಜ್‌ಮೆಂಟ್ ಅಥವಾ ’ಐಟಿಎಸ್‌ಎಂ’.
ಐಟಿ ಸೇವೆಗಳನ್ನು ನಿಭಾಯಿಸುವಲ್ಲಿ ವಿಶ್ವದಾದ್ಯಂತ ಪ್ರಯೋಗಿಸಿ ಯಶಸ್ವಿಯಾಗಿರುವ ಉತ್ತಮ ಅಭ್ಯಾಸಗಳು (ಬೆಸ್ಟ್ ಪ್ರಾಕ್ಟೀಸ್) ಹಾಗೂ ಪ್ರಾಸೆಸ್ ಮ್ಯಾನೇಜ್‌ಮೆಂಟ್‌ನಂತಹ ತಂತ್ರಗಳನ್ನು ಉತ್ತಮ ಗುಣಮಟ್ಟದ ಸೇವೆ ನೀಡುವಲ್ಲಿ ಬಳಸಿಕೊಳ್ಳುವುದೇ ಐಟಿ ಸರ್ವಿಸ್ ಮ್ಯಾನೇಜ್‌ಮೆಂಟ್‌ನ ಧ್ಯೇಯ. ಈ ಮೂಲಕ ಸೇವಾಮಟ್ಟ ಒಪ್ಪಂದದ (ಸರ್ವಿಸ್ ಲೆವೆಲ್ ಅಗ್ರಿಮೆಂಟ್) ನಿಬಂಧನೆಗಳಿಗೆ ಒಳ ಪಟ್ಟಂತೆ ಗ್ರಾಹಕರ ಅಗತ್ಯಗಳಿಗೆ ತಕ್ಕ ಸೇವೆಯನ್ನು ನೀಡಲು ಐಟಿ ಸಂಸ್ಥೆಗಳಿಗೆ ಐಟಿಎಸ್‌ಎಂ ನೆರವಾಗುತ್ತದೆ.
ಐಟಿಎಸ್‌ಎಂ ಕ್ಷೇತ್ರದಲ್ಲಿ ಇತ್ತೀಚೆಗೆ ಕೇಳಿಬರುತ್ತಿರುವ ಹೊಸ ಹೆಸರು ಐಟಿಐಎಲ್ ಅಥವಾ ಐಟಿ ಇನ್‌ಫ್ರಾಸ್ಟ್ರಕ್ಚರ್ ಲೈಬ್ರರಿಯದು. ಐಟಿ ಸೇವಾ ಕ್ಷೇತ್ರದಲ್ಲಿ ಸಾಮಾನ್ಯವಾಗಿ ಕೇಳಿಬರುವ ತೊಂದರೆಗಳು (ಇನ್‌ಸಿಡೆಂಟ್ ಅಥವಾ ಪ್ರಾಬ್ಲಂ), ಬದಲಾವಣೆಗಳು (ಚೇಂಜ್), ಹೊಸ ಬಿಡುಗಡೆಗಳು (ರಿಲೀಸ್) ಮೊದಲಾದವುಗಳನ್ನು ವ್ಯವಸ್ಥಿತ ವಾಗಿ ನಿಭಾಯಿಸುವಲ್ಲಿ ಐಟಿಐಎಲ್ ನೆರವಾಗುತ್ತದೆ.
ಮಾಹಿತಿ ತಂತ್ರಜ್ಞಾನ ಸೇವೆಗಳನ್ನು ನಿಭಾಯಿಸುವಲ್ಲಿ ವಿಶ್ವದಾದ್ಯಂತ ವ್ಯಾಪಕವಾಗಿ ಬಳಕೆಯಾಗುತ್ತಿರುವ ಕಾರ್ಯತಂತ್ರಗಳಲ್ಲಿ ಐಟಿಐಎಲ್ ಅಗ್ರಗಣ್ಯವಾಗಿ ಬೆಳೆದುನಿಂತಿದೆ. ಇನ್‌ಸಿಡೆಂಟ್ ಮ್ಯಾನೇಜ್‌ಮೆಂಟ್, ಪ್ರಾಬ್ಲಂ ಮ್ಯಾನೇಜ್‌ಮೆಂಟ್, ಚೇಂಜ್ ಮ್ಯಾನೇಜ್‌ಮೆಂಟ್, ರಿಲೀಸ್ ಮ್ಯಾನೇಜ್‌ಮೆಂಟ್ ಹಾಗೂ ಸರ್ವಿಸ್ ಡೆಸ್ಕ್ ಸೇವೆಗಳಿಗೆ ಸಂಬಂಧಿಸಿ ದಂತೆ ಬಳಸಬಹುದಾದ ಅತ್ಯುತ್ತಮ ಅಭ್ಯಾಸಗಳ ಬಗೆಗೆ (ಬೆಸ್ಟ್ ಪ್ರಾಕ್ಟೀಸ್) ಐಟಿಐಎಲ್ ನಿರ್ದೇಶನಗಳನ್ನು ಒದಗಿಸುತ್ತದೆ.
ಇದೀಗ ವಿಶ್ವವಿಖ್ಯಾತವಾಗಿ ಬೆಳೆದಿರುವ ಐಟಿಐಎಲ್ ಅನ್ನು ಮೊತ್ತಮೊದಲ ಬಾರಿಗೆ ಬಳಕೆಗೆ ತಂದದ್ದು ಬ್ರಿಟಿಷ್ ಸರ್ಕಾರದ ಆಫೀಸ್ ಆಫ್ ಗವರ್ನಮೆಂಟ್ ಕಾಮರ್ಸ್ (www.itil.co.uk). ಆದರೆ ಈಗ ಐಟಿಐಎಲ್ ವಿಶ್ವದೆಲ್ಲೆಡೆಯ ಐಟಿ ಸೇವಾ ಸಂಸ್ಥೆಗಳ ಪಾಲಿಗೆ ಆದರ್ಶವಾಗಿಬಿಟ್ಟಿದೆ.
ಐಟಿಎಸ್‌ಎಂ ಹಾಗೂ ಐಟಿಐಎಲ್‌ನಲ್ಲಿ ಪ್ರಾವೀಣ್ಯತೆ ಉಳ್ಳವರು ಐಟಿ ಸೇವಾ ಕ್ಷೇತ್ರದಲ್ಲಿ ಉದ್ಯೋಗ ಅರಸಬಹುದು. ಮಾಹಿತಿ ತಂತ್ರಜ್ಞಾನ ಕ್ಷೇತ್ರಕ್ಕೆ ಸಂಬಂಧಿಸಿದ ಬಹುತೇಕ ಎಲ್ಲ ಬಿಪಿಒ ಉದ್ದಿಮೆಗಳಲ್ಲಿ ಐಟಿಎಸ್‌ಎಂಗೆ ಸಂಬಂಧಪಟ್ಟ ಉದ್ಯೋಗಗಳಿರುತ್ತವೆ.
ಬೇರೆಲ್ಲ ಕ್ಷೇತ್ರಗಳಂತೆ ಇಲ್ಲಿ ಕೂಡ ಸರ್ಟಿಫಿಕೇಷನ್‌ಗಳಿಗೆ ಮಾನ್ಯತೆ ಹೆಚ್ಚು. ‘ಇಂಟರ್‌ಪ್ರಾಮ್ ಯುಎಸ್‌ಎ’ಯಂತಹ (www.inter promusa.com) ಅನೇಕ ಸಂಸ್ಥೆಗಳು ಈ ಕ್ಷೇತ್ರದಲ್ಲಿ ಸರ್ಟಿ ಫಿಕೇಷನ್ ಪರೀಕ್ಷೆಗಳನ್ನು ನಡೆಸುತ್ತವೆ. ಈ ಕ್ಷೇತ್ರದಲ್ಲಿ ಕೆಲಸ ಮಾಡುವ ಸಂಸ್ಥೆಗಳೇ ತಮ್ಮ ಉದ್ಯೋಗಿಗಳಿಗೆ ತರಬೇತಿ ನೀಡುವ ಅಭ್ಯಾಸ ಕೂಡ ಇದೆ.
ಐಟಿಎಸ್‌ಎಂ ಹಾಗೂ ಐಟಿಐಎಲ್‌ಗಳಿಗೆ ಸಂಬಂಧಪಟ್ಟ ಹೆಚ್ಚಿನ ಮಾಹಿತಿಗಾಗಿ www.itil-itsm-world.comಗೆ ಭೇಟಿನೀಡಬಹುದು. ಸರ್ಚ್ ಇಂಜನ್‌ಗಳಲ್ಲಿ ಹುಡುಕಾಟ ನಡೆಸುವುದು ಕೂಡ ಒಳ್ಳೆಯ ಆಯ್ಕೆಯೇ!
(ಸೆಪ್ಟೆಂಬರ್ ೨೦೦೬)
ಅವಕಾಶ ಅಪಾರ : ಇಲ್ಲಿ ಗ್ರಾಹಕನೇ ದೇವರು
“ಗ್ರಾಹಕನೇ ದೇವರು” – ಇದು ಬಹುತೇಕ ಎಲ್ಲ ವ್ಯಾವಹಾರಿಕ ಸಂಸ್ಥೆಗಳ ಧ್ಯೇಯವಾಕ್ಯ. ಅತೀವ ಸ್ಪರ್ಧಾತ್ಮಕವಾಗಿರುವ ಇಂದಿನ ಪ್ರಪಂಚದಲ್ಲಂತೂ ಈ ಮಾತನ್ನು ಅಲ್ಲಗೆಳೆಯುವ ಸಂಸ್ಥೆಯೇ ಇರಲಾರದೇನೋ. ಉತ್ತಮ ಮಟ್ಟದ ಸೇವೆ ಒದಗಿಸಿ ಗ್ರಾಹಕ ತೃಪ್ತಿಯನ್ನು ಖಾತರಿಪಡಿಸಿಕೊಳ್ಳುವುದು ಅವರೆಲ್ಲರ ಏಕೈಕ ಧ್ಯೇಯವಾಗಿರುತ್ತದೆ.
ಗ್ರಾಹಕರ ಇಚ್ಛೆಯನ್ನು ಅರಿತು ಅವರಿಗೆ ಇಷ್ಟವಾಗುವಂತಹ ಸೇವೆ ಒದಗಿಸಿ, ಅವರೊಡನೆ ಸೌಹಾರ್ದಯುತ ಸಂಬಂಧ ಬೆಳೆಸಿಕೊಂಡು, ಆ ಮೂಲಕ ತಮ್ಮ ಸಂಸ್ಥೆಯ ವಹಿವಾಟನ್ನು ಹೆಚ್ಚಿಸಿಕೊಳ್ಳಲು ಎಲ್ಲರೂ ತುದಿಗಾಲಿನಲ್ಲಿ ನಿಂತಿರುತ್ತಾರೆ. ಈ ನಿಟ್ಟಿನಲ್ಲಿ ಯಾವುದೇ ಕ್ರಮ ಕೈಗೊಳ್ಳಲೂ ಅವರು ತಯಾರು!
ಇಂತಹ ಉದ್ದಿಮೆದಾರರಿಗಾಗಿ ರೂಪಗೊಂಡಿರುವ ವ್ಯವಸ್ಥೆಯೇ ಸಿಆರ್‌ಎಂ ಅಥವಾ ಕಸ್ಟಮರ್ ರಿಲೇಷನ್‌ಶಿಪ್ ಮ್ಯಾನೇಜ್‌ಮೆಂಟ್. ಗ್ರಾಹಕರ ಅಗತ್ಯಗಳನ್ನು ಅರಿತುಕೊಂಡು, ಅವರಿಗೆ ಸೂಕ್ತವಾದ ಸಲಹೆಗಳನ್ನು ನೀಡುವುದು, ಅವರ ವಿಚಾರಣೆಗಳಿಗೆ ಕ್ಷಿಪ್ರಗತಿಯಲ್ಲಿ ಉತ್ತರಗಳನ್ನು ಒದಗಿಸುವುದು, ಅವರು ಬಯಸುವಂತಹ ಮಟ್ಟದ ಸೇವೆ ನೀಡುವುದು – ಇವೆಲ್ಲವನ್ನೂ ಸಾಧ್ಯವಾಗಿಸುವುದು ಸಿಆರ್‌ಎಂ ಆಶಯ. ಇದರ ಜೊತೆಗೆ ಗ್ರಾಹಕರಿಗೆ ಸಂಬಂಧಿಸಿದ ಮಾಹಿತಿಯನ್ನು ವಿವಿಧ ಅಧ್ಯಯನಗಳ ಮೂಲಕ ಸರಿಯಾದ ರೀತಿಯಲ್ಲಿ ಬಳಸಿಕೊಂಡು ವ್ಯವಹಾರದಲ್ಲಿ ಹೆಚ್ಚಿನ ಲಾಭಪಡೆದುಕೊಳ್ಳಲು ಕೂಡ ಸಿಆರ್‌ಎಂ ಸಹಾಯಮಾಡುತ್ತದೆ.
ಬೇರೆಲ್ಲ ಕ್ಷೇತ್ರಗಳಂತೆ ಇಲ್ಲೂ ಕೂಡ ಗಣಕೀಕರಣ ವ್ಯಾಪಕವಾಗಿ ನಡೆದಿದೆ. ಇದರ ಫಲವಾಗಿ ಹುಟ್ಟಿಕೊಂಡಿರುವುದೇ ಇಸಿಆರ್‌ಎಂ ಅಥವಾ ಇಲೆಕ್ಟ್ರಾನಿಕ್ ಕಸ್ಟಮರ್ ರಿಲೇಷನ್‌ಶಿಪ್ ಮ್ಯಾನೇಜ್‌ಮೆಂಟ್. ವಿವಿಧ ತಂತ್ರಾಂಶಗಳ ಹಾಗೂ ಗಣಕ ಜಾಲಗಳ ನೆರವಿನಿಂದ ಉತ್ತಮ ಮಟ್ಟದ ಗ್ರಾಹಕ ಸೇವೆಯನ್ನು ಒದಗಿಸಲು ಇಸಿಆರ್‌ಎಂ ಸಹಾಯಮಾಡುತ್ತದೆ. ಇವೆಲ್ಲ ಸೌಲಭ್ಯಗಳನ್ನು ಬಳಸಿ ಗ್ರಾಹಕರಿಗೆ ವೈಯುಕ್ತಿಕ ಮಟ್ಟದ ಸೇವೆ ಒದಗಿಸುವುದು ಇಸಿಆರ್‌ಎಂನ ಮೂಲ ಉದ್ದೇಶ.
ಒರ್ಯಾಕಲ್ ಸಿಆರ್‌ಎಂ, ಬಾನ್ ಫ್ರಂಟ್ ಆಫೀಸ್, ಸ್ಯಾಪ್ ಸಿಆರ್‌ಎಂ, ಸೀಬೆಲ್, ಕ್ಲಾರಿಫೈ – ಮೊದಲಾದ ತಂತ್ರಾಂಶಗಳು ಇಸಿಆರ್‌ಎಂ ಕ್ಷೇತ್ರದಲ್ಲಿ ವ್ಯಾಪಕ ಬಳಕೆಯಲ್ಲಿವೆ. ಸಿಆರ್‌ಎಂ ತಂತ್ರಾಂಶಗಳ ಜೊತೆಗೆ ಬಿಸಿನೆಸ್ ಇಂಟಲಿಜೆನ್ಸ್ ಹಾಗೂ ಡೇಟಾ ಮೈನಿಂಗ್ ತಂತ್ರ ಜ್ಞಾನಗಳನ್ನು ಬಳಸಿಕೊಂಡು ವ್ಯವಸ್ಥಿತ ರೂಪದಲ್ಲಿ ಗ್ರಾಹಕ ನಡವಳಿಕೆಯ ಅಧ್ಯಯನ ನಡೆಸುವ ’ಕಸ್ಟಮರ್ ಅನಲಿಟಿಕ್ಸ್’ ಕ್ಷೇತ್ರ ಕೂಡ ಇದೀಗ ಬೆಳೆಯುತ್ತಿದೆ.
(ಸೆಪ್ಟೆಂಬರ್ ೨೦೦೬)
ಅವಕಾಶ ಅಪಾರ : ಕಚ್ಚಾವಸ್ತುಗಳ ಕಾಲುವೆಯಲ್ಲಿ
ಹಾಲಿನ ಡೈರಿ, ಉಪಕರಣಗಳನ್ನು ತಯಾರಿಸುವ ಕಾರ್ಖಾನೆ, ಸೂಪರ್‌ಮಾರ್ಕೆಟ್ – ಇಂತಹ ಯಾವುದೇ ಉದ್ದಿಮೆಯಾದರೂ ಅಲ್ಲಿ ಯಾವುದಾದರೊಂದು ಬಗೆಯ ಸಾಮಗ್ರಿಯನ್ನು ಹೊಂದಿಸಿಕೊಳ್ಳಬೇಕಾದ ಅಗತ್ಯ ಸದಾಕಾಲವೂ ಇದ್ದೇ ಇರುತ್ತದೆ. ಕಚ್ಚಾಸಾಮಗ್ರಿಗಳ ಕೊಳ್ಳುವಿಕೆ, ಯಾವಾಗ ಎಷ್ಟು ಪ್ರಮಾಣದ ಸಾಮಗ್ರಿ ಬೇಕಾಗುತ್ತದೆ ಎಂಬ ಅಂದಾಜು, ಸರಿಯಾದ ಸಮಯಕ್ಕೆ ಸರಿಯಾದ ಬೆಲೆಯಲ್ಲಿ ಸರಿಯಾದ ಪ್ರಮಾಣದ ಪೂರೈಕೆ – ಇವು ಎಲ್ಲ ಸಂಸ್ಥೆಗಳ ಆಡಳಿತ ವರ್ಗಕ್ಕೂ ತಲೆನೋವು ತಂದೊಡ್ಡುವ ಸಂಗತಿಗಳು.
ಈ ತಲೆನೋವಿಗೆ ಪರಿಹಾರ ನೀಡುವುದೇ ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್. ವಿವಿಧ ಅಂಕಿ-ಅಂಶಗಳ ಆಧಾರದ ಮೇಲೆ ಯಾವುದೇ ಉದ್ದಿಮೆಗೆ ಬೇಕಾದ ಸಾಮಗ್ರಿಗಳ ಪ್ರಮಾಣದ ಅಂದಾಜು, ಪೂರೈಕೆದಾರರ ಆಯ್ಕೆ, ಪೂರೈಕೆಯಾದ ಸಾಮಗ್ರಿಗಳ ಸರಿಯಾದ ಬಳಕೆ, ಉತ್ಪಾದಿಸಿದ ವಸ್ತುಗಳ ಸರಬರಾಜು ಹಾಗೂ ಇವೆಲ್ಲವುದರ ಮೇಲ್ವಿಚಾರಣೆ ನಡೆಸುವ ಕಲೆ ಹಾಗೂ ವಿಜ್ಞಾನವೇ ಈ ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್.
ಬೇರೆಲ್ಲ ಕ್ಷೇತ್ರಗಳಂತೆ ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್‌ನಲ್ಲೂ ಕೂಡ ಗಣಕಗಳ ಮೇಲಿನ ಅವಲಂಬನೆ ಹೆಚ್ಚುತ್ತಿದೆ. ಇದು ಇಲೆಕ್ಟ್ರಾನಿಕ್ ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್ ಅಥವಾ ಇಎಸ್‌ಸಿಎಂ ಎಂಬ ಹೊಸತೊಂದು ಆಯಾಮವನ್ನೇ ಸೃಷ್ಟಿಸಿದೆ.
ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್, ಮೆಟೀರಿಯಲ್ ಪ್ಲಾನಿಂಗ್ ಮುಂತಾದ ಕ್ಷೇತ್ರಗಳಲ್ಲಿ ಈಗಾಗಲೇ ಅನುಭವವುಳ್ಳವರಿಗೆ ಹಾಗೂ ಎಂಟರ್‌ಪ್ರೈಸ್ ರಿಸೋರ್ಸ್ ಪ್ಲಾನಿಂಗ್ (ಇಆರ್‌ಪಿ) ಹಿನ್ನೆಲೆ ಉಳ್ಳವರಿಗೆ ಇದರಿಂದಾಗಿ ಅನೇಕ ಅವಕಾಶಗಳೂ ಸೃಷ್ಟಿಯಾಗುತ್ತಿವೆ. ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್‌ಗೆ ಸಂಬಂಧಪಟ್ಟ ಬಹುತೇಕ ಕೆಲಸಗಳನ್ನು ನಿಭಾಯಿಸಬಲ್ಲ ಒರ್ಯಾಕಲ್ ಎಸ್‌ಸಿಎಂ, ಸ್ಯಾಪ್ ಅಡ್ವಾನ್ಸ್ಡ್ ಪ್ಲಾನರ್ ಆಂಡ್ ಆಪ್ಟಿಮೈಜರ್ (ಎಪಿಒ) ಮೊದಲಾದ ತಂತ್ರಾಂಶಗಳೂ ಮಾರುಕಟ್ಟೆಗೆ ಬಂದಿವೆ. ಅನೇಕ ಬಿಪಿಒ ಸಂಸ್ಥೆಗಳು ಈ ಕ್ಷೇತ್ರದಲ್ಲಿ ತೊಡಗಿಸಿಕೊಂಡಿರುವುದರಿಂದ ಆಗಿಂದಾಗ್ಗೆ ಹೊಸಹೊಸ ಉದ್ಯೋಗಗಳೂ ಸೃಷ್ಟಿಯಾಗುತ್ತಿರುತ್ತವೆ.
ಸಪ್ಲೈ ಚೈನ್ ಮ್ಯಾನೇಜ್‌ಮೆಂಟ್ ಬಗ್ಗೆ ಹೆಚ್ಚಿನ ಮಾಹಿತಿಗಾಗಿ ಸಪ್ಲೈ ಚೈನ್ ಕೌನ್ಸಿಲ್‌ನ ಜಾಲತಾಣ www.supply-chain.org ಅನ್ನು ಸಂದರ್ಶಿಸಬಹುದು. ಈ ಕ್ಷೇತ್ರಕ್ಕೆ ಹೊಸದಾಗಿ ಪ್ರವೇಶಿಸಲು ಬಯಸುವವರು ಬೆಂಗಳೂರಿನ ಇಂಡಿಯನ್ ಇನ್‌ಸ್ಟಿಟ್ಯೂಟ್ ಆಫ್ ಮೆಟೀರಿಯಲ್ಸ್ ಮ್ಯಾನೇಜ್‌ಮೆಂಟ್, ಮುಂಬೈನ ಎನ್‌ಎಂಐಎಂಎಸ್ ಮೊದಲಾದ ಸಂಸ್ಥೆಗಳು ನಡೆಸುವ ಡಿಪ್ಲೊಮಾ ಅಥವಾ ಸ್ನಾತಕೋತ್ತರ ಕಾರ್ಯಕ್ರಮಗಳಿಗೆ ಸೇರಬಹುದು.
(ಸೆಪ್ಟೆಂಬರ್ ೨೦೦೬)
ಅವಕಾಶ ಅಪಾರ : ಬರೀ ಸಾಫ್ಟ್ವೇರ್ ಅಲ್ಲ, ಇದು ಮಿಡ್ಲ್ವೇರ್
ಸಾಫ್ಟ್‌ವೇರ್ ಇಂಜಿನಿಯರುಗಳ ಕೆಲಸ ಏನು ಹೇಳಿ? ವಿವಿಧ ಅಗತ್ಯಗಳಿಗೆ ಬೇಕಾದ ತಂತ್ರಾಂಶಗಳನ್ನು ಸಿದ್ಧಪಡಿಸುವುದು, ಹಾಗೂ ಆ ತಂತ್ರಾಂಶ ಸರಿಯಾಗಿ ಕೆಲಸಮಾಡುವಂತೆ ನೋಡಿಕೊಳ್ಳುವುದು – ಇಷ್ಟೆತಾನೆ?
ಆದರೆ ಈಗ, ತಂತ್ರಾಂಶ ಬಳಕೆದಾರರ ಬೇಡಿಕೆಗಳು ಹೆಚ್ಚುತ್ತಿದ್ದಂತೆ ತಂತ್ರಾಂಶಗಳ ಸಂಕೀರ್ಣತೆ ಕೂಡ ಹೆಚ್ಚುತ್ತಿದೆ; ಗಣಕಗಳು, ಮೊಬೈಲ್ ದೂರವಾಣಿಗಳು ಮುಂತಾದ ವಿವಿಧ ಬಗೆಯ ಯಂತ್ರಾಂಶಗಳು, ಕಾರ್ಯಾಚರಣೆ ವ್ಯವಸ್ಥೆಗಳು (ಆಪರೇಟಿಂಗ್ ಸಿಸ್ಟಂ) ಹಾಗೂ ಇಂಟರ್‌ಫೇಸ್‌ಗಳ ಜೊತೆಗೆ ವ್ಯವಹರಿಸುವ ತಂತ್ರಾಂಶಗಳು ಸಿದ್ಧವಾಗುತ್ತಿವೆ.
ಈ ತಂತ್ರಾಂಶಗಳು ಇಷ್ಟೊಂದು ವಿಭಿನ್ನ ರೀತಿಯ ವ್ಯವಸ್ಥೆಗಳ ಜೊತೆಗೆ ವ್ಯವಹರಿಸಲು ಅನುವುಮಾಡಿಕೊಡುವುದು ಇನ್ನೂ ಒಂದು ತಂತ್ರಾಂಶ ಎನ್ನುವುದು ಕುತೂಹಲಕರ ಅಂಶ. ಈ ಬಗೆಯ ತಂತ್ರಾಂಶಗಳನ್ನು ’ಮಿಡ್ಲ್‌ವೇರ್’ ಎಂದು ಕರೆಯುತ್ತಾರೆ.
ಉದಾಹರಣೆಗೆ ನಿಮ್ಮ ಬ್ಯಾಂಕಿನ ಎಟಿಎಂ ಅನ್ನೇ ನೋಡಿ. ಅದರೊಳಗೆ ನಿಮ್ಮ ಕಾರ್ಡನ್ನು ತುರುಕಿ, ನಾಲ್ಕು ಅಂಕಿಗಳ ಒಂದು ರಹಸ್ಯ ಸಂಕೇತವನ್ನು ದಾಖಲಿಸಿದರೆ ಆಯಿತು. ನಿಮಗೆ ದುಡ್ಡು ಬೇಕೋ, ನಿಮ್ಮ ಖಾತೆಯಲ್ಲಿ ಎಷ್ಟು ದುಡ್ಡಿದೆ ಎನ್ನುವುದನ್ನು ನೋಡಬೇಕೋ – ಏನು ಬೇಕಿದ್ದರೂ ಸಾಧ್ಯ. ಆದರೆ ಇಲ್ಲಿ ನಿಮ್ಮ ಕಾರ್ಡು ಹಾಗೂ ಸಂಕೇತ ಸಂಖ್ಯೆ ಸರಿಯಾದದ್ದೋ ಇಲ್ಲವೋ ಎನ್ನುವುದನ್ನು ಪರೀಕ್ಷಿಸುವುದರಿಂದ ಪ್ರಾರಂಭಿಸಿ ನಿಮ್ಮ ಖಾತೆಯಲ್ಲಿ ಹಣ ಇದೆ ಎನ್ನುವುದನ್ನು ಖಾತರಿಪಡಿಸಿಕೊಂಡು ನಿಮಗೆ ನೀಡುವುದರವರೆಗೆ ಹತ್ತು ಹನ್ನೆರಡು ವಿವಿಧ ತಂತ್ರಾಂಶಗಳು ಕಾರ್ಯನಿರತವಾಗಿರುತ್ತವೆ. ಆದರೆ ಇದನ್ನೆಲ್ಲ ಒಂದುಗೂಡಿಸುವ ಮಿಡ್ಲ್‌ವೇರ್, ನಿಮಗೆ ಇದೆಲ್ಲ ಒಂದೇ ಎಂಬ ಭಾವನೆ ಮೂಡಿಸುವಲ್ಲಿ ಸಫಲವಾಗುತ್ತದೆ.
ವಿಶ್ವದೆಲ್ಲೆಡೆಯ ಸಾಫ್ಟ್‌ವೇರ್ ಉದ್ಯಮ ನಾಗಾಲೋಟದಲ್ಲಿ ಬೆಳೆಯುತ್ತಿದ್ದಂತೆ, ತಯಾರಾಗುವ ತಂತ್ರಾಂಶಗಳು ಹೆಚ್ಚುಹೆಚ್ಚು ಸಂಕೀರ್ಣವಾಗುತ್ತಿದ್ದಂತೆ ಮಿಡ್ಲ್‌ವೇರ್‌ಗೆ ದೊರಕುತ್ತಿರುವ ಮಹತ್ವ ಕೂಡ ಹೆಚ್ಚುತ್ತಿದೆ. ಕಳೆದ ಕೆಲವು ವರ್ಷಗಳಲ್ಲಿ ಈ ಕ್ಷೇತ್ರ ಸುಮಾರು ನಾಲ್ಕೈದು ನೂರು ಪಟ್ಟು ಬೆಳೆದಿರುವುದನ್ನು ಗಮನಿಸಿದರೆ ಮಿಡ್ಲ್ ವೇರ್‌ನ ಭವಿಷ್ಯ ಅದೆಷ್ಟು ರೋಚಕ ಎನ್ನುವುದು ಸ್ಪಷ್ಟವಾಗುತ್ತದೆ.
ಮಿಡ್ಲ್‌ವೇರ್ ಕ್ಷೇತ್ರದಲ್ಲಿ ಅವಕಾಶಗಳನ್ನು ಅರಸುವವರು ಗಣಕ ವಿಜ್ಞಾನದ ಹಿನ್ನೆಲೆ ಹಾಗೂ ಸಿ++, ಜಾವಾ ಮುಂತಾದ ಆಬ್ಜೆಕ್ಟ್ ಓರಿಯೆಂಟೆಡ್ ಪ್ರೋಗ್ರಾಮಿಂಗ್ ಭಾಷೆಗಳಲ್ಲಿ ಪ್ರಾವೀಣ್ಯ ಹೊಂದಿರಬೇಕಾದದ್ದು ಅಗತ್ಯ. ಈ ಕ್ಷೇತ್ರದಲ್ಲಿ ಸಾಂಪ್ರದಾಯಿಕ ಪದವಿಗಳು ಇಲ್ಲವೇ ಇಲ್ಲ ಎಂದೇ ಹೇಳಬಹುದು. ಆದರೆ ಗಣಕವಿಜ್ಞಾನದಲ್ಲಿ ತರಬೇತಿ ನೀಡುವ ವಿವಿಧ ಸಂಸ್ಥೆಗಳು ಮಿಡ್ಲ್‌ವೇರ್‌ಗೆ ಸಂಬಂಧಿಸಿದ ಕ್ಷೇತ್ರಗಳಲ್ಲಿ ಅನೇಕ ಕೋರ್ಸ್‌ಗಳನ್ನು ನಡೆಸುತ್ತವೆ. ಮೈಕ್ರೋಸಾಫ್ಟ್, ಸನ್ ಮುಂತಾದ ಸಂಸ್ಥೆಗಳು ಸರ್ಟಿಫಿಕೇಷನ್ ಪರೀಕ್ಷೆಗಳನ್ನು ಕೂಡ ನಡೆಸುತ್ತವೆ. ಇಂತಹ ಸರ್ಟಿಫಿಕೇಷನ್‌ಗಳನ್ನು ಹೊಂದಿರುವವರಿಗೆ ಸಹಜವಾಗಿಯೇ ಹೆಚ್ಚಿನ ಅವಕಾಶಗಳು ದೊರಕುತ್ತವೆ.
(ಸೆಪ್ಟೆಂಬರ್ ೨೦೦೬)
ಅವಕಾಶ ಅಪಾರ : ಡೇಟಾ ಮೈನಿಂಗ್ ಎಂಬ ಮಾಹಿತಿ ಗಣಿಗಾರಿಕೆ
ವ್ಯಾವಹಾರಿಕ ವಿಷಯಗಳಿಗೆ ಸಂಬಂಧಪಟ್ಟ ಚಾರಿತ್ರಿಕ ಮಾಹಿತಿಯನ್ನು ಸಂಗ್ರಹಿಸಿಡಲು ಡೇಟಾ ವೇರ್‌ಹೌಸ್‌ಗಳನ್ನು ಬಳಸುವ ವಿಷಯ ನಮಗೆ ಈಗಾಗಲೇ ಗೊತ್ತು. ಇಂತಹ ಡೇಟಾ ವೇರ್‌ಹೌಸ್‌ಗಳಿಂದ ಲಭ್ಯವಾಗುವ ಮಾಹಿತಿಯ ಅಧ್ಯಯನ ಹಾಗೂ ಆ ಅಧ್ಯಯನದ ಆಧಾರದ ಮೇಲೆ ವ್ಯಾವಹಾರಿಕ ನಿರ್ಧಾರಗಳನ್ನು ಕೈಗೊಳ್ಳುವ ಕೆಲಸ ಇಂದಿನ ದಿನಗಳಲ್ಲಿ ಬಹಳ ಮಹತ್ವ ಪಡೆದುಕೊಂಡಿದೆ.
ಈ ಕೆಲಸದಲ್ಲಿ ನೆರವಾಗುವ ತಂತ್ರಜ್ಞಾನದ ಹೆಸರು ಡೇಟಾ ಮೈನಿಂಗ್. ಡೇಟಾ ವೇರ್‌ಹೌಸ್‌ನಂತಹ ದೊಡ್ಡ ದತ್ತಸಂಚಯ (ಡೇಟಾಬೇಸ್)ಗಳಿಂದ ನಮಗೆ ಬೇಕಾದ ಮಾಹಿತಿಯನ್ನು ಬೇಕಾದ ರೀತಿಯಲ್ಲಿ ಪಡೆದುಕೊಳ್ಳಲು ಡೇಟಾ ಮೈನಿಂಗ್ ತಂತ್ರಾಂಶಗಳು ಸಹಾಯ ಮಾಡುತ್ತವೆ, ದತ್ತಸಂಚಯಗಳಲ್ಲಿ ಲಭ್ಯವಿರುವ ಮಾಹಿತಿಯನ್ನು ಆಧರಿಸಿ ಮುಂದಿನ ನಿರ್ಧಾರಗಳನ್ನು ಕೈಗೊಳ್ಳಲು ನೆರವಾಗುತ್ತವೆ.
ಉದಾಹರಣೆಗೆ, ಯಾವುದೇ ಸಂಸ್ಥೆಯೊಂದರ ಗ್ರಾಹಕರ ಕೊಳ್ಳುವ ಅಭ್ಯಾಸ ಹೇಗಿದೆ ಎನ್ನುವುದನ್ನು ಅಧ್ಯಯನ ಮಾಡಿದರೆ ಮುಂದಿನ ದಿನಗಳಲ್ಲಿ ಯಾವ ಉತ್ಪನ್ನಗಳನ್ನು ಎಷ್ಟು ಪ್ರಮಾಣದಲ್ಲಿ ಉತ್ಪಾದಿಸಬೇಕು ಎನ್ನುವ ವಿಷಯ ಆ ಸಂಸ್ಥೆಗೆ ಅರಿವಾಗುತ್ತದೆ.
ಇತ್ತೀಚಿನ ದಿನಗಳಲ್ಲಿ ವ್ಯಾಪಾರ-ವಹಿವಾಟಿಗೆ ಸಂಬಂಧಪಟ್ಟ ಮಾಹಿತಿ ಸಂಗ್ರಹಣೆ ಹಾಗೂ ಸಂಸ್ಕರಣೆಯ ಜೊತೆಗೆ ವಿಶ್ಲೇಷಣೆಯ ಮಹತ್ವ ಕೂಡ ಹೆಚ್ಚುತ್ತಿರುವುದರಿಂದ ಡೇಟಾ ಮೈನಿಂಗ್ ತಂತ್ರಜ್ಞರಿಗೆ ಈಗ ಮಾರುಕಟ್ಟೆಯಲ್ಲಿ ಬೇಡಿಕೆ ಕಂಡುಬರುತ್ತಿದೆ.
ಈ ಕ್ಷೇತ್ರಕ್ಕೆ ಪ್ರವೇಶಿಸಲು ಗಣಕವಿಜ್ಞಾನದ ಹಿನ್ನೆಲೆ ಹೊಂದಿರಬೇಕಾಗುತ್ತದೆ. ನ್ಯೂರೋ ಏಜೆಂಟ್ ಸಂಸ್ಥೆಯ ಡೇಟಾಮೈಂಡ್, ಐಡಿಐಎಸ್‌ನ ಇನ್ಫರ್ಮೇಷನ್ ಡಿಸ್ಕವರಿ, ಎಸ್‌ಎಎಸ್‌ನ ಎಂಟರ್ ಪ್ರೈಸ್ ಮೈನರ್ ಮುಂತಾದ ತಂತ್ರಾಂಶಗಳ ಪರಿಚಯ  ಇರುವುದೂ ಒಳ್ಳೆಯದು.
ಐಐಟಿ, ಐಐಐಟಿ, ಭಾರತೀಯ ವಿಜ್ಞಾನ ಮಂದಿರ ಮುಂತಾದ ಸಂಸ್ಥೆಗಳಿಂದ ಪ್ರಾರಂಭಿಸಿ ಗಣಕ ವಿಜ್ಞಾನಕ್ಕೆ ಸಂಬಂಧಪಟ್ಟ ಬಹುತೇಕ ಎಲ್ಲ ಪ್ರಮುಖ ಸಂಸ್ಥೆಗಳಲ್ಲೂ ಡೇಟಾ ಮೈನಿಂಗ್ ಬಗ್ಗೆ ಕಲಿಯಲು ಅವಕಾಶವಿದೆ. ಸಾಫ್ಟ್‌ವೇರ್ ಸಂಸ್ಥೆಗಳಲ್ಲಷ್ಟೇ ಅಲ್ಲದೆ ವಾಣಿಜ್ಯ ಸಂಸ್ಥೆಗಳು, ಅಧ್ಯಯನ ಕೇಂದ್ರಗಳು ಮುಂತಾದೆಡೆಗಳಲ್ಲೆಲ್ಲ ಡೇಟಾ ಮೈನಿಂಗ್ ತಜ್ಞರು ಉದ್ಯೋಗ ಅರಸಬಹುದು.
ಡೇಟಾ ಮೈನಿಂಗ್ ಬಗ್ಗೆ ಹೆಚ್ಚಿನ ಮಾಹಿತಿಗಾಗಿ www.the-data-mine.com ವಿಳಾಸದಲ್ಲಿರುವ ಸಮುದಾಯ ತಾಣಕ್ಕೆ ಭೇಟಿನೀಡಬಹುದು.
(ಆಗಸ್ಟ್ ೨೦೦೬)
ಅವಕಾಶ ಅಪಾರ : ಹಾರುವ ಕನಸಿಗೆ ರೆಕ್ಕೆಕಟ್ಟುವ ಕೆಲಸ
ವಿಮಾನ ನಿರ್ಮಾಣ ಸಂಸ್ಥೆಗಳಿಗೆ ಭಾರತ ಈಗ ಬಹು ಆಕರ್ಷಕ ಮಾರುಕಟ್ಟೆ. ನಮ್ಮ ದೇಶದ ನಾಗರಿಕ ವಿಮಾನಯಾನ ಕ್ಷೇತ್ರ ಬಹಳ ವೇಗವಾಗಿ ಬೆಳೆಯುತ್ತಿರುವುದರಿಂದ ವಿಮಾನಗಳನ್ನು ತಯಾರಿಸುವ ಸಂಸ್ಥೆಗಳು ತಮ್ಮ ಗ್ರಾಹಕರ ಪಟ್ಟಿಗೆ ಭಾರತೀಯ ಸಂಸ್ಥೆಗಳನ್ನು ಸೇರಿಸಿಕೊಳ್ಳಲು ತುರುಸಿನ ಸ್ಪರ್ಧೆಗಿಳಿದಿವೆ. ಹೀಗೆ ಹೆಚ್ಚುತ್ತಿರುವ ಸ್ಪರ್ಧೆಯಿಂದಾಗಿ ಅವು ತಮ್ಮ ತಂತ್ರಜ್ಞಾನವನ್ನು ಅತ್ಯಂತ ಕ್ಷಿಪ್ರ ಗತಿಯಲ್ಲಿ ಉತ್ತಮಪಡಿಸಿಕೊಳ್ಳಬೇಕಾದ ಸನ್ನಿವೇಶ ಎದುರಾಗಿದೆ.
ಈ ಸ್ಪರ್ಧೆಯಿಂದ ನಮ್ಮದೇ ದೇಶದ ಐಟಿ ಸಂಸ್ಥೆಗಳಿಗೆ ಹೊಸತೊಂದು ಅವಕಾಶ ಸೃಷ್ಟಿಯಾಗಿರುವುದು ತಮಾಷೆಯ ವಿಷಯ.
ಕಡಿಮೆ ವೆಚ್ಚದಲ್ಲಿ ಉನ್ನತಮಟ್ಟದ ತಂತ್ರಜ್ಞಾನವನ್ನು ಪಡೆಯುವ ಉದ್ದೇಶದಿಂದ ಹುಟ್ಟಿಕೊಂಡ ಏರೋಸ್ಪೇಸ್ ಟೆಕ್ನಾಲಜಿ ಔಟ್ ಸೋರ್ಸಿಂಗ್ ಕ್ಷೇತ್ರ ಇದೀಗ ಬೆಳೆಯುತ್ತಿದ್ದು, ಅನೇಕ ಭಾರತೀಯ ಸಂಸ್ಥೆಗಳು ಈ ಕ್ಷೇತ್ರದಲ್ಲಿ ತೊಡಗಿಸಿಕೊಂಡಿವೆ. ವಿಮಾನಗಳ ವಿನ್ಯಾಸ, ಅವುಗಳ ನಿರ್ಮಾಣದಲ್ಲಿ ಬಳಸಬಹುದಾದ ಹೊಸ ವಿಧಾನಗಳು, ವಿಮಾನಗಳಲ್ಲಿ ಬಳಕೆಯಾಗುವ ಯಂತ್ರಾಂಶ ಹಾಗೂ ತಂತ್ರಾಂಶಗಳ ತಯಾರಿ – ಹೀಗೆ ವಿಭಿನ್ನ ರೀತಿಯ ಚಟುವಟಿಕೆಗಳಲ್ಲಿ ಭಾರತೀಯ ಸಂಸ್ಥೆಗಳು ಸಕ್ರಿಯವಾಗಿವೆ.
ಕಳೆದ ವರ್ಷ ಭಾರತದಲ್ಲಿ ಈ ಕ್ಷೇತ್ರದ ವಹಿವಾಟು ಸುಮಾರು ಹತ್ತರಿಂದ ಹದಿನೈದು ಕೋಟಿ ಡಾಲರುಗಳಷ್ಟಿತ್ತು ಎಂದು ನ್ಯಾಸ್‌ಕಾಮ್ ಅಂದಾಜುಗಳು ಹೇಳುತ್ತವೆ. ಮುಂದಿನ ವರ್ಷಗಳಲ್ಲಿ ಈ ಕ್ಷೇತ್ರದಿಂದ ಕನಿಷ್ಟ ನೂರು ಕೋಟಿ ಡಾಲರುಗಳವರೆಗಿನ ವಹಿವಾಟನ್ನು ನಿರೀಕ್ಷಿಸ ಬಹುದು ಎಂಬುದು ನ್ಯಾಸ್‌ಕಾಮ್ ಅಂದಾಜು.
ಮೆಕಾನಿಕಲ್, ಇಲೆಕ್ಟ್ರಾನಿಕ್ಸ್ ಹಾಗೂ ಏವಿಯಾನಿಕ್ಸ್ ಇಂಜಿನಿಯರಿಂಗ್ ಹಿನ್ನೆಲೆಯುಳ್ಳವರಿಗೆ ಈ ಕ್ಷೇತ್ರದಲ್ಲಿ ಅವಕಾಶಗಳು ಲಭಿಸಲಿವೆ. ಗಣಕವಿಜ್ಞಾನದಲ್ಲಿ ಉತ್ತಮ ಮಟ್ಟದ ಪರಿಣತಿ ಇರಬೇಕಾದದ್ದು ಅವಶ್ಯಕ. ಇಲ್ಲಿ ಕೆಲಸ ಮಾಡುವವರು ಯಂತ್ರಾಂಶ ವಿನ್ಯಾಸ ಹಾಗೂ ತಂತ್ರಾಂಶ ನಿರ್ಮಾಣದಂತಹ ಕೆಲಸಗಳ ಜೊತೆಗೆ ಟೆಸ್ಟಿಂಗ್, ಡಾಕ್ಯುಮೆಂಟೇಷನ್, ಮೇಂಟೆನೆನ್ಸ್ ಮೊದಲಾದ ಜವಾಬ್ದಾರಿಗಳನ್ನೂ ಹೊರಬೇಕಾಗುತ್ತದೆ.
ಮುಂದಿನ ದಿನಗಳಲ್ಲಿ ಫ್ಲೈಟ್ ಕಂಟ್ರೋಲ್ ವ್ಯವಸ್ಥೆ, ಕಾಕ್‌ಪಿಟ್ ಡಿಸ್ಪ್ಲೇ ಹಾಗೂ ಇನ್‌ಫರ್ಮೇಷನ್ ವ್ಯವಸ್ಥೆ, ಇಂಜಿನ್ ನಿಯಂತ್ರಣ ಹಾಗೂ ಅಪಾಯ ಮುನ್ನೆಚ್ಚರಿಕೆ ವ್ಯವಸ್ಥೆ, ಏರ್ ಟ್ರಾಫಿಕ್ ನಿರ್ವಹಣೆ ಮುಂತಾದ ಅತ್ಯಾಧುನಿಕ ತಂತ್ರಜ್ಞಾನ ಆಧರಿತ ಕ್ಷೇತ್ರಗಳಲ್ಲೂ ಭಾರತೀಯ ಸಂಸ್ಥೆಗಳು ಕೆಲಸಮಾಡಲಿವೆ ಎಂದು ನ್ಯಾಸ್‌ಕಾಮ್ ಅಂದಾಜುಗಳು ಹೇಳುತ್ತವೆ.
ಚೆನ್ನೈನ ಮದ್ರಾಸ್ ಇನ್‌ಸ್ಟಿಟ್ಯೂಟ್ ಆಫ್ ಟೆಕ್ನಾಲಜಿ ಸಂಸ್ಥೆ ಏವಿಯಾನಿಕ್ಸ್ ಕ್ಷೇತ್ರದಲ್ಲಿ ಸ್ನಾತಕೋತ್ತರ ಪದವಿ ಕಾರ್ಯಕ್ರಮವನ್ನು ನಡೆಸುತ್ತಿದೆ. ಈ ಬಗ್ಗೆ ಹೆಚ್ಚಿನ ವಿವರಗಳಿಗಾಗಿ www. mitindia.edu/avionics.htm ತಾಣವನ್ನು ಸಂದರ್ಶಿಸಬಹುದು.
(ಆಗಸ್ಟ್ ೨೦೦೬)
ಅವಕಾಶ ಅಪಾರ : ಡಿಜಿಟಲ್ ಸಂಕೇತಗಳ ಬೆನ್ನೇರಿ
ನಮ್ಮ ಆಪ್ತರ ದೂರವಾಣಿ ಸಂಖ್ಯೆಗಳೆಲ್ಲವಕ್ಕೂ ಒಂದೊಂದು ಧ್ವನಿಯನ್ನು ರೆಕಾರ್ಡ್ ಮಾಡಿಟ್ಟುಬಿಟ್ಟರೆ ಆಯಿತು, ಮತ್ತೆ ಅದೇ ಧ್ವನಿ ಹೊರಡಿಸಿದ ತಕ್ಷಣ ಆ ವ್ಯಕ್ತಿಯ ದೂರವಾಣಿ ಸಂಖ್ಯೆಗೆ ತನ್ನಷ್ಟಕ್ಕೆ ತಾನೇ ಕರೆ ಹೋಗುತ್ತದೆ! ಎಷ್ಟು ತಮಾಷೆಯ ವಿಷಯ ಅಲ್ಲವೆ?
ಇಂದು ಹೆಚ್ಚೂಕಡಿಮೆ ಎಲ್ಲ ಮೊಬೈಲ್ ದೂರವಾಣಿಗಳಲ್ಲೂ ಇರುವ ಈ ಸೌಲಭ್ಯವನ್ನು ಸಾಧ್ಯವಾಗಿಸಿರುವ ತಂತ್ರಜ್ಞಾನವೇ ಡಿಜಿಟಲ್ ಸಿಗ್ನಲ್ ಪ್ರಾಸೆಸಿಂಗ್, ಸರಳವಾಗಿ ’ಡಿಎಸ್‌ಪಿ’.
ಅತ್ಯಾಧುನಿಕ ದೂರದರ್ಶನ, ಸಿಡಿ/ಡಿವಿಡಿ/ಎಂಪಿ೩ ಪ್ಲೇಯರ್‌ಗಳು, ಎಂಪಿಇಜಿ ರೂಪಕ್ಕೆ ಚಲನಚಿತ್ರಗಳ ಕುಗ್ಗಿಸುವಿಕೆ (ಕಂಪ್ರೆಷನ್), ಧ್ವನಿ ಗುರುತಿಸುವಿಕೆ (ವಾಯ್ಸ್ ರೆಕಗ್ನಿಷನ್), ಅಂತರಜಾಲದ ಮೂಲಕ ಧ್ವನಿ ಸಂಕೇತಗಳ ರವಾನೆ (ವಿಒಐಪಿ) – ಹೀಗೆ ಅನೇಕ ಉಪಯೋಗಗಳಿಗಾಗಿ ಈ ತಂತ್ರಜ್ಞಾನ ಬಳಕೆಯಾಗುತ್ತದೆ.
ಅತ್ಯಂತ ಸಂಕೀರ್ಣವಾದ ವಿದ್ಯುನ್ಮಂಡಲಗಳನ್ನು (ಇಂಟಿಗ್ರೇಟೆಡ್ ಸರ್ಕ್ಯೂಟ್) ವಿನ್ಯಾಸಗೊಳಿಸುವುದರಿಂದ ಪ್ರಾರಂಭಿಸಿ ’ಸಿ’ ಹಾಗೂ ಅಸೆಂಬ್ಲಿ ಸ್ತರದ ಭಾಷೆಗಳಲ್ಲಿ ಪ್ರೋಗ್ರಾಮಿಂಗ್ ಮಾಡುವುದರವರೆಗೆ ಅನೇಕ ಬಗೆಯ ಅವಕಾಶಗಳು ಡಿಜಿಟಲ್ ಸಿಗ್ನಲ್ ಪ್ರಾಸೆಸಿಂಗ್ ಕ್ಷೇತ್ರದಲ್ಲಿ ಲಭ್ಯವಿರುತ್ತವೆ. ಗಣಿತದಲ್ಲಿ ಪರಿಣತಿ ಹಾಗೂ ಇಲೆಕ್ಟ್ರಾನಿಕ್ಸ್ ಕ್ಷೇತ್ರದ ಹಿನ್ನೆಲೆಯುಳ್ಳವರಿಗೆ ಈ ಕ್ಷೇತ್ರದಲ್ಲಿ ಆದ್ಯತೆ.
ಇಲ್ಲಿ ಉನ್ನತ ಮಟ್ಟದ ತಾಂತ್ರಿಕ ಕೌಶಲ ಅಗತ್ಯವಾದ್ದರಿಂದ ಸದ್ಯದಲ್ಲಿ ಲಭ್ಯವಿರುವ ಪರಿಣತರ ಸಂಖ್ಯೆ ಕೊಂಚ ಕಡಿಮೆಯೇ ಎಂದರೂ ತಪ್ಪಾಗಲಾರದು. ಹೀಗಾಗಿ ಡಿಎಸ್‌ಪಿ ಕ್ಷೇತ್ರದಲ್ಲಿ ಉತ್ತಮ ಪರಿಣತಿ ಹೊಂದಿರುವವರಿಗೆ ಪ್ರಾರಂಭದಿಂದಲೇ ಒಳ್ಳೆಯ ಸಂಬಳ ಗ್ಯಾರಂಟಿ!
ಭಾರತೀಯ ವಿಜ್ಞಾನ ಮಂದಿರ, ವಿವಿಧ ಐಐಟಿಗಳು, ಎನ್‌ಐಟಿಗಳು ಹಾಗೂ ಇನ್ನಿತರ ಪ್ರಮುಖ ಅಧ್ಯಯನ ಕೇಂದ್ರಗಳಲ್ಲಿ ಡಿಎಸ್‌ಪಿಗೆ ಸಂಬಂಧಪಟ್ಟ ಹಲವಾರು ಶೈಕ್ಷಣಿಕ ಕಾರ್ಯಕ್ರಮಗಳು ಲಭ್ಯವಿವೆ. ಇದಲ್ಲದೆ ಡಿಜಿಟಲ್ ಸಿಗ್ನಲ್ ಪ್ರಾಸೆಸಿಂಗ್ ಕ್ಷೇತ್ರದಲ್ಲಿ ತರಬೇತಿ ನೀಡುವ ಸಂಸ್ಥೆಗಳೂ (ಮುಖ್ಯವಾಗಿ ಬೆಂಗಳೂರಿನಲ್ಲಿ) ಕಾರ್ಯನಿರ್ವಹಿಸುತ್ತಿವೆ. ಇವುಗಳಲ್ಲಿ ಹಲವು ಡಿಎಸ್‌ಪಿ ಕ್ಷೇತ್ರದಲ್ಲಿ ತೊಡಗಿಸಿಕೊಂಡಿರುವ ಹಲವಾರು ವಿಶ್ವವಿಖ್ಯಾತ ಸಂಸ್ಥೆಗಳ ಸಹಯೋಗದಲ್ಲಿ ತಮ್ಮ ಸೇವೆಯನ್ನು ಒದಗಿಸುತ್ತಿರುವುದು ಗಮನಾರ್ಹ.
ಡಿಎಸ್‌ಪಿ ಬಗೆಗೆ ಹೆಚ್ಚಿನ ಮಾಹಿತಿಗಾಗಿ www.dspguru.com, www.dsprelated.comನಂತಹ ತಾಣಗಳಿಗೆ ಭೇಟಿಕೊಡಬಹುದು. ಇಲ್ಲವೇ ನಿಮಗೆ ಬೇಕಾದ ನಿರ್ದಿಷ್ಟ ಮಾಹಿತಿಗಾಗಿ ಹುಡುಕಾಟ ನಡೆಸಲು ಗೂಗಲ್‌ನಂತಹ ಸರ್ಚ್ ಇಂಜನ್‌ಗಳ ಮೊರೆಹೋಗುವುದು ಇನ್ನೂ ಒಳ್ಳೆಯದು!
(ಆಗಸ್ಟ್ ೨೦೦೬)
ಅವಕಾಶ ಅಪಾರ : ಜೀವಶಾಸ್ತ್ರಕ್ಕೆ ಗಣಕದ ಮೆರುಗು
ಮಾನವನ ವಂಶವಾಹಿ, ಸೃಷ್ಟಿಯ ಅತ್ಯಂತ ಕ್ಲಿಷ್ಟಕರ ರಚನೆ ಗಳಲ್ಲೊಂದು. ಈ ವಂಶವಾಹಿಯ ರಚನೆ ಹೇಗಿರುತ್ತದೆ ಹಾಗೂ ಅವುಗಳ ರಚನೆಯ ಮೇಲೆ ಮಾನವ ಜೀವನ ಹೇಗೆ ಆಧರಿತ ವಾಗಿರುತ್ತದೆ ಎಂಬುದನ್ನೆಲ್ಲ ಅರಿತುಕೊಳ್ಳುವ ಮಹತ್ವಾಕಾಂಕ್ಷೆ ಹೊಂದಿರುವ ಬೃಹತ್ ಯೋಜನೆಯೇ ಹ್ಯೂಮನ್ ಜಿನೋಮ್ ಪ್ರಾಜೆಕ್ಟ್. ಜೀವಶಾಸ್ತ್ರಕ್ಕೆ ಸಂಬಂಧಪಟ್ಟ ಅತ್ಯಂತ ಕಠಿಣ ಅಧ್ಯಯನ ಗಳನ್ನು ನಡೆಸುವಲ್ಲಿ ಗಣಕಗಳು ಬಹಳ ಪರಿಣಾಮಕಾರಿಯಾಗಿ ನೆರವಾಗಬಲ್ಲವು ಎಂಬುದನ್ನು ಇಡೀ ಪ್ರಪಂಚಕ್ಕೇ ತೋರಿಸಿಕೊಟ್ಟ ಯೋಜನೆ ಇದು.
ಇಂತಹ ಹಲವಾರು ಪ್ರಯತ್ನಗಳ ಯಶಸ್ಸಿನ ಮೇಲೆ ಬೆಳೆದು ನಿಂತಿರುವ ಕ್ಷೇತ್ರವೇ ಬಯೋಇನ್ಫರ್‌ಮ್ಯಾಟಿಕ್ಸ್. ಜೀವಶಾಸ್ತ್ರೀಯ ಅಧ್ಯಯನಗಳಲ್ಲಿ ಗಣಕಗಳು, ತಂತ್ರಾಂಶಗಳು ಹಾಗೂ ದತ್ತ ಸಂಚಯಗಳ (ಡೇಟಾಬೇಸ್) ಪರಿಣಾಮಕಾರಿ ಬಳಕೆ ಮಾಡಿಕೊಳ್ಳು ವುದು ಈ ಕ್ಷೇತ್ರದ ಉದ್ದೇಶ.
ಈ ಕ್ಷೇತ್ರದಲ್ಲಿ ಚಟುವಟಿಕೆ ಹೆಚ್ಚುತ್ತಿರುವಂತೆಯೇ ಬಯೋಇನ್ಫರ್‌ಮ್ಯಾಟಿಕ್ಸ್ ಬಲ್ಲವರಿಗೂ ಬೇಡಿಕೆ ಸೃಷ್ಟಿಯಾಗ ತೊಡಗಿದೆ. ಶಿಕ್ಷಣ ಕೇಂದ್ರಗಳಲ್ಲಿ, ಅಧ್ಯಯನ ಸಂಸ್ಥೆಗಳಲ್ಲಿ ಅವರಿಗಾಗಿ ಅವಕಾಶಗಳು ತೆರೆದುಕೊಳ್ಳುತ್ತಿವೆ.
ಈ ಕ್ಷೇತ್ರದಲ್ಲಿ ಭವಿಷ್ಯ ಅರಸಲು ಸಿದ್ಧವಾಗುವವರು ಜೀವಶಾಸ್ತ್ರ ಹಾಗೂ ಬಯೋಟೆಕ್ನಾಲಜಿಗಳ ಜೊತೆಗೆ ಗಣಕವಿಜ್ಞಾನದಲ್ಲೂ ಪರಿಣತಿ ಹೊಂದಿರಬೇಕು. ಗಣಿತ ಹಾಗೂ ಸಂಖ್ಯಾಶಾಸ್ತ್ರದ ಜ್ಞಾನವೂ ಅಪೇಕ್ಷಣೀಯ.
ಗಣಕವಿಜ್ಞಾನದ ಮಟ್ಟಿಗೆ ಹೇಳುವುದಾದರೆ ಜೀವಶಾಸ್ತ್ರಕ್ಕೆ ಸಂಬಂಧಪಟ್ಟ ತಂತ್ರಾಂಶಗಳ ಪರಿಚಯದ ಜೊತೆಗೆ ವಿವಿಧ ಗಣಕ ಕಾರ್ಯಾಚರಣೆ ವ್ಯವಸ್ಥೆಗಳು (ಆಪರೇಟಿಂಗ್ ಸಿಸ್ಟಂ), ದತ್ತ ಸಂಚಯಗಳು (ಡೇಟಾಬೇಸ್) ಹಾಗೂ ಪ್ರೋಗ್ರಾಮಿಂಗ್ ಭಾಷೆಗಳ ಜ್ಞಾನ ಇರಬೇಕಾಗುತ್ತದೆ.
ಖರಗಪುರ ಹಾಗೂ ದೆಹಲಿಯ ಇಂಡಿಯನ್ ಇನ್‌ಸ್ಟಿಟ್ಯೂಟ್ ಆಫ್ ಟೆಕ್ನಾಲಜಿ, ಜವಾಹರಲಾಲ್ ನೆಹರು ವಿಶ್ವವಿದ್ಯಾನಿಲಯ, ಮದುರೈ ಕಾಮರಾಜ್ ವಿವಿ, ಪುಣೆ ವಿಶ್ವವಿದ್ಯಾನಿಲಯ ಮೊದಲಾದ ಸಂಸ್ಥೆಗಳಲ್ಲಿ ಬಯೋಇನ್ಫರ್‌ಮ್ಯಾಟಿಕ್ಸ್ ಅಧ್ಯಯನ ನಡೆಸುವುದು ಸಾಧ್ಯ. ರಾಜ್ಯ ಸರ್ಕಾರದ ಆಶ್ರಯದಲ್ಲಿ ಬೆಂಗಳೂರಿನಲ್ಲಿ ಸ್ಥಾಪಿಸಲಾಗಿರುವ ಇನ್‌ಸ್ಟಿಟ್ಯೂಟ್ ಆಫ್ ಬಯೋಇನ್ಫರ್‌ಮ್ಯಾಟಿಕ್ಸ್ ಆಂಡ್ ಅಪ್ಲೈಡ್ ಬಯೋಟೆಕ್ನಾಲಜಿ (www.ibab.ac.in) ಕೂಡ ಈ ಕ್ಷೇತ್ರದಲ್ಲಿ ತರಬೇತಿ ನೀಡುತ್ತಿದೆ.
ಈ ಕ್ಷೇತ್ರಕ್ಕೆ ಸಂಬಂಧಿಸಿದಂತೆ ಸಿ-ಡ್ಯಾಕ್ ಆಶ್ರಯದಲ್ಲೂ ಅನೇಕ ಚಟುವಟಿಕೆಗಳು ನಡೆಯುತ್ತಿವೆ; ಹೆಚ್ಚಿನ ವಿವರಗಳಿಗಾಗಿ http://bioinfo-portal.cdac.in ತಾಣಕ್ಕೆ ಭೇಟಿನೀಡಬಹುದು.
(ಆಗಸ್ಟ್ ೨೦೦೬)
ಅವಕಾಶ ಅಪಾರ : ಬೆಳೆಯುತ್ತಿರುವ ಹೊಸ ಕ್ಷೇತ್ರ ಡಿಸೈನ್ ಔಟ್ಸೋರ್ಸಿಂಗ್
ಇತ್ತೀಚಿನ ದಿನಗಳಲ್ಲಿ ಬದಲಾಗುತ್ತಿರುವ ಸಮಯದ ಜೊತೆಗೆ ಜೀವನಶೈಲಿಯ ಬದಲಾವಣೆ ಕೂಡ ಬಹಳ ಸಾಮಾನ್ಯವಾಗಿಬಿಟ್ಟಿದೆ. ನಮ್ಮ ದೈನಂದಿನ ಬದುಕಿನ ಪ್ರತಿಯೊಂದು ಕ್ಷಣದಲ್ಲೂ ವಿಭಿನ್ನ ಬಗೆಯ ಉಪಕರಣಗಳ ಹಾಗೂ ಸಲಕರಣೆಗಳ ಬಳಕೆ ವ್ಯಾಪಕವಾಗಿದೆ. ಇದರ ಜೊತೆಗೆ ಕೈಗಾರಿಕಾ ಕ್ಷೇತ್ರ ಕೂಡ ತೀವ್ರಗತಿಯಲ್ಲಿ ಬೆಳೆಯುತ್ತಿದೆ.
ಕೈಗಾರಿಕಾ ಕ್ಷೇತ್ರದ ಬೆಳವಣಿಗೆಯ ಜೊತೆಗೆ ರೂಪಗೊಂಡಿರುವ ಹೊಸ ಕಲ್ಪನೆ ಡಿಸೈನ್ ಔಟ್‌ಸೋರ್ಸಿಂಗ್‌ನದು. ಈ ಬೆಳವಣಿಗೆಯ ದೆಸೆಯಿಂದಾಗಿ ನಮ್ಮ ದೇಶ ಇದೀಗ ಪ್ರಪಂಚದ ಅತ್ಯಂತ ಆಧುನಿಕ ಉಪಕರಣಗಳನ್ನು ವಿನ್ಯಾಸಗೊಳಿಸುವ ಕೆಲಸದಲ್ಲಿ ತೊಡಗಿಕೊಂಡಿದೆ.
ವಿದ್ಯುನ್ಮಾನ ಉಪಕರಣಗಳ ವಿಶ್ವವಿಖ್ಯಾತ ನಿರ್ಮಾತೃಗಳು ತಮ್ಮ ಉತ್ಪಾದನಾ ವೆಚ್ಚವನ್ನು ತಗ್ಗಿಸುವ ನಿಟ್ಟಿನಲ್ಲಿ ಸಕಲ ಪ್ರಯತ್ನಗಳನ್ನೂ ಕೈಗೊಳ್ಳುತ್ತಿರುವುದು ಅವಕಾಶಗಳ ಈ ಹೊಸ ಅಲೆಗೆ ಕಾರಣವಾಗಿರುವ ಅಂಶ. ಪ್ರಪಂಚದ ಬೇರೆಬೇರೆ ಕಡೆಗಳಲ್ಲಿರುವ ಗ್ರಾಹಕರಿಗಾಗಿ ವಿಭಿನ್ನರೀತಿಯ ಉಪಕರಣಗಳನ್ನು ನಿರ್ಮಿಸಲು ಹೊರಡುವ ಈ ಉದ್ದಿಮೆಗಳು ಅವುಗಳನ್ನು ವಿನ್ಯಾಸಗೊಳಿಸುವ ಕೆಲಸವನ್ನು ಇದೀಗ ಭಾರತಕ್ಕೆ ಹೊರಗುತ್ತಿಗೆ ನೀಡುತ್ತಿದ್ದಾರೆ. ಜೊತೆಗೆ ಈಗಾಗಲೇ ಮಾರುಕಟ್ಟೆಯಲ್ಲಿರುವ ಉತ್ಪನ್ನಗಳ ಮರು ವಿನ್ಯಾಸದ ಕೆಲಸ ಕೂಡ ಇಲ್ಲಿಗೆ ಬರುತ್ತಿದೆ. ವಿದ್ಯುನ್ಮಾನ ಉಪ ಕರಣಗಳ ಜೊತೆಗೆ ವಾಹನ ಹಾಗೂ ಯಂತ್ರಗಳ ವಿನ್ಯಾಸ ಕೂಡ ಹೊರಗುತ್ತಿಗೆ ಪಡೆಯುತ್ತಿರುವ ಕೆಲಸಗಳ ಪಟ್ಟಿಗೆ ಸೇರುತ್ತಿವೆ.
ಇದರಿಂದಾಗಿ ಭಾರತದಲ್ಲಿ ಹೊಸ ಉದ್ಯೋಗಗಳು ಸೃಷ್ಟಿಯಾಗು ತ್ತಿರುವುದರ ಜೊತೆಗೆ ಈ ಉದ್ದಿಮೆದಾರರಿಗೂ ಅಪಾರ ಪ್ರಮಾಣದ ಉಳಿತಾಯವಾಗುತ್ತಿದೆ. ಅಮೆರಿಕಾದಂತಹ ದೇಶಗಳಲ್ಲಿ ಈ ಕೆಲಸಕ್ಕಾಗಿ ಗಂಟೆಗೆ ಎಂಟುನೂರು ಡಾಲರುಗಳ ಶುಲ್ಕವಿದ್ದರೆ ಭಾರತ ದಲ್ಲಿ ಅಷ್ಟೇ ಗುಣಮಟ್ಟದ ಕೆಲಸಕ್ಕಾಗಿ ಕೇವಲ ಅರುವತ್ತು ಡಾಲರು ಗಳ ವೆಚ್ಚ ತಗುಲುತ್ತದೆ! ಈ ಭಾರೀ ಪ್ರಮಾಣದ ಉಳಿತಾಯದಿಂದ ಸ್ಫೂರ್ತಿಗೊಂಡ ಡಿಸೈನ್ ಔಟ್‌ಸೋರ್ಸಿಂಗ್ ಉದ್ದಿಮೆಯ ವಹಿವಾಟು ಅತಿ ಶೀಘ್ರದಲ್ಲೇ ವಾರ್ಷಿಕ ಮುನ್ನೂರು ಕೋಟಿ ರೂಪಾಯಿಗಳನ್ನು ತಲುಪುವ ನಿರೀಕ್ಷೆಯಿದೆ.
ಆಟೋಮೋಟಿವ್, ಏರೋಸ್ಪೇಸ್ ಹಾಗೂ ಇಂಡಸ್ಟ್ರಿಯಲ್ ಡಿಸೈನ್ ಜೊತೆಗೆ ಮೂರು ಆಯಾಮದ (ತ್ರೀಡಿ) ಮಾಡೆಲಿಂಗ್‌ನಲ್ಲಿ ಲಭ್ಯವಿರುವ ಭಾರತೀಯರ ಪ್ರತಿಭೆಯನ್ನು ಈ ಸಂಸ್ಥೆಗಳು ಬಳಸಿಕೊಳ್ಳುತ್ತಿವೆ.
ಇಂಜಿನಿಯರಿಂಗ್ ಜೊತೆಗೆ ಡಿಸೈನ್ ಕ್ಷೇತ್ರದಲ್ಲೂ ಪರಿಣತಿ ಹೊಂದಿರುವವರಿಗೆ ಇಲ್ಲಿ ಅವಕಾಶಗಳು ಲಭ್ಯ. ಕ್ಯಾಡ್, ಕ್ಯಾಮ್, ಸಿಎಇಗಳ ಜ್ಞಾನ, ಪ್ರಾಡಕ್ಟ್ ಲೈಫ್‌ಸೈಕಲ್ ಮ್ಯಾನೇಜ್‌ಮೆಂಟ್ ಅನುಭವ ಹಾಗೂ ಉತ್ತಮ ಮಟ್ಟದ ಕಂಪ್ಯೂಟರ್ ಜ್ಞಾನ ಅಗತ್ಯ. ನ್ಯಾಷನಲ್ ಇನ್‌ಸ್ಟಿಟ್ಯೂಟ್ ಆಫ್ ಡಿಸೈನ್‌ನಂತಹ ಸಂಸ್ಥೆಗಳಲ್ಲಿ ತರಬೇತಿ ಪಡೆದವರಿಗೆ ಹೆಚ್ಚಿನ ಆದ್ಯತೆಯಿದೆ.
ಸದ್ಯದಲ್ಲಿ ಈ ಕ್ಷೇತ್ರದಲ್ಲಿ ಪರಿಣತಿ ಹೊಂದಿರುವ ತಜ್ಞರ ಕೊರತೆ ತೀವ್ರವಾಗಿ ಕಾಡುತ್ತಿರುವುದರಿಂದ ಮುಂದಿನ ದಿನಗಳಲ್ಲಿ ಇದು ಅಪಾರ ಪ್ರಮಾಣದ ಅವಕಾಶಗಳನ್ನು ಸೃಷ್ಟಿಸುವ ಉದ್ದಿಮೆಯಾಗಿ ಹೊರಹೊಮ್ಮುವುದಂತೂ ಖಂಡಿತ.
(ಆಗಸ್ಟ್ ೨೦೦೬)
ಅವಕಾಶ ಅಪಾರ : ಅಮೆರಿಕಾ ಮನೆಪಾಠಕ್ಕೆ ಬೆಂಗಳೂರು ಮೇಷ್ಟ್ರು!
ಬಿಸಿನೆಸ್ ಪ್ರಾಸೆಸ್ ಔಟ್‌ಸೋರ್ಸಿಂಗ್ ಅಥವಾ ಬಿಪಿಒ ನಮ್ಮ ದೇಶದ ಜನರಿಗೆ ಅವಕಾಶಗಳ ಹೆಬ್ಬಾಗಿಲನ್ನೇ ತೆರೆದಿರುವುದು ಈಗಾಗಲೇ ಎಲ್ಲರಿಗೂ ಗೊತ್ತಿರುವ ವಿಷಯ. ಗ್ರಾಹಕಸೇವೆ, ಹಣಕಾಸು, ಆರೋಗ್ಯ, ಜೀವವಿಮೆ – ಹೀಗೆ ಬಿಪಿಒ ದೆಸೆಯಿಂದ ಹೊಸ ಉದ್ಯೋಗಾವಕಾಶಗಳನ್ನು ಸೃಷ್ಟಿಸುತ್ತಿರುವ ಕ್ಷೇತ್ರಗಳ ಸಾಲಿಗೆ ಇದೀಗ ಶಿಕ್ಷಣ ಕ್ಷೇತ್ರ ಕೂಡ ಸೇರಿಕೊಂಡಿದೆ.
ಮಕ್ಕಳಿಗೆ ಅವರ ವಿದ್ಯಾಭ್ಯಾಸದಲ್ಲಿ ಸಹಾಯಮಾಡುವ – ಅಂದರೆ, ಮನೆಪಾಠ ಹೇಳಿಕೊಡುವ – ನುರಿತ ಶಿಕ್ಷಕರಿಗಾಗಿ ಪಾಶ್ಚಿಮಾತ್ಯ ದೇಶಗಳಲ್ಲಿ (ಮುಖ್ಯವಾಗಿ ಅಮೆರಿಕಾದಲ್ಲಿ) ಬೇಡಿಕೆ ಹೆಚ್ಚುತ್ತಿದೆ. ಆದರೆ ಅಮೆರಿಕಾದಲ್ಲೇ ಇರುವ ಶಿಕ್ಷಕರಿಂದ ಈ ಸೇವೆ ಪಡೆಯಲು ತೆರಬೇಕಾದ ಶುಲ್ಕ ತೀರಾ ದುಬಾರಿ ಎಂಬ ಭಾವನೆ ಇದೆ.
ಇದು ನಿಜವೂ ಹೌದು. ’ಎಜುಕೇಷನ್ ಔಟ್‌ಸೋರ್ಸಿಂಗ್’ನ ಕಲ್ಪನೆ ಹುಟ್ಟಿಕೊಂಡಿರುವುದು ಇದೇ ಕಾರಣದಿಂದಾಗಿ. ಭಾರತದ ಯಾವುದೋ ಒಂದು ಮೂಲೆಯಿಂದ ಕೆಲಸಮಾಡುವ ಇಂತಹ ಸಂಸ್ಥೆಗಳು ಅಮೆರಿಕಾದಲ್ಲಿ ಮನೆಪಾಠ ಹೇಳಿಸಿಕೊಳ್ಳಲು ತೆರಬೇಕಾದ ಶುಲ್ಕದ ಐದಾರು ಪಟ್ಟು ಕಡಿಮೆ ದರದಲ್ಲಿ ತಮ್ಮ ಸೇವೆ ಒದಗಿಸುತ್ತಿವೆ; ಶೈಕ್ಷಣಿಕ ನೆರವಿನ ಅಗತ್ಯವಿರುವ ವಿದ್ಯಾರ್ಥಿಗಳಿಗೆ ಪಾಠ ಹೇಳಿ ಕೊಡುವ ಜೊತೆಗೆ ಪ್ರತಿಭಾವಂತ ಶಿಕ್ಷಕರಿಗೆ ಒಳ್ಳೆಯ ಉದ್ಯೋಗದ ಅವಕಾಶವನ್ನೂ ಸೃಷ್ಟಿಸಿವೆ.
ಈ ಸಂಸ್ಥೆಗಳ ಕಾರ್ಯವಿಧಾನ ಹೀಗೆ: ಅಮೆರಿಕಾದಲ್ಲಿರುವ ವಿದ್ಯಾರ್ಥಿಗಳು ಮೊದಲಿಗೆ ಸಂಸ್ಥೆಯ ಜಾಲತಾಣದಲ್ಲಿ ನೋಂದಾಯಿಸಿಕೊಳ್ಳುವ ಮೂಲಕ ಆನ್‌ಲೈನ್ ಮನೆಪಾಠಕ್ಕೆ ಸೇರಿಕೊಳ್ಳುತ್ತಾರೆ. ಭಾರತದ ಯಾವುದೇ ನಗರದಲ್ಲಿರುವ ತಮ್ಮ ಶಿಕ್ಷಕರನ್ನು ಸಂಪರ್ಕಿಸಲು ಈ ವಿದ್ಯಾರ್ಥಿಗಳು ಅಂತರಜಾಲವನ್ನು ಬಳಸುತ್ತಾರೆ. ಅಧ್ಯಯನ, ಮನೆಗೆಲಸ ಹೀಗೆ ಯಾವುದೇ ಸಂದರ್ಭದಲ್ಲಿ ನೆರವು ಬೇಕಿದ್ದರೂ ಕೂಡ ಅವರು ತಮ್ಮ ಶಿಕ್ಷಕರನ್ನು ಸಂಪರ್ಕಿಸುವುದು ಸಾಧ್ಯ, ಗಂಟೆಗೆ ಹದಿನೆಂಟೋ ಇಪ್ಪತ್ತೋ ಡಾಲರುಗಳ ಶುಲ್ಕ ನೀಡಬೇಕು ಅಷ್ಟೆ. ಅಮೆರಿಕಾದ ಶಿಕ್ಷಕರಿಂದ ಇದೇ ಬಗೆಯ ನೆರವಿಗಾಗಿ ಪ್ರತಿ ಗಂಟೆಗೆ ನೂರರಿಂದ ನೂರಾ ಇಪ್ಪತ್ತೈದು ಡಾಲರ್‌ಗಳ ಶುಲ್ಕ ತೆರಬೇಕಾಗುತ್ತದೆ ಎಂಬುದು ಗಮನಾರ್ಹ!
ವಿಜ್ಞಾನ, ಗಣಿತಗಳ ಜೊತೆಗೆ ಶಿಕ್ಷಣದಲ್ಲೂ ಉನ್ನತ ಪದವಿಗಳನ್ನು ಹೊಂದಿರುವ ಪ್ರತಿಭಾವಂತರು ಇಂತಹ ಸಂಸ್ಥೆಗಳಲ್ಲಿ ಕೆಲಸಕ್ಕೆ ಸೇರಬಹುದು. ವಿದ್ಯಾರ್ಹತೆ ಹಾಗೂ ಅನುಭವವನ್ನು ಆಧರಿಸಿ ಹತ್ತರಿಂದ ಹದಿನೈದು ಸಾವಿರ ರೂಪಾಯಿಗಳ ಪ್ರಾರಂಭಿಕ ವೇತನ ನಿಗದಿಪಡಿಸುವ ಪರಿಪಾಠ ಸದ್ಯಕ್ಕೆ ಚಾಲ್ತಿಯಲ್ಲಿದೆ.
ಬೆಂಗಳೂರಿನ ಸ್ಟಡಿಲಾಫ್ಟ್ (www.studyloft.com) ಹಾಗೂ ಕೊಚ್ಚಿನ್‌ನ ಗ್ರೋಯಿಂಗ್ ಸ್ಟಾರ್ಸ (www.growingstars.com) ಎಜುಕೇಷನ್ ಔಟ್‌ಸೋರ್ಸಿಂಗ್‌ನಲ್ಲಿ ಸಕ್ರಿಯವಾಗಿರುವ ಭಾರತೀಯ ಸಂಸ್ಥೆಗಳಲ್ಲಿ ಕೆಲವು. ಗ್ರೋಯಿಂಗ್ ಸ್ಟಾರ್ಸ್ ಸಂಸ್ಥೆ ಅಮೆರಿಕಾ ಮಾತ್ರವಲ್ಲದೆ ಆಸ್ಟ್ರೇಲಿಯಾದ ವಿದ್ಯಾರ್ಥಿಗಳಿಗೂ ಆನ್ಲೈನ್ ಮನೆಪಾಠದ ಸೌಲಭ್ಯ ಒದಗಿಸುತ್ತಿದೆ.
(ಜುಲೈ ೨೦೦೬)
ಅವಕಾಶ ಅಪಾರ : ಗಣಕಲೋಕದ ಜನಸೇವಕರು
ಪ್ರಪಂಚದಲ್ಲಿ ಗಣಕಗಳ ಬಳಕೆ ಹೆಚ್ಚುತ್ತಿರುವಂತೆಯೇ ಯಂತ್ರಾಂಶ-ತಂತ್ರಾಂಶಗಳನ್ನು ಬಳಸಲು ಸಹಾಯ ಬಯಸುವ ಗಣಕ ಬಳಕೆದಾರರ ಸಂಖ್ಯೆಯೂ ಹೆಚ್ಚುತ್ತಿದೆ. ಕಂಪ್ಯೂಟರ್ ಆನ್ ಮಾಡುವುದು ಹೇಗೆ ಎನ್ನುವುದರಿಂದ ಪ್ರಾರಂಭಿಸಿ ಯಾವುದೋ ಒಂದು ತಂತ್ರಾಂಶವನ್ನು ಬಳಸುವಾಗ ಉಂಟಾಗುವ ತೊಂದರೆಗಳನ್ನು ಹೇಗೆ ಎದುರಿಸಬೇಕು ಎನ್ನುವವರೆಗೆ ಗಣಕ ಬಳಕೆದಾರರಿಗೆ ನೂರೆಂಟು ಬಗೆಯ ಪ್ರಶ್ನೆಗಳು ಎದುರಾಗುತ್ತವೆ. ಇಂತಹ ಪ್ರಶ್ನೆಗಳನ್ನೆಲ್ಲ ಉತ್ತರಿಸುವವರೇ ಟೆಕ್ನಿಕಲ್ ಸಪೋರ್ಟ್ ತಜ್ಞರು.
ಸಂಸ್ಥೆಯೊಂದರ ಗ್ರಾಹಕರು ತಾಂತ್ರಿಕ ವಿಷಯಗಳಿಗೆ ಸಂಬಂಧಿಸಿದ ಯಾವುದೇ ಪ್ರಶ್ನೆಯೊಡನೆ ದೂರವಾಣಿ, ಇ-ಮೇಲ್ ಅಥವಾ ಆನ್‌ಲೈನ್ ಚಾಟ್ ಮೂಲಕ ಆ ಸಂಸ್ಥೆಯ ಕಾಲ್ ಸೆಂಟರ್ ಅನ್ನು ಸಂಪರ್ಕಿಸುತ್ತಾರೆ. ಇಂತಹ ಪ್ರಶ್ನೆಗಳಿಗೆ ಸಮರ್ಪಕ ಉತ್ತರಗಳನ್ನು ಒದಗಿಸುವುದೇ ಆ ಸಂಸ್ಥೆಗಾಗಿ ಕೆಲಸಮಾಡುವ ಟೆಕ್ನಿಕಲ್ ಸಪೋರ್ಟ್ ತಜ್ಞರ ಕೆಲಸ. ಇವರ ಹುದ್ದೆಗಳ ಹೆಸರು ಟೆಕ್ನಿಕಲ್ ಸಪೋರ್ಟ್ ಸ್ಪೆಷಲಿಸ್ಟ್, ಟೆಕ್ನಿಕಲ್ ಸಪೋರ್ಟ್ ಎಕ್ಸೆಕ್ಯುಟಿವ್, ಪ್ರಾಡಕ್ಟ್ ಸಪೋರ್ಟ್ ಸ್ಪೆಷಲಿಸ್ಟ್ – ಹೀಗೆ ಏನು ಬೇಕಿದ್ದರೂ ಇರಬಹುದು.
ಕಂಪ್ಯೂಟರ್ ಪ್ರಪಂಚವನ್ನಷ್ಟೇ ಸೀಮಿತವಾಗಿ ನೋಡಿದರೆ ತಂತ್ರಾಂಶ ಹಾಗೂ ಯಂತ್ರಾಂಶಗಳನ್ನು ತಯಾರಿಸುವ ಬಹುತೇಕ ಎಲ್ಲ ಸಂಸ್ಥೆಗಳೂ ಟೆಕ್ನಿಕಲ್ ಸಪೋರ್ಟ್ ತಜ್ಞರಿಗೆ ಪ್ರತ್ಯಕ್ಷ ಅಥವಾ ಪರೋಕ್ಷವಾಗಿ ಉದ್ಯೋಗಾವಕಾಶಗಳನ್ನು ಒದಗಿಸುತ್ತವೆ. ಇಂತಹ ಸಾವಿರಾರು ಉದ್ಯೋಗಗಳು ಬಿ.ಪಿ.ಒ ಕೃಪೆಯಿಂದಾಗಿ ಭಾರತಕ್ಕೆ ಬಂದಿವೆ ಎನ್ನುವುದು ಗಮನಾರ್ಹ ಸಂಗತಿ.
ಸಾಧಾರಣ ಮಟ್ಟದ ಕಂಪ್ಯೂಟರ್ ಜ್ಞಾನವುಳ್ಳ ಯಾರು ಬೇಕಿದ್ದರೂ ಟೆಕ್ನಿಕಲ್ ಸಪೋರ್ಟ್ ಕೆಲಸಗಳಿಗೆ ಸೇರಬಹುದು. ಹೆಚ್ಚಿನ ಉದ್ಯೋಗ ಗಳಿಗೆ ಉತ್ತಮಮಟ್ಟದ ಇಂಗ್ಲಿಷ್ ಜ್ಞಾನ ಅಗತ್ಯ; ದೇಶೀಯ ಹಾಗೂ ಕೆಲ ವಿದೇಶೀ ಭಾಷೆಗಳಲ್ಲೂ ಟೆಕ್ನಿಕಲ್ ಸಪೋರ್ಟ್ ಉದ್ಯೋಗಗಳು ದೊರಕುತ್ತವೆ.
ಈ ಕ್ಷೇತ್ರದಲ್ಲಿ ಪ್ರಾರಂಭಿಕ ಹುದ್ದೆಗಳಿಗೆ ಹೆಚ್ಚಿನ ವಿದ್ಯಾರ್ಹತೆಯ ಅವಶ್ಯಕತೆಯಿಲ್ಲವಾದರೂ ಮುಂದೆ ಸಾಗುತ್ತಿದ್ದಂತೆ ಸರ್ಟಿಫಿಕೇಷನ್ ಪರೀಕ್ಷೆಗಳನ್ನು ತೆಗೆದುಕೊಳ್ಳುವುದು ಅನುಕೂಲಕರ.
ಇಂತಹ ಸರ್ಟಿಫಿಕೇಷನ್‌ಗಳನ್ನು ಒದಗಿಸುವ ಸಂಸ್ಥೆಗಳಲ್ಲಿ ಹೆಲ್ಪ್ ಡೆಸ್ಕ್ ಇನ್‌ಸ್ಟಿಟ್ಯೂಟ್ ಅಗ್ರಗಣ್ಯವಾದದ್ದು. ಈ ಸಂಸ್ಥೆ ನಡೆಸುವ ಕಸ್ಟಮರ್ ಸಪೋರ್ಟ್ ಸ್ಪೆಷಲಿಸ್ಟ್ (ಸಿ.ಎಸ್.ಎಸ್) ಸರ್ಟಿಫಿಕೇಷನ್ ಬಗೆಗೆ ಹೆಚ್ಚಿನ ಮಾಹಿತಿಗಾಗಿ www.thinkhdi.com ಜಾಲತಾಣಕ್ಕೆ ಭೇಟಿನೀಡಬಹುದು.
(ಜುಲೈ ೨೦೦೬)
ಅವಕಾಶ ಅಪಾರ : ವಿಶ್ವವ್ಯಾಪಿ ಜಾಲದಲ್ಲಿ ಕನಸುಗಳನ್ನು ಹೆಣೆಯುವ ಕೆಲಸ
ವಿಶ್ವವ್ಯಾಪಿ ಜಾಲ ಅಥವಾ ವರ್ಲ್ಡ್‌ವೈಡ್ ವೆಬ್ (WWW) – ನಮ್ಮೆದುರಿಗೆ ಕನಸುಗಳ ಮೂಟೆಯನ್ನೇ ತೆರೆದಿಡುವ ಮಾಯಾ ಲೋಕ. ಸಾವಿರಾರು ವಿಷಯಗಳನ್ನು ಕುರಿತಾದ ಲಕ್ಷಾಂತರ ತಾಣ ಗಳನ್ನು ನಮ್ಮ ಮುಂದೆ ಅನಾವರಣಗೊಳಿಸುವ ಈ ಮಾಯಾ ಲೋಕದ ಅತ್ಯಂತ ಪ್ರಮುಖ ಕಲಾಕಾರರೇ ವೆಬ್ ಡಿಸೈನರ್‌ಗಳು.
ವೆಬ್‌ಡಿಸೈನರ್‌ಗಳ ಕಾರ್ಯವ್ಯಾಪ್ತಿ ಜಾಲತಾಣಗಳ (ವೆಬ್‌ಸೈಟ್) ವಿನ್ಯಾಸ, ಅಲ್ಲಿರುವ ಚಿತ್ರಗಳ ರಚನೆ, ಛಾಯಾಚಿತ್ರಗಳ ಆಯ್ಕೆ, ಧ್ವನಿ, ಅನಿಮೇಷನ್ ಇತ್ಯಾದಿಗಳಿಂದ ಪ್ರಾರಂಭಿಸಿ ಅವುಗಳಲ್ಲಿ ಅಗತ್ಯ ಮಟ್ಟದ ತಾಂತ್ರಿಕತೆಯನ್ನು ಅಳವಡಿಸುವವರೆಗೂ ಇರುತ್ತದೆ.
ವೆಬ್‌ಡಿಸೈನ್‌ನಲ್ಲಿ ತೊಡಗಿಕೊಳ್ಳಲು ಬಯಸುವರಲ್ಲಿ ಉನ್ನತ ಮಟ್ಟದ ಕಲ್ಪನಾಶಕ್ತಿ ಇರುವುದು ಅಪೇಕ್ಷಣೀಯ. ವಿನ್ಯಾಸ ಹಾಗೂ ಬರವಣಿಗೆಯಲ್ಲಿ ಮಾತ್ರವಲ್ಲದೆ ವೆಬ್‌ಡಿಸೈನರ್‌ಗಳು ತಾಂತ್ರಿಕವಾಗಿ ಕೂಡ ಪರಿಣತಿ ಹೊಂದಿರಬೇಕಾಗುತ್ತದೆ. ವೆಬ್‌ಸೈಟ್‌ಗಳನ್ನು ನಿರ್ಮಿಸಲು ಹಾಗೂ ವಿಶ್ವವ್ಯಾಪಿ ಜಾಲದಲ್ಲಿ ಪ್ರಕಾಶಿಸಲು ಬೇಕಾದ ತಂತ್ರಾಂಶಗಳ ಜ್ಞಾನ ಅಗತ್ಯ. ಅಂತರಜಾಲ ಸಂಪರ್ಕಗಳ ಮೂಲಕ ವೆಬ್‌ಸೈಟ್‌ಗಳು ತೆರೆದುಕೊಳ್ಳುವ ವೇಗ, ಸರ್ಚ್ ಇಂಜನ್‌ಗಳಲ್ಲಿ ಅವುಗಳ ಜನಪ್ರಿಯತೆ, ಜಾಹಿರಾತುಗಳ ಬಳಕೆ ಮುಂತಾದ ಕ್ಷೇತ್ರಗಳಲ್ಲೂ ಪ್ರಾವೀಣ್ಯ ಇದ್ದರೆ ಒಳ್ಳೆಯದು.
ಯಾವುದೇ ಪದವಿ ಅಥವಾ ವೆಬ್‌ಡಿಸೈನ್ ತರಬೇತಿ ಪಡೆದಿರುವ ವ್ಯಕ್ತಿಗಳು ಈ ಕ್ಷೇತ್ರದಲ್ಲಿ ತೊಡಗಿಸಿಕೊಳ್ಳಬಹುದು. ವೆಬ್‌ಡಿಸೈನಿಂಗ್ ತಂತ್ರಾಂಶಗಳ ಪರಿಚಯದ ಜತೆಗೆ ಪ್ರೋಗ್ರಾಮಿಂಗ್ ಪರಿಣತಿ, ಡೇಟಾಬೇಸ್‌ಗಳ ಬಗ್ಗೆ ಅರಿವು, ಅನಿಮೇಷನ್ ಹಾಗೂ ಗ್ರಾಫಿಕ್ ಡಿಸೈನ್ ಜ್ಞಾನ ಕೂಡ ಅಗತ್ಯ. ಈ ಕ್ಷೇತ್ರದಲ್ಲಿ ತರಬೇತಿಗಾಗಿ ಯಾವುದೇ ಹೆಸರಾಂತ ತರಬೇತಿ ಸಂಸ್ಥೆಗಳನ್ನು ಸಂಪರ್ಕಿಸಬಹುದು.
ವೆಬ್‌ಡಿಸೈನಿಂಗ್ ಕ್ಷೇತ್ರದಲ್ಲೂ ಸರ್ಟಿಫಿಕೇಷನ್‌ಗಳ ಭರಾಟೆ ಜೋರಾಗಿದೆ. ಡ್ರೀಮ್‌ವೀವರ್, ಫ್ಲ್ಯಾಷ್ ಮುಂತಾದ ನಿರ್ದಿಷ್ಟ ತಂತ್ರಾಂಶಗಳಿಗೆ ಸೀಮಿತವಾದ ಸರ್ಟಿಫಿಕೇಷನ್‌ಗಳಿಂದ ಪ್ರಾರಂಭಿಸಿ ಸರ್ಟಿಫೈಡ್ ಇಂಟರ್‌ನೆಟ್ ವೆಬ್‌ಮಾಸ್ಟರ್‌ನಂತಹ ಸಾರ್ವತ್ರಿಕ ಸರ್ಟಿಫಿಕೇಷನ್‌ಗಳು ಕೂಡ ಲಭ್ಯವಿದೆ.
ಕಳೆದ ದಶಕದಲ್ಲಿ ಡಾಟ್‌ಕಾಮ್ ಭರಾಟೆಯ ದಿನಗಳಲ್ಲಿ ವೆಬ್ ಡಿಸೈನರ್‌ಗಳಿಗಿದ್ದ ಬೇಡಿಕೆ ಈಗ ಇಲ್ಲ. ಹೀಗಾಗಿ ಕೆಲಸಗಳ ಲಭ್ಯತೆ ಹಾಗೂ ಪ್ರಾರಂಭದಲ್ಲಿ ದೊರೆಯುವ ಸಂಬಳಗಳೂ ಕಡಿಮೆ ಯಿರಬಹುದು. ಆದರೂ ವಿಶ್ವವ್ಯಾಪಿ ಜಾಲದ ಬಳಕೆ ಎಲ್ಲ ಕ್ಷೇತ್ರ ಗಳಲ್ಲೂ ಹೆಚ್ಚುತ್ತಿರುವ ಈ ದಿನಗಳಲ್ಲಿ ವೆಬ್‌ಡಿಸೈನಿಂಗ್ ಒಂದು ಉತ್ತಮ ಆಯ್ಕೆಯಾಗುವ ಸಕಲ ಸಾಧ್ಯತೆಗಳೂ ಇವೆ.
ಸ್ವಂತ ಉದ್ಯೋಗ ಕೈಗೊಳ್ಳುವ ಇಚ್ಛೆಯಿರುವವರಿಗೂ ಇದು ಒಂದು ಉತ್ತಮ ಅವಕಾಶ. ಸಣ್ಣ ಪಟ್ಟಣಗಳಲ್ಲಿ ಹಾಗೂ ಗ್ರಾಮೀಣ ಪ್ರದೇಶಗಳಲ್ಲಿರುವ ಉದ್ಯಮಿಗಳನ್ನು ವಿಶ್ವವ್ಯಾಪಿ ಜಾಲಕ್ಕೆ ಪರಿಚ ಯಿಸುವ ಮೂಲಕ ತಮ್ಮ ಉದ್ಯೋಗವನ್ನು ಹೆಚ್ಚಿಸಿಕೊಳ್ಳುವುದಷ್ಟೇ ಅದೆ ಅವರ ಉದ್ದಿಮೆಗಳ ಉನ್ನತಿಗೂ ಕಾರಣಕರ್ತರಾಗಬಹುದು.
ಹೆಚ್ಚಿನ ತಾಂತ್ರಿಕ ನೈಪುಣ್ಯತೆ ಹಾಗೂ ಸಾಧಿಸಿ ತೋರಿಸುವ ಛಲ ಇರಬೇಕು, ಅಷ್ಟೆ!
(ಜುಲೈ ೨೦೦೬)
ಅವಕಾಶ ಅಪಾರ : ನೀವೂ ಪತ್ತೆದಾರರಾಗಿ
ಫೊರೆನ್ಸಿಕ್ಸ್ ಅಥವಾ ಅಪರಾಧಪತ್ತೆ ಶಾಸ್ತ್ರ – ಅಪರಾಧಗಳು ನಡೆದ ಸಂದರ್ಭದಲ್ಲಿ ಅಲ್ಲಿ ಲಭ್ಯವಿರಬಹುದಾದ ಕುರುಹುಗಳನ್ನು ಪತ್ತೆಮಾಡಿ, ಅಧ್ಯಯನ ನಡೆಸಿ ಅಪರಾಧಿಗಳನ್ನು ಪತ್ತೆಹಚ್ಚಲು ನೆರವು ನೀಡುವ ವಿಜ್ಞಾನದ ಒಂದು ಶಾಖೆ. ಸಮಾಜದ ದುಷ್ಟಶಕ್ತಿಗಳನ್ನು ಹಿಡಿತದಲ್ಲಿಟ್ಟು ಸಾಮಾಜಿಕ ಆರೋಗ್ಯ ಕಾಪಾಡುವಲ್ಲಿ ಫೊರೆನ್ಸಿಕ್ಸ್ ವಹಿಸುವ ಪಾತ್ರ ಬಲು ಮಹತ್ವದ್ದು.
ಆದರೆ ತಂತ್ರಜ್ಞಾನ ಬೆಳೆದಂತೆ ಅಪರಾಧಗಳ ಸ್ವರೂಪವೇ ಬದಲಾಗುತ್ತಿದೆ. ಗಣಕಗಳು ಹಾಗೂ ವಿಶ್ವವ್ಯಾಪಿ ಜಾಲದ ನೆರವಿ ನಿಂದ ನಡೆಯುತ್ತಿರುವ ಅದೆಷ್ಟೋ ಬಗೆಯ ಹೈಟೆಕ್ ಅಪರಾಧಗಳು ನಾಗರಿಕ ಸಮಾಜದ ನೆಮ್ಮದಿಯನ್ನೇ ಹಾಳುಮಾಡಲು ಹೊರಟಿವೆ.
ಇಂಥ ಅಪರಾಧಗಳನ್ನು ಪತ್ತೆಮಾಡುವ ಉದ್ದೇಶದಿಂದ ರೂಪ ಗೊಂಡಿರುವ ಹೊಸ ಕ್ಷೇತ್ರವೇ ಕಂಪ್ಯೂಟರ್ ಫೊರೆನ್ಸಿಕ್ಸ್. ಡಿಜಿಟಲ್ ಫೊರೆನ್ಸಿಕ್ಸ್ ಎಂದೂ ಪರಿಚಿತವಾಗಿರುವ ಈ ಕ್ಷೇತ್ರ ಗಣಕಗಳಲ್ಲಿ ಶೇಖರವಾಗಿರುವ ಮಾಹಿತಿಯ ಅಧ್ಯಯನ ನಡೆಸಿ ಸೈಬರ್ ಅಪರಾಧಗಳನ್ನು ಪತ್ತೆಮಾಡುವ ಉದ್ದೇಶ ಹೊಂದಿದೆ. ಕ್ರೆಡಿಟ್ ಕಾರ್ಡ್ ವಂಚನೆ, ಹ್ಯಾಕಿಂಗ್, ಡಿನಯಲ್ ಆಫ್ ಸರ್ವಿಸ್ ಮೊದಲಾದ ಅಪರಾಧಗಳು ಅಥವಾ ಗಣಕದ ನೆರವು ಪಡೆದು ಭಯೋತ್ಪಾದನೆಯಂತಹ ಕೃತ್ಯಗಳು ನಡೆದ ಸಂದರ್ಭದಲ್ಲಿ ಕಂಪ್ಯೂಟರ್ ಫೊರೆನ್ಸಿಕ್ಸ್ ವಹಿಸುವ ಪಾತ್ರ ಬಲು ಮಹತ್ವದ್ದು.
ಪ್ರಪಂಚದಲ್ಲಿ ಇಂತಹ ಅಪರಾಧಗಳ ಸಂಖ್ಯೆ ಹೆಚ್ಚುತ್ತಿರುವಂತೆಯೇ ಕಂಪ್ಯೂಟರ್ ಫೊರೆನ್ಸಿಕ್ಸ್ ತಜ್ಞರಿಗೂ ಬೇಡಿಕೆ ಹೆಚ್ಚುತ್ತಿದೆ. ಸೈಬರ್ ಕಾಪ್ಸ್, ಸೈಬರ್ ಇನ್ವೆಸ್ಟಿಗೇಟರ್ಸ್, ಡಿಜಿಟಲ್ ಡಿಟೆಕ್ಟಿವ್ಸ್ ಎಂದೆಲ್ಲ ಕರೆಸಿಕೊಳ್ಳುವ ಈ ವ್ಯಕ್ತಿಗಳಿಗೆ ಸರ್ಕಾರಿ ಹಾಗೂ ಖಾಸಗಿ ರಕ್ಷಣಾ ಸಂಸ್ಥೆಗಳು, ಬ್ಯಾಂಕುಗಳು, ಹಣಕಾಸು ಸಂಸ್ಥೆಗಳು, ಇ-ಬಿಸಿನೆಸ್ ಕೇಂದ್ರಗಳು ಮುಂತಾದ ಕಡೆಗಳಲ್ಲಿ ಸಂಬಳದ ನೌಕರಿಯಷ್ಟೇ ಅಲ್ಲದೆ ಸ್ವಯಂ ಉದ್ಯೋಗ ಕೈಗೊಳ್ಳುವ ಅವಕಾಶ ಕೂಡ ಇದೆ.
ಕಂಪ್ಯೂಟರ್ ಇಂಜಿನಿಯರಿಂಗ್ ಜೊತೆಗೆ ಫೊರೆನ್ಸಿಕ್ಸ್ ಸೈನ್ಸ್ ಅಥವಾ ಕ್ರಿಮಿನಾಲಜಿಯಂತಹ ವಿಷಯಗಳ ಹಿನ್ನೆಲೆಯುಳ್ಳವರಿಗೆ ಕಂಪ್ಯೂಟರ್ ಫೊರೆನ್ಸಿಕ್ಸ್ ಹೇಳಿಮಾಡಿಸಿದ ಕ್ಷೇತ್ರ. ಈ ಕ್ಷೇತ್ರದಲ್ಲಿ ಕಾರ್ಯನಿರತರಾಗಲು ಗಣಕ ವಿಜ್ಞಾನದಲ್ಲಿ ಉನ್ನತ ಮಟ್ಟದ ಪರಿಣತಿಯ ಜೊತೆಗೆ ಕಂಪ್ಯೂಟರ್ ಫೊರೆನ್ಸಿಕ್ಸ್‌ಗೆ ಸಂಬಂಧಪಟ್ಟ ತರಬೇತಿ ಕೂಡ ಅಗತ್ಯ.
ಸರ್ಟಿಫೈಡ್ ಇನ್ಫರ್ಮೇಷನ್ ಸಿಸ್ಟಂ ಸೆಕ್ಯೂರಿಟಿ ಪ್ರೊಫೆಷನಲ್ (ಸಿಐಎಸ್‌ಎಸ್‌ಪಿ), ಸರ್ಟಿಫೈಡ್ ಕಂಪ್ಯೂಟರ್ ಎಕ್ಸಾಮಿನರ್ (ಸಿಸಿಇ) ಮುಂತಾದ ಕೆಲವು ಪ್ರಮಾಣಪತ್ರಗಳು ಕೂಡ ವ್ಯಾಪಕ ಮಾನ್ಯತೆ ಹೊಂದಿವೆ. ಕೆಲವು ವಿದೇಶೀ ವಿಶ್ವವಿದ್ಯಾನಿಲಯಗಳಲ್ಲಿ ಕಂಪ್ಯೂಟರ್ ಫೊರೆನ್ಸಿಕ್ಸ್ ವಿಷಯದ ಪದವಿಗಳೂ ಲಭ್ಯವಿವೆ.
ಸಿಐಎಸ್‌ಎಸ್‌ಪಿ ಬಗ್ಗೆ ಹೆಚ್ಚಿನ ಮಾಹಿತಿಗಾಗಿ www.cissps.com ತಾಣಕ್ಕೆ ಭೇಟಿಕೊಡಬಹುದು.
(ಜುಲೈ ೨೦೦೬)
ಅವಕಾಶ ಅಪಾರ : ಜಾಲಗಳ ಲೋಕದಲ್ಲಿ ಹೊಸದೊಂದು ಅವಕಾಶ
ಅಂತರಜಾಲ ಹಾಗೂ ವಿಶ್ವವ್ಯಾಪಿ ಜಾಲ (ಇಂಟರ್‌ನೆಟ್ ಹಾಗೂ WWW) ಇಂದಿನ ಸಮಾಜದಲ್ಲಿ ಅದೆಷ್ಟು ಮಹತ್ವ ಪಡೆದುಕೊಂಡಿದೆ ಎಂದರೆ ಅವುಗಳನ್ನು ಬಳಸಿ ಮಾಡಲು ಸಾಧ್ಯವಿಲ್ಲದ ಕೆಲಸವೇ ಇಲ್ಲವೇನೋ ಎನ್ನಿಸುವಂತಹ ಸನ್ನಿವೇಶ ನಿರ್ಮಾಣವಾಗಿದೆ. ಶಿಕ್ಷಣ, ವ್ಯಾಪಾರ, ಕಾನೂನು ಸಲಹೆ, ಬಿಲ್ ಪಾವತಿ, ಬ್ಯಾಂಕಿಂಗ್, ಲಾಟರಿ, ಟ್ಯಾಕ್ಸ್ ಹಾಗೂ ಜೀವವಿಮೆ ಪಾವತಿ – ಹೀಗೆ ನೂರಾರು, ಸಾವಿರಾರು ಕ್ಷೇತ್ರಗಳು ಗಣಕ ಜಾಲಗಳ ಮೇಲೆ ಅವಲಂಬಿತವಾಗಿವೆ. ಕಳೆದ ವರ್ಷದಲ್ಲಿ ಅಂತರಜಾಲ ಆಧರಿತ ವಹಿವಾಟಿನ ಒಟ್ಟು ಮೊತ್ತ ಸುಮಾರು ನಾಲ್ಕುನೂರು ಮಿಲಿಯನ್ ಡಾಲರುಗಳಷ್ಟಿತ್ತು ಎಂದು ಕೆಲವು ಅಂದಾಜುಗಳು ಹೇಳುತ್ತವೆ.
ಇಷ್ಟೆಲ್ಲ ಭಾರೀ ಮೊತ್ತದ ವಹಿವಾಟು ನಡೆಸುವಾಗ ಯಾವ ತಾಣಕ್ಕೆ ಎಷ್ಟು ಜನ ಭೇಟಿಕೊಟ್ಟರು, ಎಷ್ಟು ಹೊತ್ತು ಅಲ್ಲಿದ್ದರು, ಅಲ್ಲಿರುವ ಯಾವ ಮಾಹಿತಿಯನ್ನು ಪಡೆದುಕೊಂಡರು, ಅವರಲ್ಲಿ ಸುಮ್ಮನೆ ಬಂದು ಹೋದವರೆಷ್ಟು, ನಿಜವಾಗಿಯೂ ವಹಿವಾಟು ನಡೆಸಿದವರೆಷ್ಟು ಎಂಬ ವಿಷಯಗಳೆಲ್ಲ ಬಹಳ ಮಹತ್ವಪೂರ್ಣವಾಗುತ್ತವೆ. ಯಾವುದೇ ಆನ್‌ಲೈನ್ ವಹಿವಾಟಿನ ಮಾಲಿಕನಿಗೆ ತನ್ನ ಹೂಡಿಕೆಗೆ ಪ್ರತಿಯಾಗಿ ಎಷ್ಟರ ಮಟ್ಟಿನ ಲಾಭ ಬರುತ್ತಿದೆ ಎಂಬ ಮಾಹಿತಿಯ ಜೊತೆಗೆ ಈ ಉದ್ದಿಮೆಯಲ್ಲಿ ಇನ್ನೂ ಎಷ್ಟು ಬಂಡವಾಳವನ್ನು ತೊಡಗಿಸಬಹುದು ಎಂಬ ನಿರ್ಧಾರ ಕೈಗೊಳ್ಳುವಲ್ಲೂ ಈ ಅಂಕಿ ಅಂಶಗಳು ನೆರವಾಗುತ್ತವೆ. ಗಣಕ ತಂತ್ರಾಂಶಗಳ ನೆರವಿನಿಂದ ಇಂತಹ ಮಾಹಿತಿಯನ್ನು ಸಂಗ್ರಹಿಸುವ ಹಾಗೂ ಸೂಕ್ತ ವಿಶ್ಲೇಷಣೆಗೆ ಒಳಪಡಿಸುವ ಕ್ಷೇತ್ರವೇ ವೆಬ್ ಅನಲಿಟಿಕ್ಸ್.
ಅಂತರಜಾಲ ಆಧರಿತ ವಹಿವಾಟುಗಳಿಂದ ಜನರು ಏನನ್ನು ಬಯಸುತ್ತಾರೆ, ಈಗ ಲಭ್ಯವಿರುವ ಸೌಕರ್ಯಗಳು ಅವರ ಅಗತ್ಯಗಳನ್ನು ಎಷ್ಟರಮಟ್ಟಿಗೆ ಪೂರೈಸುತ್ತಿವೆ, ಇನ್ನೂ ಏನೆಲ್ಲ ಬದಲಾವಣೆಗಳನ್ನು ಅವರು ಬಯಸುತ್ತಾರೆ ಎಂಬುದನ್ನೆಲ್ಲ ಅರಿಯಲು ವೆಬ್ ಅನಲಿಟಿಕ್ಸ್ ಸಹಾಯಮಾಡುತ್ತದೆ. ಇಷ್ಟೆಲ್ಲ ಕೆಲಸಮಾಡಲು ಗೂಗಲ್ ಅನಲಿಟಿಕ್ಸ್, ವೆಬ್‌ಟ್ರೆಂಡ್ಸ್, ವೆಬ್‌ಸೈಡ್ ಸ್ಟೋರಿ, ಆಮ್ನಿಚ್ಯೂರ್ ಮೊದಲಾದ ತಂತ್ರಾಂಶಗಳು ಬಳಕೆಯಾಗುತ್ತವೆ.
ಅಂತರಜಾಲ ಆಧರಿತ ವ್ಯಾಪಾರ ವಹಿವಾಟುಗಳ ಭರಾಟೆ ಬಲು ಜೋರಾಗಿರುವ ಈ ದಿನಗಳಲ್ಲಿ ವೆಬ್ ಅನಲಿಟಿಕ್ಸ್ ಬಲ್ಲ ತಂತ್ರಜ್ಞರಿಗೂ ಬೇಡಿಕೆ ಹೆಚ್ಚುತ್ತಿದೆ. ವೆಬ್ ತಂತ್ರಜ್ಞಾನದ ಹಿನ್ನೆಲೆಯುಳ್ಳವರು ಮಾತ್ರವಲ್ಲದೆ ಮಾರ್ಕೆಟಿಂಗ್ ಹಾಗೂ ಬಿಸಿನೆಸ್ ಮ್ಯಾನೇಜ್‌ಮೆಂಟ್ ನಿಪುಣರು ಕೂಡ ಈ ಕ್ಷೇತ್ರದಲ್ಲಿ ಅವಕಾಶಗಳನ್ನು ಪಡೆದುಕೊಳ್ಳುತ್ತಿದ್ದಾರೆ. ಅನಲಿಟಿಕ್ಸ್ ಇಂಜಿನಿಯರ್, ವೆಬ್ ಅನಲಿಸ್ಟ್ ಮುಂತಾದ ವಿಶಿಷ್ಟ ಹುದ್ದೆಗಳಿಗೆ ಮಾತ್ರವಲ್ಲದೆ ವೆಬ್ ತಂತ್ರಜ್ಞಾನದಲ್ಲಿ ಕೆಲಸಮಾಡುವ ಇನ್ನೂ ಅನೇಕ ತಂತ್ರಜ್ಞರಿಗೂ ವೆಬ್ ಅನಲಿಟಿಕ್ಸ್ ಹಾಗೂ ಅದರಲ್ಲಿ ಬಳಕೆಯಾಗುವ ತಂತ್ರಾಂಶಗಳ ಪರಿಚಯ ಇರಬೇಕಾಗುತ್ತದೆ.
ವೆಬ್ ಅನಲಿಟಿಕ್ಸ್ ಕ್ಷೇತ್ರ ಕಳೆದ ದಶಕದ ಮಧ್ಯಭಾಗದಿಂದಲೇ ಸುದ್ದಿಮಾಡುತ್ತಿದ್ದರೂ ಕೂಡ ಇಲ್ಲಿ ಉದ್ಯೋಗಾವಕಾಶಗಳ ಸೃಷ್ಟಿ ಮಾತ್ರ ಅಷ್ಟೊಂದು ಭಾರೀ ಪ್ರಮಾಣದಲ್ಲಿ ನಡೆದಿಲ್ಲ. ಹೀಗಾಗಿ ಈ ಕ್ಷೇತ್ರಕ್ಕೇ ಸೀಮಿತವಾದ ತರಬೇತಿ ನೀಡುವ ಸಂಸ್ಥೆಗಳೂ ಹೆಚ್ಚಿನ ಸಂಖ್ಯೆಯಲ್ಲಿಲ್ಲ. ಲಭ್ಯವಿರುವ ಕೆಲವೇ ತರಬೇತಿಗಳನ್ನು ಹೆಚ್ಚಾಗಿ ವೆಬ್ ಅನಲಿಟಿಕ್ಸ್ ತಂತ್ರಾಂಶಗಳನ್ನು ನಿರ್ಮಿಸುವ ಸಂಸ್ಥೆಗಳೇ ನೀಡುತ್ತವೆ. ವೆಬ್ ಅನಲಿಟಿಕ್ಸ್ ಅಸೋಸಿಯೇಷನ್ (WAA) ಹಾಗೂ ಬ್ರಿಟಿಷ್ ಕೊಲಂಬಿಯಾ ವಿಶ್ವವಿದ್ಯಾನಿಲಯದ ಸಹಯೋಗದಲ್ಲಿ ಆನ್‌ಲೈನ್ ತರಬೇತಿ ಕಾರ್ಯಕ್ರಮವೊಂದು ನಡೆಯುತ್ತಿರುವುದು ಗಮನಾರ್ಹ ಸಂಗತಿ.
ಈ ತರಬೇತಿ ಕಾರ್ಯಕ್ರಮ ಹಾಗೂ ವೆಬ್ ಅನಲಿಟಿಕ್ಸ್ ಬಗ್ಗೆ ಹೆಚ್ಚಿನ ಮಾಹಿತಿಗಾಗಿ ವೆಬ್ ಅನಲಿಟಿಕ್ಸ್ ಅಸೋಸಿಯೇಷನ್‌ನ ಜಾಲತಾಣ www.webanalyticsassociation.org ಅನ್ನು ಸಂದರ್ಶಿಸಬಹುದು.
(ಜೂನ್ ೨೦೦೬)
ಅವಕಾಶ ಅಪಾರ : ಹ್ಯಾಕ್ ಮಾಡುವ ಕೆಲಸ
ನಿಮಗೆ ಗೊತ್ತಿರಬಹುದು, ದುರುದ್ದೇಶಪೂರಿತವಾಗಿ ಬೇರೊಬ್ಬರ ಗಣಕ ಅಥವಾ ಗಣಕ ಜಾಲವನ್ನು ಪ್ರವೇಶಿಸಿ ಅಲ್ಲಿರುವ ಮಾಹಿತಿಯನ್ನು ಕದಿಯುವುದು ಅಥವಾ ಹಾಳುಗೆಡವುವುದನ್ನು ’ಹ್ಯಾಕಿಂಗ್’ ಎಂದು ಕರೆಯುತ್ತಾರೆ. ಗಣಕ ಲೋಕದಲ್ಲಿ ಹ್ಯಾಕರ್‌ಗಳ ಬಗೆಗೆ ಇರುವುದು ನಾಗರಿಕ ಪ್ರಪಂಚದಲ್ಲಿ ಭಯೋತ್ಪಾದಕರ ಬಗೆಗೆ ಇರುವಂತಹ ಅಭಿಪ್ರಾಯವೇ.
ಆದರೆ ಹ್ಯಾಕಿಂಗ್ ಕೂಡ ಒಂದು ಉದ್ಯೋಗ ಎನ್ನುವುದು ಅಚ್ಚರಿಯ ವಿಷಯ. ರೋಗಗಳಿಂದ ಪಾರಾಗಲು ಅದೇ ರೋಗದ ರೋಗಾಣುಗಳನ್ನು ಪ್ರತಿರೋಧಕ ಔಷಧವಾಗಿ ನೀಡುವಂತೆ, ಸಂಸ್ಥೆಗಳು ಹ್ಯಾಕಿಂಗ್‌ನ ಹಾವಳಿಂದ ಪಾರಾಗಲು ಹ್ಯಾಕರ್‌ಗಳದ್ದೇ ನೆರವು ಪಡೆಯುತ್ತಾರೆ. ಇಂತಹ ಹ್ಯಾಕಿಂಗ್‌ನ ಉದ್ದೇಶ ಒಳ್ಳೆಯದಾಗಿರುವುದರಿಂದ ಅದನ್ನು ’ಎಥಿಕಲ್ ಹ್ಯಾಕಿಂಗ್’ ಎಂದು ಕರೆಯುತ್ತಾರೆ.
ದುರುದ್ದೇಶಪೂರಿತ ಹ್ಯಾಕರ್‌ಗಳು ತಮ್ಮ ಸಂಸ್ಥೆಯ ಗಣಕ ವ್ಯವಸ್ಥೆಯನ್ನು ಹಾಳುಗೆಡವಲು ಏನೇನೆಲ್ಲ ಮಾಡಬಹುದು ಎಂದು ಊಹಿಸಿ, ಅವರ ಕುತಂತ್ರಗಳು ಸಫಲವಾಗದಂತೆ ಅಗತ್ಯ ಮುನ್ನೆಚ್ಚರಿಕೆಗಳನ್ನು ತೆಗೆದುಕೊಳ್ಳುವುದು ಈ ಎಥಿಕಲ್ ಹ್ಯಾಕರ್‌ಗಳ ಕೆಲಸ. ಈ ಕೆಲಸಕ್ಕಾಗಿ ಎಥಿಕಲ್ ಹ್ಯಾಕರ್‌ಗಳು ಬೇರೆ ಹ್ಯಾಕರ್‌ಗಳು ಮಾಡುವ ಬಹುತೇಕ ಎಲ್ಲ [ಕೆಟ್ಟ] ಕೆಲಸಗಳನ್ನೂ ಮಾಡಬೇಕಾಗುತ್ತದೆ. ಆದರೆ ಅವರಿಗೆ ಆ ಸಂಸ್ಥೆಯ ವತಿಯಿಂದ ಇದಕ್ಕೆ ಸಂಪೂರ್ಣ ಅನುಮತಿ ಇರುತ್ತದೆ ಎನ್ನುವುದೊಂದೇ ವ್ಯತ್ಯಾಸ. ಹೀಗೆ ಗಣಕ ವ್ಯವಸ್ಥೆಗಳ ’ಒಳನುಗ್ಗಿದ’ ನಂತರ ಹೀಗೆ ಅತಿಕ್ರಮ ಪ್ರವೇಶ ಮಾಡುವುದು ಬೇರೆಯವರಿಗೆ ಸಾಧ್ಯವಾಗದಂತೆ ನೋಡಿಕೊಳ್ಳಲು ಅಗತ್ಯವಾದ ಸಲಹೆ-ಸೂಚನೆಗಳನ್ನು ನೀಡುವ ಜವಾಬ್ದಾರಿ ಕೂಡ ಇದೇ ಎಥಿಕಲ್ ಹ್ಯಾಕರ್‌ನದಾಗಿರುತ್ತದೆ. ಒಂದೊಮ್ಮೆ ಯಾವನೋ ಒಬ್ಬ ಹ್ಯಾಕರ್ ಅತಿಕ್ರಮ ಪ್ರವೇಶ ಮಾಡಿಯೇ ಬಿಟ್ಟ ಎನ್ನುವ ಸನ್ನಿವೇಶದಲ್ಲಿ ಅವನನ್ನು ಪತ್ತೆಹಚ್ಚುವಲ್ಲೂ ಎಥಿಕಲ್ ಹ್ಯಾಕರ್‌ಗಳು ನೆರವಾಗುತ್ತಾರೆ.
ಮಾಹಿತಿ ತಂತ್ರಜ್ಞಾನ ಆಧಾರಿತ ವಹಿವಾಟು ನಡೆಸುವ ಅನೇಕ ದೊಡ್ಡ ಸಂಸ್ಥೆಗಳಲ್ಲಿ ಎಥಿಕಲ್ ಹ್ಯಾಕರ್‌ಗಳು ಉದ್ಯೋಗ ಅರಸಬಹುದು. ಅಂದಾಜು ಸಂಬಳ ಹತ್ತರಿಂದ ಮೂವತ್ತು ಸಾವಿರ ರೂಪಾಯಿಗಳ ಆಸುಪಾಸಿನಲ್ಲಿರುತ್ತದೆ.
ಎಥಿಕಲ್ ಹ್ಯಾಕಿಂಗ್‌ನ ಬಗ್ಗೆ ಹಲವಾರು ಪುಸ್ತಕಗಳು ಮಾರುಕಟ್ಟೆಯಲ್ಲಿ ಲಭ್ಯವಿವೆ. ಈ ನಿಟ್ಟಿನಲ್ಲಿ ತರಬೇತಿ ನೀಡುವ ಕೆಲವು ಸಂಸ್ಥೆಗಳೂ ಕಾರ್ಯನಿರತವಾಗಿವೆ – ಹೈದರಾಬಾದಿನ ಇ೨ ಲ್ಯಾಬ್ಸ್ ಹಾಗೂ ಪುಣೆಯ ’ಏಷ್ಯನ್ ಸ್ಕೂಲ್ ಆಫ್ ಸೈಬರ್ ಲಾಸ್’ ಇವುಗಳಲ್ಲಿ ಕೆಲವು. ’ಸರ್ಟಿಫೈಡ್ ಎಥಿಕಲ್ ಹ್ಯಾಕರ್’ನಂತಹ ಕೆಲವಾರು ಸರ್ಟಿಫಿಕೇಷನ್‌ಗಳೂ ಲಭ್ಯವಿವೆ.
ಸತತ ಪ್ರಯತ್ನದಿಂದಲೇ ಈ ಕ್ಷೇತ್ರದಲ್ಲಿ ಮುಂದೆಬರುವುದು ಸಾಧ್ಯ ಎಂದು ಪರಿಣತರು ಹೇಳುತ್ತಾರೆ. ಆದರೆ ಈ ಕ್ಷೇತ್ರಕ್ಕೆ ಕಾಲಿಡುವ ನಿರ್ಧಾರ ಮಾಡುವ ಮೊದಲು ನೀವು ನೆನಪಿನಲ್ಲಿಡಬೇಕಾದ ಅಂಶವೊಂದಿದೆ: ಯಾವುದೇ ವ್ಯಕ್ತಿ ಅಥವಾ ಸಂಸ್ಥೆಯ ಪೂರ್ವಾನುಮತಿ ಇಲ್ಲದೆ ಅವರ ಗಣಕ ವ್ಯವಸ್ಥೆಯೊಳಕ್ಕೆ ಅತಿಕ್ರಮ ಪ್ರವೇಶ ಮಾಡುವುದು ಅಥವಾ ’ಹ್ಯಾಕ್’ ಮಾಡುವುದು ಶಿಕ್ಷಾರ್ಹ ಅಪರಾಧ, ಎಚ್ಚರಿಕೆ!
(ಜೂನ್ ೨೦೦೬)
ಅವಕಾಶ ಅಪಾರ : ಕಂಪ್ಯೂಟರ್ ಲೋಕಕ್ಕೆ ಬನ್ನಿ
ಐಟಿ ಕ್ಷೇತ್ರದಲ್ಲಿ ಕೆಲಸ ಗಿಟ್ಟಿಸಬೇಕಾದರೆ ಕಂಪ್ಯೂಟರ್ ಇಂಜಿನಿಯರಿಂಗ್ ಮಾಡಿರಬೇಕು, ಪ್ರೋಗ್ರಾಮಿಂಗ್ ಜ್ಞಾನ ಇರಬೇಕು ಎನ್ನುವಂತಹ ಹಲವಾರು ಅಭಿಪ್ರಾಯಗಳು ಬಹಳ ಸಾಮಾನ್ಯವಾಗಿ ಕಂಡುಬರುತ್ತವೆ. ಬೇರೆ ಕ್ಷೇತ್ರಗಳಲ್ಲಿ ಕೆಲಸದ ಅನುಭವ ಇರುವವರು ಐಟಿ ಕ್ಷೇತ್ರಕ್ಕೆ ಬರುವುದು ಹೆಚ್ಚೂಕಡಿಮೆ ಅಸಾಧ್ಯ ಎಂಬ ಅಭಿಪ್ರಾಯ ಕೂಡ ವ್ಯಾಪಕವಾಗಿದೆ.
ಅದರೆ ಇತ್ತೀಚಿನ ದಿನಗಳಲ್ಲಿ ಈ ಅಭಿಪ್ರಾಯವನ್ನು ಬದಲಿಸುವಂತಹ ಘಟನೆಗಳು ಐಟಿ ಲೋಕದಲ್ಲಿ ನಡೆಯುತ್ತಿರುವುದು ಗಮನಾರ್ಹ ಸಂಗತಿ.
ಈ ಬದಲಾವಣೆಗೆ ಕಾರಣವೂ ಇಲ್ಲದಿಲ್ಲ. ಈಗ ಸಾಫ್ಟ್‌ವೇರ್ ಸಂಸ್ಥೆಗಳ ಕೆಲಸ ಏನು? ಬೇರೆಬೇರೆ ಕ್ಷೇತ್ರಗಳಲ್ಲಿ ಉಪಯೋಗಕ್ಕಾಗಿ ತಂತ್ರಾಂಶಗಳ ರಚನೆ. ಈ ತಂತ್ರಾಂಶ ಬರೆಯುವುದು ಸಾಫ್ಟ್‌ವೇರ್ ಇಂಜಿನಿಯರುಗಳ ಕೆಲಸ, ನಿಜ. ಆದರೆ ಬ್ಯಾಂಕಿಂಗ್, ಜೀವವಿಮೆ, ಟೆಲಿಕಾಂ, ಆಟೋಮೊಬೈಲ್ ಅಥವಾ ಪೆಟ್ರೋಕೆಮಿಕಲ್ ಕ್ಷೇತ್ರಕ್ಕೆ ಬೇಕಾದ ತಂತ್ರಾಂಶ ಬರೆಯಲು ಬರಿಯ ಪ್ರೋಗ್ರಾಮಿಂಗ್ ಜ್ಞಾನ ಮಾತ್ರ ಇದ್ದರೆ ಸಾಕಾಗುವುದಿಲ್ಲ, ಆ ಕ್ಷೇತ್ರದ ಒಳಹೊರಗುಗಳ ಬಗೆಗೂ ಸಾಕಷ್ಟು ಪರಿಣತಿ ಇರಬೇಕಾಗುತ್ತದೆ.
ಆಯಾ ಕ್ಷೇತ್ರದಲ್ಲಿ ಪರಿಣತಿ ಉಳ್ಳವರಿಗೆ ಬೇಡಿಕೆ ಹುಟ್ಟುವುದೇ ಇಲ್ಲಿ. ಈಗ ಸಾಫ್ಟ್‌ವೇರ್ ಸಂಸ್ಥೆಗಳಲ್ಲಿ ಪ್ರತಿ ೫೦-೧೦೦ ಸಾಫ್ಟ್‌ವೇರ್ ಇಂಜಿನಿಯರುಗಳಿಗೆ ಕನಿಷ್ಟ ಒಬ್ಬ ಕ್ಷೇತ್ರಪರಿಣತ (ಡೊಮೈನ್ ಎಕ್ಸ್‌ಪರ್ಟ್) ಇರುತ್ತಾರೆ. ತಮ್ಮ ಕ್ಷೇತ್ರಕ್ಕೆ ಸಂಬಂಧಿಸಿದ ತರಬೇತಿ ನೀಡುವುದು, ಹೊಸ ತಂತ್ರಾಂಶ ಸಿದ್ಧಪಡಿಸಲು ಬೇಡಿಕೆ ಬಂದಾಗ ಗ್ರಾಹಕರ ಅಗತ್ಯಗಳನ್ನು ಸರಿಯಾಗಿ ಅರ್ಥಮಾಡಿಕೊಳ್ಳು ವುದು, ಸಿದ್ಧವಾದ ತಂತ್ರಾಂಶವನ್ನು ಪರೀಕ್ಷಿಸುವಲ್ಲಿ ನೆರವು ನೀಡುವುದು – ಇವೆಲ್ಲ ಕ್ಷೇತ್ರಪರಿಣತರ ಕೆಲಸ. ಇದಕ್ಕಾಗಿ ಹಲವಾರು ಸಂದರ್ಭ ಗಳಲ್ಲಿ ಪ್ರಪಂಚದ ಬೇರಾವುದೋ ಮೂಲೆಯಲ್ಲಿರುವ ಗ್ರಾಹಕರನ್ನು ಮುಖತಃ ಭೇಟಿಮಾಡಬೇಕಾಗಿಯೂ ಬರಬಹುದು.
ಅವರ ಕ್ಷೇತ್ರದಲ್ಲಿ ಕನಿಷ್ಟ ಮೂರು ವರ್ಷವಾದರೂ ಅನುಭವ ಹೊಂದಿರುವವರು ಡೊಮೈನ್ ಎಕ್ಸ್‌ಪರ್ಟ್ ಅಥವಾ ’ಡೊಮೈನ್ ಕನ್ಸಲ್ಟೆಂಟ್’ ಎಂಬ ಹಣೆಪಟ್ಟಿಯೊಡನೆ ಸಾಫ್ಟ್‌ವೇರ್ ಕ್ಷೇತ್ರ ಪ್ರವೇಶಿಸಬಹುದು. ಎಂಬಿಎಯಂತಹ ಮ್ಯಾನೇಜ್‌ಮೆಂಟ್ ಪದವಿ ಹೊಂದಿರುವವರಿಗೆ ಆದ್ಯತೆ ಇರುತ್ತದೆ. ಕೆಲಸದ ವಾತಾವರಣದಲ್ಲಿ ಕಂಡುಬರುವ ಬದಲಾವಣೆಗಳಿಗೆ ಹೊಂದಿಕೊಳ್ಳಬೇಕಾದದ್ದು ಕಡ್ಡಾಯ. ಗ್ರಾಹಕರ ಅಗತ್ಯಗಳನ್ನು ಸರಿಯಾಗಿ ಅರ್ಥೈಸಿಕೊಳ್ಳುವ ಹಾಗೂ ಅವರ ಅಗತ್ಯಗಳನ್ನು ಮುಂಚಿತವಾಗಿಯೇ ಊಹಿಸಿ ಸೂಕ್ತ ಪರಿಹಾರಗಳನ್ನು ಸೂಚಿಸುವ ಸಾಮರ್ಥ್ಯ ಅಪೇಕ್ಷಣೀಯ.
ಹೀಗೆ ಐಟಿ ಕ್ಷೇತ್ರ ಪ್ರವೇಶಿಸಿದವರಿಗೆ ಸಾಫ್ಟ್‌ವೇರ್ ಹಿನ್ನೆಲೆಯಿಂದ ಬಂದವರಿಗಿಂತ ಹೆಚ್ಚಿನ ಸಂಬಳ ದೊರಕುವ ಸಾಧ್ಯತೆ ಹೆಚ್ಚು. ಮುಂದೆ ಪ್ರಾಜೆಕ್ಟ್ ಮ್ಯಾನೇಜ್‌ಮೆಂಟ್‌ನಲ್ಲಿ ಉನ್ನತ ಹುದ್ದೆಗಳಿಗೂ ಬಡ್ತಿಪಡೆಯುವುದು ಸಾಧ್ಯ.
(ಜೂನ್ ೨೦೦೬)
ಅವಕಾಶ ಅಪಾರ : ಹೀಗೊಂದು ಕಂಪ್ಯೂಟರ್ ಏಕೀಕರಣ ಚಳವಳಿ
ಏಳೆಂಟು ವರ್ಷಗಳ ಹಿಂದೆ ನಮ್ಮ ಮನೆಯಲ್ಲಿದ್ದ ಗಣಕದ ಪ್ರಾಸೆಸರ್ ಮುನ್ನೂರು ಮೆಗಾಹರ್ಟ್ಸ್ ವೇಗದಲ್ಲಿ ಕೆಲಸಮಾಡುತ್ತಿತ್ತು, ಅರುವತ್ತನಾಲ್ಕು ಮೆಗಾಬೈಟ್ ರ್ಯಾಮ್ ಹೊಂದಿತ್ತು. ಆದರೆ ಹೋದ ತಿಂಗಳು ನಾವು ಕೊಂಡ ಗಣಕದ ಪ್ರಾಸೆಸರ್ ಮೂರು ಗಿಗಾಹರ್ಟ್ಸ್ ಸಾಮರ್ಥ್ಯದ್ದು, ಅದರಲ್ಲಿರುವ ರ್ಯಾಮ್ ಸಾಮರ್ಥ್ಯ ಬರೋಬ್ಬರಿ ಒಂದು ಗಿಗಾಬೈಟ್. ಒಟ್ಟಿನಲ್ಲಿ ಆ ಹಳೆಯ ಗಣಕಕ್ಕಿಂತ ಹತ್ತು ಪಟ್ಟು ವೇಗವಾಗಿ ಕೆಲಸಮಾಡುವ ಸಾಮರ್ಥ್ಯ ಈ ಗಣಕಕ್ಕಿದೆ.
ನಿಜ, ಇತ್ತೀಚಿನ ವರ್ಷಗಳಲ್ಲಿ ಗಣಕಗಳ ಸಂಸ್ಕರಣಾ ಸಾಮರ್ಥ್ಯ ನಿರಂತರವಾಗಿ ಏರುತ್ತಲೇ ಹೋಗಿದೆ. ಆದರೆ ಇಷ್ಟೊಂದು ದೊಡ್ಡ ಪ್ರಮಾಣದ ಸಾಮರ್ಥ್ಯದ ಬಳಕೆ ನಮ್ಮನಿಮ್ಮ ಮನೆಗಳಲ್ಲಿ ಸಮರ್ಪಕವಾಗಿ ಆಗುತ್ತಿದೆಯೋ ಇಲ್ಲವೋ ಎಂದು ನೋಡಿದಾಗ ಇಲ್ಲ ಎಂಬ ಉತ್ತರವೇ ಹೆಚ್ಚು ಸ್ಪಷ್ಟವಾಗಿ ಗೋಚರಿಸುತ್ತದೆ.
ಕೇವಲ ನಮ್ಮ ಮನೆಯಷ್ಟೇ ಅಲ್ಲ, ಗಣಕ ಬಳಸುವ ಪ್ರತಿಯೊಂದು ಮನೆಯಲ್ಲೂ ಪರಿಸ್ಥಿತಿ ಹೀಗೆಯೇ ಇದೆ. ವಿಶ್ವದಾದ್ಯಂತ ಗಣಕಗಳಲ್ಲಿ ಹೀಗೆ ಉಪಯೋಗಕ್ಕೆ ಬಾರದೆ ಹೋಗುವ ಸಂಸ್ಕರಣಾ ಸಾಮರ್ಥ್ಯವನ್ನೆಲ್ಲ ಒಟ್ಟುಸೇರಿಸಿದರೆ ಅದೆಷ್ಟು ದೊಡ್ಡ ಪ್ರಮಾಣದ ಸಂಪನ್ಮೂಲ ದೊರಕಬಹುದು ಎಂಬ ಆಲೋಚನೆಯ ಪರಿಣಾಮವಾಗಿ ಹುಟ್ಟಿಕೊಂಡಿರುವ ಕ್ಷೇತ್ರವೇ ಗ್ರಿಡ್ ಕಂಪ್ಯೂಟಿಂಗ್.
ಅಂತರಜಾಲ ಸಂಪರ್ಕ ಹೊಂದಿರುವ ಗಣಕಗಳು ಕೆಲಸ ಮಾಡುತ್ತಿರುವಾಗ ಅವುಗಳಲ್ಲಿ ಲಭ್ಯವಿರುವ ಹೆಚ್ಚುವರಿ ಸಂಸ್ಕರಣಾ ಸಾಮರ್ಥ್ಯವನ್ನು ಒಟ್ಟುಗೂಡಿಸಿ ಬಳಸಿಕೊಳ್ಳುವುದು ಗ್ರಿಡ್ ಕಂಪ್ಯೂಟಿಂಗ್‌ನ ಉದ್ದೇಶ. ದೇಶದಲ್ಲೆಲ್ಲ ಹರಡಿರುವ ವಾಹಕ ತಂತಿಗಳ ಬಲೆಯನ್ನು ಬಳಸಿ ವಿದ್ಯುತ್ ಜಾಲಗಳು (ಗ್ರಿಡ್) ಕೆಲಸಮಾಡುವಂತೆ ಇಲ್ಲಿ ವಿಶ್ವದಾದ್ಯಂತ ಅಂತರಜಾಲದ ಬಲೆಯ ಮೂಲಕ ಸಂಪರ್ಕದಲ್ಲಿರುವ ಗಣಕಗಳನ್ನು ಅತ್ಯಂತ ಸಂಕೀರ್ಣವಾದ ಲೆಕ್ಕಾಚಾರಗಳು ಹಾಗೂ ಮಾಹಿತಿ ಸಂಸ್ಕರಣೆಗಾಗಿ ಬಳಸಿಕೊಳ್ಳ ಲಾಗುತ್ತದೆ.
ಗ್ರಿಡ್ ಕಂಪ್ಯೂಟಿಂಗ್‌ನ ಕಲ್ಪನೆ ಮೊದಲಿಗೆ ಬಂದದ್ದು ಇಯಾನ್ ಫಾಸ್ಟರ್ ಹಾಗೂ ಕಾರ್ಲ್ ಕೆಸ್ಸೆಲ್‌ಮ್ಯಾನ್ ಎಂಬ ತಂತ್ರಜ್ಞರಿಗೆ, ೧೯೯೦ರ ಸುಮಾರಿನಲ್ಲಿ. ನಂತರ ಇವರ ಜೊತೆಗೂಡಿದ ಸ್ಟೀವ್ ಟ್ಯೂಕ್ ಎಂಬಾತನ ಜೊತೆಯಲ್ಲಿ ಇವರು ಗ್ರಿಡ್ ಕಂಪ್ಯೂಟಿಂಗ್ ಕುರಿತ ಕನಸುಗಳನ್ನು ವಾಸ್ತವಕ್ಕೆ ಬದಲಿಸಲು ಶ್ರಮಿಸಿದರು.  ಹೀಗಾಗಿಯೇ ಈ ತ್ರಿವಳಿಯನ್ನು ಒಟ್ಟಾಗಿ ಗ್ರಿಡ್ ಪಿತಾಮಹರೆಂದು ಗುರುತಿಸ ಲಾಗುತ್ತದೆ.
ಪ್ರಪಂಚದಾದ್ಯಂತ ವಾತಾವರಣದಲ್ಲಿ ಉಂಟಾಗುತ್ತಿರುವ ಬದಲಾವಣೆಗಳ ಬಗೆಗೆ ಅಧ್ಯಯನ ನಡೆಸುತ್ತಿರುವ ಕ್ಲೈಮೇಟ್ ಪ್ರೆಡಿಕ್ಷನ್.ನೆಟ್, ಭೂಮಿಯಾಚೆಗಿನ ಬದುಕಿಗಾಗಿ ಹುಡುಕಾಟ ನಡೆಸುವ ಸೆಟಿ@ಹೋಮ್, ರಸಾಯನಶಾಸ್ತ್ರದಲ್ಲಿ ಉನ್ನತ ಅಧ್ಯಯನಗಳನ್ನು ಕೈಗೊಂಡಿರುವ ಫೋಲ್ಡಿಂಗ್@ಹೋಮ್, ಆಕಾಶದಲ್ಲಿರುವ ತಾರೆಗಳ ಕುರಿತು ಸಂಶೋಧನೆ ಮಾಡುತ್ತಿರುವ ಐನ್‌ಸ್ಟೈನ್@ಹೋಮ್ ಮುಂತಾದ ಅನೇಕ ಕಾರ್ಯಕ್ರಮಗಳು ಇದೇ ಸಿದ್ಧಾಂತದ ಆಧಾರದ ಮೇಲೆ ಕಾರ್ಯನಿರ್ವಹಿಸುತ್ತಿವೆ.
ಮುಂಬರುವ ದಿನಗಳಲ್ಲಿ ವಿಜ್ಞಾನ ಪ್ರಪಂಚಕ್ಕೆ ಭಾರೀ ಕೊಡುಗೆ ನೀಡಲಿದೆಯೆಂದು ನಿರೀಕ್ಷಿಸಲಾಗಿರುವ ಗ್ರಿಡ್ ಕಂಪ್ಯೂಟಿಂಗ್‌ನ ಬಗೆಗೆ ಭಾರತದಲ್ಲೂ ಸಾಕಷ್ಟು ಸಂಶೋಧನೆಗಳು ನಡೆಯುತ್ತಿವೆ. ಕೇಂದ್ರ ಸರ್ಕಾರ ಹಾಗೂ ಸಿ-ಡ್ಯಾಕ್ ಸಹಭಾಗಿತ್ವದಲ್ಲಿ ಭಾರತದ ಮೊದಲ ಕಂಪ್ಯೂಟರ್ ಗ್ರಿಡ್ ’ಗರುಡ’ ಕೂಡ ಸಿದ್ಧವಾಗುತ್ತಿದೆ.
ಸದ್ಯದಲ್ಲಿ ಗ್ರಿಡ್ ಕಂಪ್ಯೂಟಿಂಗ್‌ನ ಬಗೆಗೆ ನಡೆಯುತ್ತಿರುವ ಅನ್ವೇಷಣೆ ಹಾಗೂ ಸಂಶೋಧನೆಗಳು ಹೆಚ್ಚಾಗಿ ಅಧ್ಯಯನ ಕೇಂದ್ರಗಳು ಹಾಗೂ ಸಾಫ್ಟ್‌ವೇರ್ ಸಂಸ್ಥೆಗಳಿಗೆ ಸೀಮಿತವಾಗಿದೆ. ಹೀಗಾಗಿ ಗಣಕ ವಿಜ್ಞಾನದಲ್ಲಿ ಪದವಿ ಹಾಗೂ ಉನ್ನತ ಅಧ್ಯಯನ ಕೈಗೊಂಡವರಿಗೆ ಸಹಜವಾಗಿಯೇ ಹೆಚ್ಚಿನ ಅವಕಾಶಗಳು ಲಭ್ಯವಾಗುತ್ತಿವೆ. ಕೆಲವು ವಿದೇಶೀ ವಿಶ್ವವಿದ್ಯಾನಿಲಯಗಳಲ್ಲಿ ಗ್ರಿಡ್ ಕಂಪ್ಯೂಟಿಂಗ್ ಪದವಿಗಳೂ ಲಭ್ಯವಿವೆ. ಗಣಕವಿಜ್ಞಾನದ ಹಿನ್ನೆಲೆಯುಳ್ಳ ಸಂಶೋಧನಾಸಕ್ತರಿಗೆ ಗ್ರಿಡ್ ಕಂಪ್ಯೂಟಿಂಗ್ ಒಂದು ಉತ್ತಮ ಅವಕಾಶದ ಹೆದ್ದಾರಿಯಾಗಲಿದೆ ಎಂಬುದರಲ್ಲಿ ಖಂಡಿತವಾಗಿಯೂ ಎರಡನೆಯ ಮಾತೇ ಇಲ್ಲ.
ಈ ಕ್ಷೇತ್ರಕ್ಕೆ ಸಂಬಂಧಪಟ್ಟಂತೆ ನಮ್ಮ ದೇಶದಲ್ಲಿ ನಡೆಯುತ್ತಿರುವ ಚಟುವಟಿಕೆಗಳ ಬಗ್ಗೆ ತಿಳಿದುಕೊಳ್ಳಲು www.garudaindia.in ತಾಣಕ್ಕೆ ಭೇಟಿನೀಡಬಹುದು.
(ಜೂನ್ ೨೦೦೬)
ಪರಿಷ್ಕರಣೆ: ಡಿಸೆಂಬರ್ ೨೦೦೭
ಅವಕಾಶ ಅಪಾರ : ಬೇರೆಯವರ ಕಂಪ್ಯೂಟರ್ಗೆ ನಮ್ಮ ಕಾವಲು
ಪ್ರಪಂಚದಾದ್ಯಂತ ಎಲ್ಲ ಕ್ಷೇತ್ರಗಳಲ್ಲೂ ಗಣಕಗಳ ಬಳಕೆ ತೀವ್ರವಾಗಿ ಹೆಚ್ಚುತ್ತಿರುವುದು ಗೊತ್ತಿರುವ ವಿಷಯವೇ. ಈ ಹೆಚ್ಚಳದ ಜೊತೆಗೆ ಮಾಹಿತಿ ತಂತ್ರಜ್ಞಾನ ಕ್ಷೇತ್ರದ ಮೂಲಸೌಕರ್ಯಕ್ಕಾಗಿ ಹೂಡಲಾಗು ತ್ತಿರುವ ಬಂಡವಾಳ ಕೂಡ ಹೆಚ್ಚುತ್ತಿದೆ. ಜೊತೆಗೆ ಇಷ್ಟೆಲ್ಲ ಸೌಲಭ್ಯ ವನ್ನು ಸುಲಲಿತವಾಗಿ ನಿರ್ವಹಿಸಿಕೊಂಡು ಹೋಗಲು ಅಗತ್ಯವಾದ ಪರಿಶ್ರಮ ಕೂಡ ತೀವ್ರವಾಗಿ ಹೆಚ್ಚುತ್ತಿದೆ.
“ಇಷ್ಟೊಂದು ಪರಿಶ್ರಮಪಡಲು ನಮ್ಮ ಕೈಯಲ್ಲಿ ಆಗೋದಿಲ್ಲ” ಎನ್ನುವ ಸಂಸ್ಥೆಗಳ ಸಂಖ್ಯೆ ನಿಧಾನವಾಗಿ ಹೆಚ್ಚುತ್ತಿರುವಂತೆ ರೂಪಗೊಳ್ಳುತ್ತಿರುವ ಹೊಸ ಕ್ಷೇತ್ರವೇ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್ ಮೆಂಟ್ ಸರ್ವಿಸಸ್ ಅಥವಾ ಐಎಂಎಸ್.
ವಿಶಾಲ ಅರ್ಥದಲ್ಲಿ ಹೇಳುವುದಾದರೆ ಯಾವುದೇ ಒಂದು ಸಂಸ್ಥೆಯ ಗಣಕಗಳು, ಜಾಲಗಳು ಹಾಗೂ ಮಾಹಿತಿ ಸಂಗ್ರಹಣಾ ವ್ಯವಸ್ಥೆಯ ಮೇಲ್ವಿಚಾರಣೆಯನ್ನು ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್ ಎಂದು ಕರೆಯಬಹುದು. ಗಣಕಗಳು ಸರಿಯಾಗಿ ಕೆಲಸಮಾಡುವಂತೆ ನೋಡಿಕೊಳ್ಳುವುದು, ಗಣಕ ಜಾಲಗಳಲ್ಲಿ ಏನಾದರೂ ತೊಂದರೆ ಕಾಣಿಸಿಕೊಂಡಾಗ ಅತ್ಯಲ್ಪ ಅವಧಿಯಲ್ಲಿ ಅದನ್ನು ಸರಿಪಡಿಸುವುದು, ಈ ಸಂಪೂರ್ಣ ವ್ಯವಸ್ಥೆಯನ್ನು ಅತ್ಯುತ್ತಮ ಕಾರ್ಯಕ್ಷಮತೆಯೊಂದಿಗೆ ನಿರ್ವಹಿಸುವುದು – ಇವೆಲ್ಲ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್‌ನ ಅಡಿಯಲ್ಲಿ ಬರುವ ಕೆಲಸಗಳು. ಗಣಕ ಬಳಕೆದಾರರಿಗೆ ಸಣ್ಣಪುಟ್ಟ ತೊಂದರೆ ಎದುರಾದಾಗ ದೂರವಾಣಿ ಹಾಗೂ ಅಂತರಜಾಲದ ಮೂಲಕ ನೆರವು ನೀಡುವ ಕೆಲಸ ಕೂಡ ಇರುತ್ತದೆ. ಅಲ್ಲದೆ ಯಾವುದೇ ಆಕಸ್ಮಿಕ ಸಂಭವಿಸಿದಾಗ ಆದಷ್ಟು ಬೇಗ ಆ ಸಂಸ್ಥೆಯ ವ್ಯವಹಾರಗಳನ್ನು ಮರುಸ್ಥಾಪಿಸಲು ಅನುವುಮಾಡಿಕೊಡುವ ಡಿಸಾಸ್ಟರ್ ರೆಕವರಿ ಯೋಜನೆ ಸಿದ್ಧಪಡಿಸುವುದು ಹಾಗೂ ಅದನ್ನು ಅನುಷ್ಠಾನಕ್ಕೆ ತರುವುದು ಕೂಡ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್‌ನ ಭಾಗವೇ.
ಹೊರದೇಶದ ಸಂಸ್ಥೆಗಳಿಗೆ ಇಂತಹ ಸೇವೆಗಳನ್ನು ನಮ್ಮ ದೇಶದಿಂದಲೇ ಒದಗಿಸುವ ಮೂಲಕ ನಮ್ಮ ಐಟಿ ಸಂಸ್ಥೆಗಳು ಹೊಸ ಉದ್ಯೋಗಾವಕಾಶಗಳನ್ನು ಸೃಷ್ಟಿಸಿವೆ. ಅತ್ಯುನ್ನತ ತಂತ್ರಜ್ಞಾನ ಬಳಸಿ ಹೊರದೇಶದ ಸಂಸ್ಥೆಗಳ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್ ಅಗತ್ಯ ಗಳನ್ನು ಇದೀಗ ನಮ್ಮ ಊರುಗಳಿಂದಲೇ ಪೂರೈಸಲಾಗುತ್ತಿದೆ. ಈ ವರ್ಷದಲ್ಲಿ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್ ಕ್ಷೇತ್ರದ ವಹಿವಾಟು ಸುಮಾರು ೨೮೦ ಮಿಲಿಯನ್ ಡಾಲರುಗಳನ್ನು ಮೀರಿ ನಡೆಯಲಿದೆ ಎಂಬ ಅಂದಾಜಿದೆ. ಬ್ಯಾಂಕಿಂಗ್, ಹಣಕಾಸು ಹಾಗೂ ಟೆಲಿಕಾಮ್ ಕ್ಷೇತ್ರಗಳಿಂದ ಇಲ್ಲಿ ಭಾರೀ ಹೂಡಿಕೆ ನಡೆಯುವ ನಿರೀಕ್ಷೆಯೂ ಇದೆ.
ನೀವೂ ಕೂಡ ಈ ಕ್ಷೇತ್ರಕ್ಕೆ ಕಾಲಿರಿಸಬೇಕಾದರೆ ನಿಮಗೆ ಕಂಪ್ಯೂಟರ್ ಸೈನ್ಸ್ ವಿಷಯದ ಶೈಕ್ಷಣಿಕ ಹಿನ್ನೆಲೆ ಇರಬೇಕಾದದ್ದು ಅಗತ್ಯ. ಸಿಸ್ಟಂ ಅಡ್ಮಿನಿಸ್ಟ್ರೇಷನ್ ಹಾಗೂ ನೆಟ್‌ವರ್ಕ್ ಮ್ಯಾನೇಜ್‌ಮೆಂಟ್ ಕ್ಷೇತ್ರದಲ್ಲಿ ಪರಿಣತಿ ಅಪೇಕ್ಷಣೀಯ. ಈ ವಿಷಯಗಳ ಬಗೆಗೆ ವಿವಿಧ ಸಂಸ್ಥೆಗಳು ನೀಡುವ ಪ್ರಮಾಣಪತ್ರಗಳನ್ನು ಹೊಂದಿರುವವರಿಗೆ ಹೆಚ್ಚಿನ ಆದ್ಯತೆ ಇರುತ್ತದೆ. ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್‌ಗೆ ಬೇಕಾದ ತಂತ್ರಾಂಶಗಳನ್ನು (ಟೂಲ್) ಸ್ವಂತವಾಗಿ ಅಭಿವೃದ್ಧಿಪಡಿಸಿಕೊಳ್ಳುವ ಪರಿಪಾಟವೂ ಇರುವುದರಿಂದ ಪ್ರೋಗ್ರಾಮಿಂಗ್ ಜ್ಞಾನ ಕೂಡ ಇರಬೇಕಾಗುತ್ತದೆ. ತಪ್ಪುಗಳಿಗೆ ಅವಕಾಶವೇ ಇಲ್ಲದ ವಾತಾವರಣದಲ್ಲಿ ವರ್ಷದ ಮುನ್ನೂರ ಅರವತ್ತೈದು ದಿನಗಳೂ ದುಡಿಯಲು ಸಿದ್ಧರಾಗಿರಬೇಕಾದದ್ದು ಅತ್ಯಗತ್ಯ.
ಇಲ್ಲಿ ದೊರಕುವ ಸಂಬಳವನ್ನು ಸಾಫ್ಟ್‌ವೇರ್ ಇಂಜಿನಿಯರ್‌ಗಳ ಸಂಬಳಕ್ಕೆ ಧಾರಾಳವಾಗಿ ಹೋಲಿಸಬಹುದು. ಹೆಚ್ಚಿನ ಸಂದರ್ಭಗಳಲ್ಲಿ ಇನ್‌ಫ್ರಾಸ್ಟ್ರಕ್ಚರ್ ಮ್ಯಾನೇಜ್‌ಮೆಂಟ್‌ನಲ್ಲಿ ತೊಡಗಿಸಿ ಕೊಂಡಿರುವ ಸಂಸ್ಥೆಗಳೇ ತಮ್ಮ ಅಗತ್ಯಕ್ಕೆ ತಕ್ಕಂತೆ ಉದ್ಯೋಗಿಗಳಿಗೆ ತರಬೇತಿ ನೀಡುವುದರಿಂದ ಈ ಕ್ಷೇತ್ರದಲ್ಲಿ ತರಬೇತಿ ನೀಡುವ ಸಂಸ್ಥೆಗಳು ಇನ್ನೂ ಹೆಚ್ಚಾಗಿ ಹುಟ್ಟಿಕೊಂಡಿಲ್ಲ.
(ಜೂನ್ ೨೦೦೬)
ಅವಕಾಶ ಅಪಾರ : ಬಿಐ ಬಂತು ದಾರಿಬಿಡಿ
ಇಂದಿನ ಪ್ರಪಂಚದಲ್ಲಿ ಮಾಹಿತಿಯ ಮಹತ್ವ ಅದೆಷ್ಟಿದೆ ಎಂಬುದು ನಮಗೆಲ್ಲರಿಗೂ ಗೊತ್ತಿರುವ ವಿಷಯ. ವಿಶ್ವದ ಮೂಲೆಮೂಲೆ ಗಳಲ್ಲಿನ ಅದೆಷ್ಟೋ ಸಂಸ್ಥೆಗಳ ಕಾರ್ಯನಿರ್ವಹಣೆಯೆಲ್ಲ ಸೂಕ್ತ ಮಾಹಿತಿಯ ಸಂಗ್ರಹಣೆ ಹಾಗೂ ಆ ಮಾಹಿತಿಯ ಸರಿಯಾದ ಬಳಕೆಯ ಮೇಲೆ ಆಧರಿತವಾಗಿರುತ್ತದೆ.
ಸೋಪು, ಪೇಸ್ಟು ಇತ್ಯಾದಿಗಳನ್ನೆಲ್ಲ ಉತ್ಪಾದಿಸುವ ಒಂದು ಸಂಸ್ಥೆಯ ಉದಾಹರಣೆಯನ್ನೇ ತೆಗೆದುಕೊಳ್ಳಿ. ಕಳೆದ ಒಂದು ತಿಂಗಳಿನಲ್ಲಿ ತಮ್ಮ ಯಾವ ಉತ್ಪನ್ನ ಯಾವ ಪ್ರದೇಶದಲ್ಲಿ ಎಷ್ಟು ಪ್ರಮಾಣದಲ್ಲಿ ಖರ್ಚಾಗಿದೆ ಎಂಬ ವಿಷಯ ಗೊತ್ತಿಲ್ಲದೆ ಆ ಸಂಸ್ಥೆ ತನ್ನ ಮುಂದಿನ ನಿರ್ಧಾರಗಳನ್ನು ಕೈಗೊಳ್ಳುವುದು ಬಹಳ ಕಷ್ಟವಾಗುತ್ತದೆ ಅಲ್ಲವೆ?
ಬೇರೆಬೇರೆ ವಿಷಯಗಳಿಗೆ ಸಂಬಂಧಿಸಿದ ಇಂತಹ ಮಾಹಿತಿಯನ್ನೆಲ್ಲ ಅಗತ್ಯಬಿದ್ದ ತಕ್ಷಣ ಸೂಕ್ತವಾದ ರೂಪದಲ್ಲಿ ಒದಗಿಸಲು ಸಹಾಯಮಾಡುವ ಕ್ಷೇತ್ರವೇ ಬಿಸಿನೆಸ್ ಇಂಟೆಲಿಜೆನ್ಸ್ ಅಥವಾ ಬಿಐ.
ವ್ಯಾವಹಾರಿಕ ಕ್ಷೇತ್ರಕ್ಕೆ ಸಂಬಂಧಿಸಿದ ಮಾಹಿತಿ ಸಂಗ್ರಹ, ಶೇಖರಣೆ, ಸಂಸ್ಕರಣೆ ಹಾಗೂ ವಿತರಣೆಗಾಗಿ ಬಳಕೆಯಾಗುವ ಕ್ರಮಗಳು ಹಾಗೂ ತಂತ್ರಾಂಶಗಳು ಈ ಕ್ಷೇತ್ರದ ಪ್ರಮುಖ ಅಂಗಗಳು. ಈ ಕ್ರಮಗಳು ಹಾಗೂ ತಂತ್ರಾಂಶಗಳ ಸೂಕ್ತ ಬಳಕೆ, ವ್ಯಾಪಾರ-ವಹಿವಾಟಿಗೆ ಸಂಬಂಧಿಸಿದ ಪರಿಣಾಮಕಾರಿ ನಿರ್ಧಾರಗಳನ್ನು ಕೈಗೊಳ್ಳುವಲ್ಲಿ ಸಹಕಾರಿಯಾಗುತ್ತದೆ. ವ್ಯಾಪಾರ-ವಹಿವಾಟಿನ ಕ್ಷೇತ್ರದಲ್ಲಿ ಇತ್ತೀಚಿನ ದಿನಗಳಲ್ಲಿ ಮಾಹಿತಿ ಸಂಗ್ರಹಣೆ ಹಾಗೂ ಸಂಸ್ಕರಣೆಯ ಮಹತ್ವ ಹೆಚ್ಚುತ್ತಿರುವುದರಿಂದ ಬಿಸಿನೆಸ್ ಇಂಟೆಲಿಜೆನ್ಸ್ ಬಲ್ಲ ತಂತ್ರಜ್ಞರಿಗೂ ಈಗ ಮಾರುಕಟ್ಟೆಯಲ್ಲಿ ಬೇಡಿಕೆ ಕಂಡುಬರುತ್ತಿದೆ.
ಬಿಸಿನೆಸ್ ಇಂಟೆಲಿಜೆನ್ಸ್ ಕ್ಷೇತ್ರದಲ್ಲಿ ಅವಕಾಶ ಅರಸುವವರು ಕಂಪ್ಯೂಟರ್ ಸೈನ್ಸ್ ಹಿನ್ನೆಲೆ ಹೊಂದಿರಬೇಕಾದದ್ದು ಅವಶ್ಯಕ. ಡೇಟಾಬೇಸ್‌ಗಳು, ಡೇಟಾ ಮಾಡೆಲಿಂಗ್, ಆನ್‌ಲೈನ್ ಅನಲಿಟಿಕಲ್ ಪ್ರಾಸೆಸಿಂಗ್ (OLAP) ಹಾಗೂ ಆನ್‌ಲೈನ್ ಟ್ರಾನ್ಸಾಕ್ಷನ್ ಪ್ರಾಸೆಸಿಂಗ್ (OLTP) ಮುಂತಾದವುಗಳ ಅರಿವು ಕೂಡ ಇರಬೇಕು. ಡೇಟಾ ವೇರ್‌ಹೌಸಿಂಗ್ ಹಾಗೂ ಡೇಟಾ ಮೈನಿಂಗ್‌ನಂತಹ ಸಂಬಂಧಿತ ಕ್ಷೇತ್ರಗಳಲ್ಲಿಯೂ ಜ್ಞಾನ ಅಪೇಕ್ಷಣೀಯ. ಬಿಸಿನೆಸ್ ಆಬ್ಜೆಕ್ಟ್ಸ್, ಇನ್‌ಫರ್ಮ್ಯಾಟಿಕಾ ಮೊದಲಾದವುಗಳ ಜೊತೆಗೆ ಒರ್ಯಾಕಲ್, ಎಸ್‌ಎಪಿ ಹಾಗೂ ಐಬಿಎಂನಂತಹ ಸಂಸ್ಥೆಗಳು ಹೊರತಂದಿರುವ ಬಿಸಿನೆಸ್ ಇಂಟೆಲಿಜೆನ್ಸ್ ತಂತ್ರಾಂಶಗಳ ಪೈಕಿ ಕೆಲವದರ ಪರಿಚಯ ವಾದರೂ ಇರಬೇಕಾದದ್ದು ಕಡ್ಡಾಯ.
ಕೆಲ ಸಂಸ್ಥೆಗಳು ಈ ಕ್ಷೇತ್ರಗಳಲ್ಲೂ ತರಬೇತಿ ನೀಡಲು ಪ್ರಾರಂಭಿಸಿರುವುದು ಗಮನಾರ್ಹ ಸಂಗತಿ. ಆದರೆ ಇಲ್ಲಿ ಕೆಲಸದ ಅನುಭವ ಇರುವವರಿಗೇ ಹೆಚ್ಚಿನ ಆದ್ಯತೆ ಎಂಬ ವಿಷಯವನ್ನು ಕೂಡ ದೃಷ್ಟಿಯಲ್ಲಿಟ್ಟುಕೊಳ್ಳಬೇಕಾಗುತ್ತದೆ. ಕೆಲಸದ ಮಹತ್ವ, ಮಾಹಿತಿಯ ಪ್ರಮಾಣ ಹಾಗೂ ನಿಮ್ಮ ಅನುಭವದ ಮೇಲೆ ಸಂಬಳ ನಿರ್ಧಾರವಾಗುತ್ತದೆ.
(ಮೇ ೨೦೦೬)
ಅವಕಾಶ ಅಪಾರ : ಕಂಪ್ಯೂಟರ್ ಕಾಯುವ ಕೆಲಸ
ದೈನಂದಿನ ಬದುಕಿನ ಎಲ್ಲ ಕ್ಷೇತ್ರಗಳಲ್ಲೂ ಗಣಕೀಕರಣ ಜೋರಿನಿಂದ ನಡೆದಿರುವುದು ನಮಗೆಲ್ಲರಿಗೂ ಗೊತ್ತಿರುವ ವಿಷಯ. ಬ್ಯಾಂಕಿನಿಂದ ಹಿಡಿದು ಜೀವವಿಮಾ ಸಂಸ್ಥೆಯವರೆಗೆ, ಶೇರು ಮಾರುಕಟ್ಟೆಯಿಂದ ಸರಕಾರಿ ಕಚೇರಿಯವರೆಗೆ ಎಲ್ಲೆಲ್ಲೂ ಗಣಕಗಳು ಕಾಣಿಸಿಕೊಳ್ಳುವುದರೊಡನೆ ಅವುಗಳ ಮೇಲಿನ ನಮ್ಮ ಅವಲಂಬನೆ ಕೂಡ ತೀವ್ರವಾಗಿ ಹೆಚ್ಚುತ್ತಿದೆ. ಈ ಅವಲಂಬನೆಯ ಜೊತೆಗೆ ಗಣಕಗಳ ಹಾಗೂ ಅವುಗಳಲ್ಲಿ ಶೇಖರವಾಗಿರುವ ಮಾಹಿತಿಯ ಸುರಕ್ಷತೆಯ ಬಗೆಗೂ ಕಾಳಜಿ ಹೆಚ್ಚುತ್ತಿದೆ.
ಈ ಕಾಳಜಿಯ ಫಲವಾಗಿ ಹುಟ್ಟಿಕೊಂಡಿರುವುದೇ ಇನ್‌ಫರ್ಮೇಷನ್ ಸೆಕ್ಯೂರಿಟಿ ಎಂಬ ಹೊಸ ಕ್ಷೇತ್ರ. ಗಣಕಗಳಲ್ಲಿ ಶೇಖರವಾಗಿರುವ ಮಾಹಿತಿಯನ್ನು ಸುರಕ್ಷಿತವಾಗಿ ನೋಡಿಕೊಳ್ಳುವುದು, ವೈರಸ್‌ಗಳ ಹಾವಳಿಯಿಂದ ತಪ್ಪಿಸುವುದು, ಅನಧಿಕೃತ ವ್ಯಕ್ತಿಗಳ (ಹ್ಯಾಕರ್) ಕೈಗೆ ಈ ಮಾಹಿತಿ ಸಿಗದ ಹಾಗೆ ಇಟ್ಟುಕೊಳ್ಳುವುದು – ಇದೆಲ್ಲ ಇನ್‌ಫರ್ಮೇಷನ್ ಸೆಕ್ಯೂರಿಟಿಯ ಹಿಂದಿರುವ ಉದ್ದೇಶ.
ಗಣಕ ಜಾಲಗಳನ್ನು (ನೆಟ್‌ವರ್ಕ್) ಸುರಕ್ಷಿತವಾಗಿ ನೋಡಿಕೊಳ್ಳುವ ನೆಟ್‌ವರ್ಕ್ ಸೆಕ್ಯೂರಿಟಿ ಕ್ಷೇತ್ರ ಕೂಡ ಇದರದ್ದೇ ಒಂದು ಅಂಗ. ಗಣಕ ಸಂಬಂಧೀ ಅಪರಾಧಗಳು ಹೆಚ್ಚುತ್ತಿರುವ ಈ ಕಾಲದಲ್ಲಿ ಅವುಗಳನ್ನು ತಡೆಯುವ ಬಗೆಗೆ ಮುನ್ನೆಚ್ಚರಿಕೆ ವಹಿಸುವ ಕೆಲಸ ಕೂಡ ಇನ್‌ಫರ್ಮೇಷನ್ ಸೆಕ್ಯೂರಿಟಿಯ ಪರಿಮಿತಿಯಲ್ಲೇ ಬರುತ್ತದೆ.
ಐಟಿ ಕ್ಷೇತ್ರದಲ್ಲಿ ಕೆಲಸಮಾಡುವ ಯಾವುದೇ ಸಂಸ್ಥೆಯಲ್ಲಿ ಮಾಹಿತಿಯ ಸುರಕ್ಷತೆ ಅತ್ಯಂತ ಪ್ರಮುS ಅಂಶವಾಗಿರುವುದರಿಂದ ಇನ್‌ಫರ್ಮೇಷನ್ ಸೆಕ್ಯೂರಿಟಿ ತಜ್ಞರ ಮೇಲೆ ಅಪಾರ ಜವಾಬ್ದಾರಿ ಇರುತ್ತದೆ. ಸಂಸ್ಥೆಯ ಉದ್ಯೋಗಿಗಳಲ್ಲಿ ಮಾಹಿತಿ ಸುರಕ್ಷತೆಯ ಪ್ರಾಮುಖ್ಯತೆಯ ಬಗೆಗೆ ಅರಿವು ಮೂಡಿಸುವುದು, ಮಾಹಿತಿ ಸುರಕ್ಷತೆಗೆ ಅಗತ್ಯವಾದ ಯಂತ್ರಾಂಶ ಹಾಗೂ ತಂತ್ರಾಂಶಗಳನ್ನು ಅಳವಡಿಸಿ ಅವುಗಳ ಮೇಲ್ವಿಚಾರಣೆ ನೋಡಿಕೊಳ್ಳುವುದು, ಹ್ಯಾಕರ್ ಅಥವಾ ವೈರಸ್ ದಾಳಿ ನಡೆದಾಗ ತಕ್ಷಣವೇ ಸ್ಪಂದಿಸಿ ಹೆಚ್ಚಿನ ಹಾನಿ ತಪ್ಪಿಸುವುದು ಇದೆಲ್ಲ ಅವರ ಜವಾಬ್ದಾರಿಯಾಗಿರುತ್ತದೆ.
ಇನ್‌ಫರ್ಮೇಷನ್ ಹಾಗೂ ನೆಟ್‌ವರ್ಕ್ ಸೆಕ್ಯೂರಿಟಿ ಕ್ಷೇತ್ರದಲ್ಲಿ ಕೆಲಸಮಾಡಲು ಮಾಹಿತಿ ತಂತ್ರಜ್ಞಾನದಲ್ಲಿ ಉತ್ತಮ ಪರಿಣತಿ ಇರಬೇಕು. ಜೊತೆಗೆ ನಾವೆಲ್, ಸಿಸ್ಕೋ ಅಥವಾ ಮೈಕ್ರೋಸಾಫ್ಟ್ ನಂತಹ ಸಂಸ್ಥೆಗಳು ನೀಡುವ ವಿಶೇಷ ಪ್ರಮಾಣಪತ್ರಗಳಿದ್ದರಂತೂ ಇನ್ನೂ ಉತ್ತಮ. ವಿವಿಧ ಅಗತ್ಯಗಳಿಗೆ ತಕ್ಕಂತೆ ಕೆಲಸಮಾಡುವ ಮತ್ತು ಹೊಸ ತೊಂದರೆಗಳನ್ನು ಆರಂಭದಲ್ಲೇ ಪತ್ತೆಹಚ್ಚಿ ಸರಿಪಡಿಸುವ ಛಾತಿ ಇರಲೇಬೇಕು. ಐಟಿ ಲೋಕದಲ್ಲಿ ಪ್ರತಿದಿನವೂ ಹುಟ್ಟಿಕೊಳ್ಳುವ ಹೊಸಹೊಸ ತೊಂದರೆಗಳ ಬಗೆಗೆ ಸದಾಕಾಲವೂ ಒಂದು ಕಣ್ಣಿಟ್ಟಿರಬೇಕಾದದ್ದು ಇನ್ನೊಂದು ಅಗತ್ಯ.
ಐಟಿ ಸಂಸ್ಥೆಗಳಿಗೆ ಲಕ್ಷಾಂತರ ಡಾಲರುಗಳ ವರಮಾನ ತಪ್ಪಿಸುತ್ತಿರುವ ಹ್ಯಾಕರ್‌ಗಳ ಸಮಸ್ಯೆ ಹಾಗೂ ವಿಶ್ವದಾದ್ಯಂತ ದೊಡ್ಡ ದಾಂಧಲೆಯನ್ನೇ ಎಬ್ಬಿಸುತ್ತಿರುವ ವೈರಸ್‌ಗಳ ಹಾವಳಿ ಎದುರಿಸಿ ತಮ್ಮ ಸಂಸ್ಥೆಯ ಮಾಹಿತಿ ಸುರಕ್ಷತೆಯನ್ನು ಕಾಪಾಡುವುದು ದೊಡ್ಡ ಸವಾಲೇ ಸರಿ. ಆದರೆ ಈ ಕ್ಷೇತ್ರದಲ್ಲಿ ದೊರಕುವ ಸಂಬಳ ಈ ಸವಾಲಿಗೆ ತಕ್ಕಂತಿರುತ್ತದೆ ಎನ್ನುವುದಂತೂ ನಿಜ!
(ಮೇ ೨೦೦೬)
ಅವಕಾಶ ಅಪಾರ : ಮಾಹಿತಿಭಂಡಾರದ ಮ್ಯಾನೇಜರ್
ಡೇಟಾಬೇಸ್ ಅಥವಾ ದತ್ತಸಂಚಯ – ಅಂದರೆ, ಯಾವುದೇ ವಿಷಯಕ್ಕೆ ಸಂಬಂಧಪಟ್ಟ ಮಾಹಿತಿಯ ಸಂಗ್ರಹ. ವಿದ್ಯಾರ್ಥಿಗಳು ಪರೀಕ್ಷೆಯಲ್ಲಿ ಗಳಿಸಿದ ಅಂಕಗಳು, ಬ್ಯಾಂಕಿನಲ್ಲಿರುವ ಖಾತೆಗಳು ಹಾಗೂ ಹಣಕಾಸಿನ ಲೆಕ್ಕಾಚಾರ, ಸಂಸ್ಥೆಯೊಂದರ ಗ್ರಾಹಕರ ವಿವರ, ನಮ್ಮ ದೇಶದಲ್ಲಿ ಆದಾಯ ತೆರಿಗೆ ಪಾವತಿಸುತ್ತಿರುವ ಎಲ್ಲರ ವೈಯುಕ್ತಿಕ ವಿವರಗಳು – ಹೀಗೆ ಯಾವುದೇ ಬಗೆಯ ಮಾಹಿತಿ ಯನ್ನು ಡೇಟಾಬೇಸ್‌ಗಳಲ್ಲಿ ಶೇಖರಿಸಿಡಬಹುದು. ತಮ್ಮ ಕೆಲಸದಲ್ಲಿ ಗಣಕ ತಂತ್ರಾಂಶಗಳನ್ನು ಬಳಸುವ ಬಹುತೇಕ ಎಲ್ಲ ಸಂಸ್ಥೆಗಳೂ ಡೇಟಾಬೇಸ್‌ಗಳನ್ನು ಒಂದಲ್ಲ ಒಂದು ರೀತಿಯಲ್ಲಿ ಅವಲಂಬಿಸಿ ರುತ್ತವೆ.
ಹೀಗಿರುವಾಗ ಇಂತಹ ಡೇಟಾಬೇಸ್‌ಗಳನ್ನು ನಿಭಾಯಿಸಬಲ್ಲವರಿಗೆ ಮಾರುಕಟ್ಟೆಯಲ್ಲಿ ಸಹಜವಾಗಿಯೇ ಬೇಡಿಕೆ ಕಾಣಿಸುತ್ತಿದೆ. ಬೇರೆಬೇರೆ ರೀತಿಯ ಡೇಟಾಬೇಸ್‌ಗಳನ್ನು ರೂಪಿಸಿ, ಅವುಗಳ ಕಾರ್ಯಕ್ಷಮತೆ ಉತ್ತಮವಾಗಿರುವಂತೆ ನೋಡಿಕೊಂಡು, ಅವುಗಳಲ್ಲಿ ಕಾಣಿಸಿಕೊಳ್ಳಬಹುದಾದ ತಾಪತ್ರಯಗಳನ್ನು ನಿವಾರಿಸಿಕೊಂಡು ಹೋಗುವ ವ್ಯಕ್ತಿಯೇ ಡೇಟಾಬೇಸ್ ಅಡ್ಮಿನಿಸ್ಟ್ರೇಟರ್ ಅಥವಾ ಡಿಬಿಎ. ಇದು ಬಹಳ ಜವಾಬ್ದಾರಿಯುತವಾದ ಕೆಲಸವೂ ಹೌದು. ಹೊಸ ಡೇಟಾಬೇಸ್‌ಗಳನ್ನು ಅತ್ಯಂತ ಸಕ್ಷಮವಾದ ರೀತಿಯಲ್ಲಿ ನಿರ್ಮಿಸುವುದು, ಅಲ್ಲಿ ಸಂಗ್ರಹವಾಗುವ ಮಾಹಿತಿಗೆ ಅಗತ್ಯವಾದ ಸ್ಥಳಾವಕಾಶವನ್ನು ಯೋಜಿಸುವುದು, ಡೇಟಾಬೇಸ್‌ನ ಕಾರ್ಯಕ್ಷಮತೆ ಹೆಚ್ಚಿಸಲು ಅಗತ್ಯವಾದ ಕ್ರಮಗಳನ್ನು ಕೈಗೊಳ್ಳುವುದು, ಈ ನಡುವೆ ಕಾಣಿಸಿಕೊಳ್ಳುವ ತೊಂದರೆಗಳನ್ನು ಚುರುಕಾಗಿ ಸರಿಪಡಿಸುವುದು – ಇವೆಲ್ಲ ಡೇಟಾಬೇಸ್ ಅಡ್ಮಿನಿಸ್ಟ್ರೇಟರ್‌ಗಳ ಕೆಲಸ.
ಬೇರೆಬೇರೆ ರೀತಿಯ ಡೇಟಾಬೇಸ್‌ಗಳ ರಚನೆಯ ಬಗೆಗೆ ಉತ್ತಮ ಮಟ್ಟದ ಜ್ಞಾನ ಇರಬೇಕಾದದ್ದು ಡೇಟಾಬೇಸ್ ಅಡ್ಮಿನಿಸ್ಟ್ರೇಟರ್ ಆಗಲು ಬೇಕಾದ ಪ್ರಾಥಮಿಕ ಅರ್ಹತೆ. ಒರ್ಯಾಕಲ್, ಡಿಬಿ೨, ಆಕ್ಸೆಸ್, ಎಸ್‌ಕ್ಯೂಎಲ್ ಸರ್ವರ್ ಮೊದಲಾದ ಯಾವುದೇ ಡೇಟಾಬೇಸ್‌ನಲ್ಲಿ ಪ್ರಾವೀಣ್ಯ ಕೂಡ ಇರಬೇಕು. ಡೇಟಾಬೇಸ್‌ಗಳ  ರಚನೆ ಹಾಗೂ ಅವುಗಳ ನಿರ್ವಹಣೆಯಲ್ಲಿ ಬೇಕಾಗುವ ವಿವಿಧ ಟೂಲ್‌ಗಳ ಬಳಕೆಯನ್ನು ಕೂಡ ಕಲಿತಿರಬೇಕಾಗುತ್ತದೆ. ಗಣಕವಿಜ್ಞಾನದಲ್ಲಿ ಪದವಿ ಅಪೇಕ್ಷಣೀಯ; ಆದರೆ ಇತ್ತೀಚೆಗೆ ಬೇರೆ ಪದವೀಧರರಿಗೂ ಡಿಬಿಎ ಕ್ಷೇತ್ರದಲ್ಲಿ ಅವಕಾಶಗಳು ತೆರೆದುಕೊಳ್ಳುತ್ತಿವೆ.
ಡೇಟಾಬೇಸ್ ಅಡ್ಮಿನಿಸ್ಟ್ರೇಷನ್ ಕ್ಷೇತ್ರದಲ್ಲಿ ತರಬೇತಿ ನೀಡುವ ಹಲವಾರು ಸಂಸ್ಥೆಗಳು ಕಾರ್ಯನಿರ್ವಹಿಸುತ್ತಿವೆ. ಇಂತಹ ಸಂಸ್ಥೆಗಳಷ್ಟೇ ಅಲ್ಲದೆ ಮೈಕ್ರೋಸಾಫ್ಟ್ ಹಾಗೂ ಒರ್ಯಾಕಲ್ ಸಂಸ್ಥೆಗಳು ಕೂಡ ಪರೀಕ್ಷೆಗಳನ್ನು ನಡೆಸಿ ಪ್ರಮಾಣಪತ್ರಗಳನ್ನು ನೀಡುತ್ತವೆ. ಇಂತಹ ಸರ್ಟಿಫಿಕೇಷನ್‌ಗಳನ್ನು ಪಡೆದವರಿಗೆ ಮಾರುಕಟ್ಟೆಯಲ್ಲಿ ಹೆಚ್ಚಿನ ಆದ್ಯತೆಯೂ ಸಿಗುತ್ತದೆ.
ಬೇರೆಲ್ಲ ಕ್ಷೇತ್ರಗಳಂತೆ ಇಲ್ಲೂ ಕೂಡ ಅನುಭವಕ್ಕೇ ಹೆಚ್ಚಿನ ಪ್ರಾತಿನಿಧ್ಯ. ಹೀಗಾಗಿ ಡಿಬಿಎಗಳಿಗೆ ದೊರಕುವ ಸಂಬಳವೂ ಬಹುತೇಕ ಅವರ ಅನುಭವ ಹಾಗೂ ಜ್ಞಾನವನ್ನು ಅವಲಂಬಿಸಿರುತ್ತದೆ.
(ಮೇ ೨೦೦೬)
ಅವಕಾಶ ಅಪಾರ : ಬದುಕು ಬದಲಿಸುವ `ಎಂಬೆಡೆಡ್ ಸಿಸ್ಟಂಸ್ ‘
ಯಾವುದೇ ಒಂದು ಆಧುನಿಕ ಮನೆಯನ್ನು ಕಲ್ಪಿಸಿಕೊಳ್ಳಿ. ಮೊಬೈಲ್ ದೂರವಾಣಿ, ಮ್ಯೂಸಿಕ್ ಸಿಸ್ಟಂ, ವಿಸಿಡಿ ಪ್ಲೇಯರ್, ಹವಾನಿಯಂತ್ರಕ, ಅವುಗಳ ರಿಮೋಟ್ ಕಂಟ್ರೋಲ್ ಸಾಧನಗಳು, ಡಿಜಿಟಲ್ ಕ್ಯಾಮೆರಾ, ಗಣಕಯಂತ್ರದ ಮುದ್ರಕ, ದೂರವಾಣಿಯ ಕಾಲರ್ ಐಡಿ ಉಪಕರಣ, ಡಿಷ್‌ವಾಷರ್, ಮೈಕ್ರೋವೇವ್ ಓವನ್, ವಾಷಿಂಗ್ ಮಷೀನ್, ಕಾರು – ಹೀಗೆ ಇಂಥ ಮನೆಗಳಲ್ಲಿ ಎಲ್ಲ ವಿಧವಾದ ಸೌಲಭ್ಯಗಳೂ ಇರುತ್ತವೆ.
ಇವೆಲ್ಲ ಉಪಕರಣಗಳಲ್ಲೂ ಸಾಮಾನ್ಯವಾದ ಅಂಶವೇ ಸೂಕ್ಷ್ಮ ನಿಯಂತ್ರಕ ಅಥವಾ ಮೈಕ್ರೋಕಂಟ್ರೋಲರ್.
ವಿಶಾಲ ಅರ್ಥದಲ್ಲಿ ಹೇಳುವುದಾದರೆ ಸೂಕ್ಷ್ಮನಿಯಂತ್ರಕಗಳನ್ನು ’ಪುಟಾಣಿ ಗಣಕಯಂತ್ರ’ಗಳೆಂದು ಕರೆಯಬಹುದು. ಇವುಗಳನ್ನು ಸಾಮಾನ್ಯವಾಗಿ ಯಾವುದಾದರೂ ಉಪಕರಣದೊಳಗೆ ಅಳವಡಿಸ ಲಾಗುವುದರಿಂದ ಅವನ್ನು ’ಎಂಬೆಡೆಡ್ ಸಿಸ್ಟಂ’ (ಒಳಗೆ ಸೇರಿ ಕೊಂಡಿರುವ ವ್ಯವಸ್ಥೆ) ಎಂದು ಕರೆಯಲಾಗುತ್ತದೆ. ಇತ್ತೀಚೆಗೆ ಕರ್ನಾಟಕ ರಾಜ್ಯ ರಸ್ತೆ ಸಾರಿಗೆ ಸಂಸ್ಥೆಯ ವಾಹನಗಳಲ್ಲಿ ಬಳಕೆಗೆ ಬಂದಿರುವ ಟಿಕೆಟ್ ಮುದ್ರಿಸುವ ಯಂತ್ರ ಇಂತಹ ಎಂಬೆಡೆಡ್ ಸಿಸ್ಟಂಗೊಂದು ಉತ್ತಮ ಉದಾಹರಣೆ.
ಎಂಬೆಡೆಡ್ ಸಿಸ್ಟಂಸ್ ಕ್ಷೇತ್ರದಲ್ಲಿ ಕೆಲಸಮಾಡಲು ಬೇಕಾದ ಅರ್ಹತೆ ಎಂದರೆ ಎಲೆಕ್ಟ್ರಾನಿಕ್ಸ್ ಕ್ಷೇತ್ರದ ಜ್ಞಾನ. ಜೊತೆಗೆ ೮೦೫೧ ಹಾಗೂ ಪಿಕ್ ಸರಣಿಯ ಮೈಕ್ರೋಕಂಟ್ರೋಲರ್‌ಗಳು ಹಾಗೂ ಎಂಬೆಡೆಡ್ ಸಿ ಪ್ರೋಗ್ರಾಮಿಂಗ್‌ನ ಪರಿಚಯ ಕೂಡ ಅಗತ್ಯ.
ಪುಟಾಣಿ ಗಣಕಗಳು, ಮೊಬೈಲ್ ಉಪಕರಣಗಳು ಹಾಗೂ ಆರೋಗ್ಯ ವಿಜ್ಞಾನ ಕ್ಷೇತ್ರದಲ್ಲಿ ಕೂಡ ಎಂಬೆಡೆಡ್ ಸಿಸ್ಟಂಗಳ ಬಳಕೆ ಅತ್ಯಂತ ತೀವ್ರವಾಗಿ ಹೆಚ್ಚುತ್ತಿದೆ. ರೇಡಿಯೋ ಫ್ರೀಕ್ವೆನ್ಸಿ ಐಡೆಂಟಿಫಿಕೇಷನ್-   ನಂತಹ (ಆರ್‌ಎಫ್‌ಐಡಿ) ಅತ್ಯಾಧುನಿಕ ಕ್ಷೇತ್ರಗಳಲ್ಲಿ ಕೆಲಸಮಾಡುವ ಅವಕಾಶಗಳೂ ದೊರಕುವ ಸಾಧ್ಯತೆ ಇಲ್ಲದಿಲ್ಲ. ಇದಕ್ಕೆ ಅನುಗುಣವಾಗಿ ನಿಮ್ಮ ಜ್ಞಾನದ ಮಟ್ಟ ಹೆಚ್ಚಿರಬೇಕಷ್ಟೆ.
ಎಂಬೆಡೆಡ್ ಸಿಸ್ಟಂಸ್ ಕ್ಷೇತ್ರದಲ್ಲಿ ತರಬೇತಿ ನೀಡುವ ಅನೇಕ ಸಂಸ್ಥೆಗಳು ಕಾರ್ಯನಿರತವಾಗಿವೆ. ಕೆಲ ಸಂಸ್ಥೆಗಳು ತಮ್ಮಲ್ಲಿ ತರಬೇತಿ ಪಡೆದ ಅಭ್ಯರ್ಥಿಗಳಿಗೆ ಕೆಲಸವನ್ನೂ ದೊರಕಿಸಿಕೊಡುವ ಆಶ್ವಾಸನೆ ನೀಡುತ್ತವೆ. ಇಂತಹ ತರಬೇತಿಗಳ ಶುಲ್ಕ ಐವತ್ತು ಸಾವಿರ ರೂಪಾಯಿಗಳವರೆಗೂ ಇರಬಹುದು. ಇಂತಹ ಯಾವುದೇ ಸಂಸ್ಥೆಗೆ ಸೇರುವ ಮುನ್ನ ಆ ಸಂಸ್ಥೆಯ ಹಿಂದಿನ ದಾಖಲೆಗಳನ್ನು ಸರಿಯಾಗಿ ಗಮನಿಸಬೇಕಾದದ್ದು ಅತ್ಯಗತ್ಯ.
ಎಂಬೆಡೆಡ್ ಕ್ಷೇತ್ರದಲ್ಲಿ ಉದ್ಯೋಗ ಅರಸುತ್ತಿರುವವರಿಗೆ ಸಣ್ಣ ಹಾಗೂ ಮಧ್ಯಮ ಗಾತ್ರದ ಖಾಸಗೀ ಕ್ಷೇತ್ರದ ಸಂಸ್ಥೆಗಳಲ್ಲಿ ಅವಕಾಶ ಹೆಚ್ಚು. ಇದೇ ಕಾರಣದಿಂದಾಗಿ ಪ್ರಾರಂಭಿಕ ಸಂಬಳಗಳು ಕೊಂಚ ಕಡಿಮೆಯಿರುತ್ತದೆ. ವಿದ್ಯಾರ್ಹತೆ ಹಾಗೂ ಅನುಭವಕ್ಕೆ ಅನುಗುಣವಾಗಿ ಸಂಬಳ ಕೂಡ ಹೆಚ್ಚುತ್ತದೆ, ಹಾಗೂ ಇನ್ನೂ ದೊಡ್ಡ ಸಂಸ್ಥೆಗಳಲ್ಲಿ ಕೆಲಸಮಾಡುವ ಅವಕಾಶ ಕೂಡ ಲಭಿಸುತ್ತದೆ.
(ಮೇ ೨೦೦೬)
ಅವಕಾಶ ಅಪಾರ : ರೋಬಾಟ್ಗಳ ಜತೆ ಕೆಲಸ ಮಾಡಿ
ಯಂತ್ರಮಾನವ ಅಥವಾ ರೋಬಾಟ್‌ಗಳ ಕಲ್ಪನೆ ಬಹಳ ಹಿಂದಿನಿಂದಲೂ ನಮ್ಮಲ್ಲಿ ಮುಗಿಯದ ಕುತೂಹಲವನ್ನು ಮೂಡಿಸುತ್ತ ಬಂದಿದೆ. ಸೆಕ್ಯೂರಿಟಿ ಗಾರ್ಡ್‌ನಂತೆ ಕೆಲಸಮಾಡುವ ರೋಬಾಟ್, ನಾಯಿಯಂತೆ ವರ್ತಿಸುವ ರೋಬಾಟ್, ಡ್ಯಾನ್ಸ್ ಮಾಡುವ ರೋಬಾಟ್ – ಹೀಗೆ ವಿವಿಧ ಬಗೆಯ ರೋಬಾಟ್‌ಗಳು ಸದಾ ನಮ್ಮ ಕುತೂಹಲಕ್ಕೆ ಗ್ರಾಸವಾಗುತ್ತಲೇ ಇರುತ್ತವೆ.
ಆದರೆ ರೋಬಾಟ್ ಎಂಬ ಪದದ ಅರ್ಥ ಇಷ್ಟಕ್ಕೇ ಸೀಮಿತ ವಾದುದಲ್ಲ. ಯಾವುದೇ ಒಂದು ಸ್ವಯಂಚಾಲಿತವಾಗಿ ನಿರ್ವಹಿಸಬಲ್ಲ ಯಂತ್ರವನ್ನು ರೋಬಾಟ್ ಎಂದು ಕರೆಯಬಹುದು ಎಂದು ಇಂಟರ್‌ನ್ಯಾಷನಲ್ ಸ್ಟ್ಯಾಂಡರ್ಡ್ಸ್ ಆರ್ಗನೈಸೇಷನ್ (ಐಎಸ್‌ಒ) ಹೇಳುತ್ತದೆ. ಹೀಗಾಗಿ ಇಂದಿನ ಪರಿಸ್ಥಿತಿಯಲ್ಲಿ ರೋಬಾಟ್‌ಗಳ ಕುರಿತಾದ ಅಧ್ಯಯನಗಳು ಬಹಳ ಮಹತ್ವ ಪಡೆದುಕೊಂಡಿವೆ.
ರೋಬಾಟ್‌ಗಳ ವಿನ್ಯಾಸ ಹಾಗೂ ಅವುಗಳ ಕಾರ್ಯವಿಧಾನವನ್ನು ಕುರಿತಾದ ವಿಜ್ಞಾನವೇ ರೋಬಾಟಿಕ್ಸ್. ರೋಬಾಟ್‌ಗಳ ಕುರಿತು ಅಧ್ಯಯನ ನಡೆಸಲು, ಹೊಸ ಹೊಸ ಸಂಶೋಧನೆಗಳನ್ನು ಕೈಗೊಳ್ಳಲು ವಿಜ್ಞಾನದ ಈ ಅಂಗದಲ್ಲಿ ಪರಿಣತಿ ಹೊಂದಿರಬೇಕಾದದ್ದು ಅಗತ್ಯ. ಯಂತ್ರಗಳಲ್ಲಿ ಕೊಂಚಮಟ್ಟಿಗಿನ ಬುದ್ಧಿವಂತಿಕೆಯನ್ನು ಅಳವಡಿಸುವ ನಿಟ್ಟಿನಲ್ಲಿ ಪ್ರಯತ್ನ ನಡೆಸಿರುವ ಆರ್ಟಿಫೀಷಿಯಲ್ ಇಂಟೆಲಿಜೆನ್ಸ್ ಕೂಡ ರೋಬಾಟಿಕ್ಸ್‌ಗೆ ಸಂಬಂಧಪಟ್ಟ ಮತ್ತೊಂದು ರೋಚಕ ಕ್ಷೇತ್ರ. ಮಾನವಯಂತ್ರ ’ಸೈಬರ್ಗ್’ನಂತಹ ಕಲ್ಪನೆಗಳನ್ನು ಬೆಳೆಸುವ ಮೂಲಕ ಮಾನವರು ಹಾಗೂ ರೋಬಾಟ್‌ಗಳ ನಡುವೆ ಇರುವ ವ್ಯತ್ಯಾಸಗಳನ್ನು ಕಡಿಮೆಮಾಡುವ ನಿಟ್ಟಿನಲ್ಲಿ ಪ್ರಯತ್ನಿ ಸುತ್ತಿರುವ ಸೈಬರ್‌ನೆಟಿಕ್ಸ್ ಕೂಡ ರೋಬಾಟಿಕ್ಸ್‌ಗೆ ಸಂಬಂಧಿಸಿದ ವಿಜ್ಞಾನದ ಮತ್ತೊಂದು ಶಾಖೆ.
ಭಾರತದಲ್ಲಿರುವ ಎಲ್ಲಾ ಐಐಟಿಗಳಲ್ಲಿ ಹಾಗೂ ನ್ಯಾಷನಲ್ ಇನ್ಸ್‌ಟಿಟ್ಯೂಟ್ ಆಫ್ ಟೆಕ್ನಾಜಿ (ಎನ್‌ಐಟಿ)ಗಳಲ್ಲಿ ರೋಬಾಟಿಕ್ಸ್ ಹಾಗೂ ಆರ್ಟಿಫೀಷಿಯಲ್ ಇಂಟೆಲಿಜೆನ್ಸ್ ಕುರಿತಾದ ಅಧ್ಯಯನ ನಡೆಸಬಹುದು. ಇವಲ್ಲದೆ ಬೆಂಗಳೂರಿನ ಭಾರತೀಯ ವಿಜ್ಞಾನ ಮಂದಿರ,  ಬಿರ್ಲಾ ಇನ್ಸ್‌ಟಿಟ್ಯೂಟ್ ಆಫ್ ಟೆಕ್ನಾಲಜಿ ಆಂಡ್ ಸೈನ್ಸ್ (ಬಿಟ್ಸ್ ಪಿಲಾನಿ) ಮೊದಲಾದ ಅನೇಕ ಸಂಸ್ಥೆಗಳಲ್ಲೂ ಈ ಬಗ್ಗೆ ಅಧ್ಯಯನ ಕೈಗೊಳ್ಳಬಹುದು. ಈ ಕ್ಷೇತ್ರದಲ್ಲಿ ಅಧ್ಯಯನ ನಡೆಸುವವರು ಹೆಚ್ಚಾಗಿ ಮೆಕ್ಯಾನಿಕಲ್, ಇಲೆಕ್ಟ್ರಾನಿಕ್ಸ್ ಅಥವಾ ಕಂಪ್ಯೂಟರ್ ಸೈನ್ಸ್‌ಗೆ ಸಂಬಂಧಿಸಿದ ಶಾಖೆಗಳ ಹಿನ್ನೆಲೆ ಹೊಂದಿರುತ್ತಾರೆ.
ರೋಬಾಟಿಕ್ಸ್‌ನಲ್ಲಿ ಪರಿಣತಿ ಹೊಂದಿರುವವರಿಗೆ ಅನೇಕ ವೈಜ್ಞಾನಿಕ ಸಂಸ್ಥೆಗಳಲ್ಲಿ, ಕೈಗಾರಿಕೆಗಳಲ್ಲಿ, ಸಂಶೋಧನಾಲಯಗಳಲ್ಲಿ ಕೆಲಸ ಮಾಡುವ ಅವಕಾಶಗಳು ಲಭ್ಯವಾಗುತ್ತವೆ. ತಮ್ಮ ಕ್ರಿಯಾಶೀಲ ಅಧ್ಯಯನದ ನೆರವಿನಿಂದ ನಮ್ಮಂತಹ ಸಾಮಾನ್ಯ ಜನರ ಜೀವನ ಶೈಲಿಯನ್ನೇ ಬದಲಿಸಿಬಿಡುವ ಅವಕಾಶವೂ ಇವರ ಬಳಿ ಇರುತ್ತದೆ.
ಭಾರತದಲ್ಲಿ ರೋಬಾಟಿಕ್ಸ್ ಇನ್ನೂ ನಿಧಾನವಾಗಿ ಬೆಳವಣಿಗೆ ಹೊಂದುತ್ತಿರುವ ಕ್ಷೇತ್ರ. ಆದರೆ ಈ ಕ್ಷೇತ್ರದಲ್ಲಿ ಪರಿಣತಿ ಹೊಂದಿರುವವರ ಸಂಖ್ಯೆಯೂ ಅಷ್ಟೇ ಕಡಿಮೆ ಇರುವುದರಿಂದ ಅವಕಾಶಗಳಿಗೇನೂ ಕೊರತೆಯಿಲ್ಲ. ವಿದೇಶಗಳಲ್ಲೂ ರೋಬಾಟಿಕ್ಸ್ ತಜ್ಞರಿಗೆ ಅಪಾರ ಬೇಡಿಕೆಯಿದೆ. ಈ ಬಗೆಗೆ ಹೆಚ್ಚಿನ ಮಾಹಿತಿಗಾಗಿ ಸಂಪರ್ಕಿಸಬಹುದಾದ ತಾಣ: www.roboticsindia.com
(ಏಪ್ರಿಲ್ ೨೦೦೬)
ಅವಕಾಶ ಅಪಾರ : ಚಿಪ್ಗಳ ಲೋಕದಲ್ಲಿ
ಅರೆವಾಹಕ (ಸೆಮಿಕಂಡಕ್ಟರ್) ಧಾತುಗಳಿಂದ ತಯಾರಿಸಲಾಗುವ ಇಂಟಿಗ್ರೇಟೆಡ್ ಸರ್ಕ್ಯೂಟ್‌ಗಳು (ಐಸಿ) – ಅಥವಾ ಸಾಮಾನ್ಯ ಭಾಷೆಯಲ್ಲಿ ಹೇಳುವುದಾದರೆ ಸೆಮಿಕಂಡಕ್ಟರ್ ಚಿಪ್‌ಗಳು ಯಾವುದೇ ಎಲೆಕ್ಟ್ರಾನಿಕ್ ಉಪಕರಣದ ಅತಿಮುಖ್ಯ ಭಾಗಗಳಾಗಿರುತ್ತವೆ. ಗಣಕ, ಡಿಜಿಟಲ್ ಕ್ಯಾಮೆರಾ, ಮೊಬೈಲ್ ದೂರವಾಣಿ ಮೊದಲಾದ ಯಾವುದೇ ಅತ್ಯಾಧುನಿಕ ಉಪಕರಣ ನೆಟ್ಟಗೆ ಕೆಲಸಮಾಡುವುದು ಅದರಲ್ಲಿರುವ ಚಿಪ್‌ಗಳ ಮೇಲೆಯೇ ಅವಲಂಬಿತವಾಗಿರುತ್ತದೆ.
ಇಂದಿನ ದಿನಗಳಲ್ಲಿ ಎಲೆಕ್ಟ್ರಾನಿಕ್ ಉಪಕರಣಗಳ ಬಳಕೆ ತೀವ್ರವಾಗಿ ಹೆಚ್ಚುತ್ತಿರುವುದರ ಜೊತೆಗೆ ನಮ್ಮ ಜೀವನಗಳಲ್ಲಿ ಅವುಗಳ ಮಹತ್ವವೂ ಹೆಚ್ಚುತ್ತಿರುವುದು ಎಲ್ಲರಿಗೂ ತಿಳಿದಿರುವ ವಿಷಯ. ಹೀಗಾಗಿಯೇ ಈಗ ಈ ಸಿಲಿಕಾನ್ ಚಿಪ್‌ಗಳನ್ನು ತಯಾರಿಸುವವರಿಗೆ ಬಿಡುವಿಲ್ಲದ ಕೆಲಸ.
ಹೀಗಾಗಿಯೇ ನಮ್ಮ ದೇಶದಲ್ಲೂ ಈಗ ಸೆಮಿಕಂಡಕ್ಟರ್ ಕೈಗಾರಿಕೆ ನಿಧಾನವಾಗಿ ಬೆಳೆಯುತ್ತಿದೆ. ಎಂಬತ್ತರ ದಶಕದ ಮಧ್ಯಭಾಗದಲ್ಲಿ ಸಣ್ಣದಾಗಿ ಶುರುವಾದ ಈ ಕೈಗಾರಿಕೆ ಇದೀಗ ಸುಮಾರು ಮೂರು ಬಿಲಿಯನ್ ಡಾಲರುಗಳಷ್ಟು ವಹಿವಾಟು ನಡೆಸುತ್ತಿದೆ. ಸೆಮಿಕಂಡಕ್ಟರ್ ಚಿಪ್‌ಗಳ ವಿನ್ಯಾಸ, ಅವುಗಳ ನಿರ್ಮಾಣ, ಹೀಗೆ ನಿರ್ಮಿತವಾದ ಚಿಪ್‌ನ ಕಾರ್ಯವೈಖರಿ ಕುರಿತಾದ ಕಟ್ಟುನಿಟ್ಟಿನ ಪರೀಕ್ಷೆ, ಅದು ಸರಿಯಾಗಿ ಕೆಲಸಮಾಡಲು ಬೇಕಾದ ತಂತ್ರಾಂಶದ (ಎಂಬೆಡೆಡ್ ಸಾಫ್ಟ್‌ವೇರ್) ರಚನೆ – ಹೀಗೆ ಸೆಮಿಕಂಡಕ್ಟರ್ ಕೈಗಾರಿಕೆಯಲ್ಲಿ ಅನೇಕ ಅವಕಾಶಗಳೂ ತೆರೆದುಕೊಳ್ಳುತ್ತಿವೆ. ವಾರ್ಷಿಕ ಶೇಕಡಾ ಮೂವತ್ತರ ದರದಲ್ಲಿ ಬೆಳೆಯುತ್ತಿರುವ ಈ ಕೈಗಾರಿಕೆ ಮುಂದಿನ ಹತ್ತು ವರ್ಷಗಳಲ್ಲಿ ವೇಳೆಗೆ ಸುಮಾರು ಮೂವತ್ತೈದು ಲಕ್ಷ ಉದ್ಯೋಗಗಳನ್ನು ಸೃಷ್ಟಿಸುವ ಅಂದಾಜು ಕೂಡ ಇದೆ.
ನಮ್ಮ ಸಿಲಿಕಾನ್ ಕಣಿವೆಯ ಕೆಲ ಸಂಸ್ಥೆಗಳು ಪ್ರಪಂಚದ ಅತಿದೊಡ್ಡ ಚಿಪ್ ತಯಾರಕರಿಗೆ ಬೇಕಾದ ವಿನ್ಯಾಸಗಳನ್ನು ಸಿದ್ಧಪಡಿಸಿಕೊಡುತ್ತಿವೆ. ಇನ್ನು ಕೆಲ ಸಂಸ್ಥೆಗಳು ವಿವಿಧ ಉದ್ದೇಶಗಳಿಗೆ ಬೇಕಾದ ಸೂಕ್ಷ್ಮಸಂಸ್ಕಾರಕಗಳನ್ನು ಆವಿಷ್ಕರಿಸುತ್ತಿವೆ. ಇಂತಹ ಚಿಪ್‌ಗಳನ್ನು ಬಳಸಿಕೊಂಡು ವಿಡಿಯೋ ಫೋನ್‌ನಂತಹ ಅತ್ಯುನ್ನತ ತಂತ್ರಜ್ಞಾನದ ಉಪಕರಣಗಳನ್ನು ನಿರ್ಮಿಸುವತ್ತಲೂ ಪ್ರಯತ್ನಗಳು ಸಾಗಿವೆ. ಈಚೆಗೆ ಬೆಂಗಳೂರು ಹೈದರಾಬಾದ್‌ಗಳ ನಡುವೆ ತೀವ್ರ ಸ್ವರೂಪದ ಹಗ್ಗಜಗ್ಗಾಟಕ್ಕೆ ಕಾರಣವಾಗಿದ್ದ ಸೆಮ್‌ಇಂಡಿಯಾ ಸಂಸ್ಥೆ ಪೂರ್ಣ ಪ್ರಮಾಣದ ಚಿಪ್ ಫ್ಯಾಬ್ರಿಕೇಷನ್ ಘಟಕವನ್ನೂ ಸ್ಥಾಪಿಸಲಿದೆ. ಸೆಮಿಕಂಡಕ್ಟರ್ ಚಿಪ್‌ಗಳ ಕಟ್ಟುನಿಟ್ಟಿನ ಪರೀಕ್ಷೆ (ಚಿಪ್ ಟೆಸ್ಟಿಂಗ್) ನಡೆಸುವ ಉದ್ದೇಶದಿಂದ ಬೆಂಗಳೂರಿನಲ್ಲೊಂದು ’ಸೆಮಿಕನ್ ಪಾರ್ಕ್’ ಕೂಡ ತಲೆಯೆತ್ತಿದೆ.
ಅತ್ಯಾಕರ್ಷಕ ಅವಕಾಶಗಳನ್ನು ಮುಂದಿಟ್ಟಿರುವ ಈ ಕ್ಷೇತ್ರಕ್ಕೆ ಕಾಲಿಡಬೇಕಾದರೆ ಎಲೆಕ್ಟ್ರಾನಿಕ್ಸ್ ಕ್ಷೇತ್ರದಲ್ಲಿ ಪರಿಣತಿ ಹೊಂದಿರ ಬೇಕಾದದ್ದು ಅವಶ್ಯಕ. ಇದರ ಜೊತೆಗೆ ಈ ಕ್ಷೇತ್ರದಲ್ಲಿ ಇನ್ನೂ ಹೆಚ್ಚಿನ ಅರಿವನ್ನು ಮೂಡಿಸಿಕೊಳ್ಳಲು ತರಬೇತಿ ನೀಡುವ ಅನೇಕ ಸಂಸ್ಥೆಗಳೂ ಕಾರ್ಯನಿರತವಾಗಿವೆ. ಅಂತಹ ಸಂಸ್ಥೆಗಳಿಂದಲೂ ಶಿಕ್ಷಣ ಪಡೆಯಬಹುದು. ಆದರೆ ಈ ಕ್ಷೇತ್ರದಲ್ಲಿ ಅತ್ಯಂತ ಹೆಚ್ಚಿನ ಮಹತ್ವ ಇರುವುದು ನಿಮ್ಮ ಅರ್ಹತೆ, ಸಾಮರ್ಥ್ಯ ಹಾಗೂ ಜ್ಞಾನಕ್ಕೆ ಎನ್ನುವುದನ್ನು ಮಾತ್ರ ಮರೆಯುವಂತಿಲ್ಲ.
(ಏಪ್ರಿಲ್ ೨೦೦೬)
ಅವಕಾಶ ಅಪಾರ : ಅವಕಾಶಗಳ ಹೊಸ ಅಲೆ
ಕಳೆದ ಕೆಲವರ್ಷಗಳಿಂದ ಈಚೆಗೆ, ಬಿಸಿನೆಸ್ ಪ್ರಾಸೆಸ್ ಔಟ್‌ಸೋರ್ಸಿಂಗ್‌ನ (ಬಿಪಿಒ) ಕಲ್ಪನೆ ಅಭೂತಪೂರ್ವ ಯಶಸ್ಸನ್ನು ಕಂಡಿದೆ. ಅಭಿವೃದ್ಧಿಹೊಂದಿದ ದೇಶಗಳು ತಮ್ಮಲ್ಲಿ ನಡೆಯಬೇಕಿರುವ ಹಲವಾರು ಕೆಲಸಗಳನ್ನು ಅಭಿವೃದ್ಧಿಶೀಲ ದೇಶಗಳಿಗೆ ಹೊರಗುತ್ತಿಗೆ ನೀಡಿ ತಮ್ಮ ಖರ್ಚನ್ನು ಕಡಿಮೆಮಾಡಿಕೊಳ್ಳುತ್ತಿವೆ; ಅಂತೆಯೇ ಅಭಿವೃದ್ಧಿಶೀಲ ದೇಶಗಳ ಯುವಜನತೆ ಈ ಅವಕಾಶಗಳನ್ನು ಚೆನ್ನಾಗಿ ಉಪಯೋಗಿಸಿಕೊಳ್ಳುತ್ತಿದೆ!
ಹೊರದೇಶಗಳಲ್ಲಿ ಹೆಚ್ಚುತ್ತಿರುವ ಬಿಪಿಒ ಪ್ರಭಾವದಿಂದಾಗಿ ಅತಿಹೆಚ್ಚು ಲಾಭ ಪಡೆದ ದೇಶ ನಮ್ಮದು. ಹೀಗಾಗಿಯೇ ಭಾರತಕ್ಕೆ ‘ಪ್ರಪಂಚದ ಬ್ಯಾಕ್-ಆಫೀಸ್’ ಎಂಬ ಹೆಸರು ಬಂದದ್ದು. ಆದರೆ ಈಗ ಈ ಕ್ಷೇತ್ರದಲ್ಲೂ ಸ್ಪರ್ಧೆ ತೀವ್ರವಾಗುತ್ತಿದೆ. ಚೀನಾ ಹಾಗೂ ಫಿಲಿಪೈನ್ಸ್‌ನಲ್ಲಿ ತಲೆಯೆತ್ತುತ್ತಿರುವ ಹೊಸಹೊಸ ಸಂಸ್ಥೆಗಳು ನಮ್ಮ ಬಿಪಿಒ ಉದ್ಯಮಕ್ಕೆ ತೀವ್ರ ಸ್ಪರ್ಧೆನೀಡಲು ಸಜ್ಜಾಗುತ್ತಿವೆ.
ಈ ಸಂದರ್ಭದಲ್ಲಿ ಪ್ರವರ್ಧಮಾನಕ್ಕೆ ಬರುತ್ತಿರುವ ಮತ್ತೊಂದು ಕ್ಷೇತ್ರವೇ ನಾಲೆಡ್ಜ್ ಪ್ರಾಸೆಸ್ ಔಟ್‌ಸೋರ್ಸಿಂಗ್ ಅಥವಾ ಕೆಪಿಒ.
ವಿಶಾಲ ಅರ್ಥದಲ್ಲಿ ನೋಡಿದರೆ ಈ ಹೊಸ ಕ್ಷೇತ್ರವನ್ನು ಬಿಪಿಒನ ಮುಂದುವರೆದ ಆವೃತ್ತಿ ಎಂದು ಕರೆಯಬಹುದು. ಯಾಂತ್ರಿಕವಾಗಿ ಒಂದೇ ರೀತಿಯ ಕೆಲಸಮಾಡುವ ಬದಲು ನಮ್ಮಲ್ಲಿ ಅಗಾಧವಾಗಿ ಲಭ್ಯವಿರುವ ಬೌದ್ಧಿಕ ಸಂಪತ್ತನ್ನು ಬಳಸಿಕೊಂಡು ಬೇರೆಬೇರೆ ಕ್ಷೇತ್ರಗಳಲ್ಲಿ ವೈವಿಧ್ಯಮಯ ಸೇವೆಗಳನ್ನು ಒದಗಿಸಬಹುದು ಎಂಬ ಆಲೋಚನೆಯೇ ಕೆಪಿಒ ಕ್ಷೇತ್ರದ ಹುಟ್ಟಿಗೆ ಕಾರಣವಾದ ಅಂಶ. ಹೊರದೇಶಗಳಿಂದ ನಮಗೆ ಸಿಗುವುದು ಬರೀ ಗುಮಾಸ್ತರ ಕೆಲಸ ಅಥವಾ ವಿದೇಶಿ ಸಂಸ್ಥೆಗಳ ಗ್ರಾಹಕರೊಡನೆ ದೂರವಾಣಿಯಲ್ಲಿ ಮಾತನಾಡುವ “ಕಾಲ್‌ಸೆಂಟರ್ ಕೆಲಸ”ವಷ್ಟೇ ಅಲ್ಲ ಎನ್ನುವುದನ್ನು ಈ ಕ್ಷೇತ್ರ ತೋರಿಸಿಕೊಡಲಿದೆ.
ಕೆಪಿಒದಿಂದಾಗಿ ವಿಜ್ಞಾನ-ತಂತ್ರಜ್ಞಾನ, ವ್ಯಾಪಾರ-ವಾಣಿಜ್ಯ, ಜೀವವಿಮೆ, ಶಿಕ್ಷಣ-ತರಬೇತಿ, ವೈದ್ಯಕೀಯ ಹಾಗೂ ಔಷಧವಿಜ್ಞಾನ, ಬಯೋಟೆಕ್ನಾಲಜಿ, ಕಾನೂನುಸಲಹೆ, ಇಂಟೆಲೆಕ್ಚುಯಲ್ ಪ್ರಾಪರ್ಟಿ ಹಾಗೂ ಪೇಟೆಂಟ್ ಸಲಹೆಯಂತಹ ಅನೇಕ ಕ್ಷೇತ್ರಗಳಲ್ಲಿ ಅವಕಾಶಗಳು ತೆರೆದುಕೊಳ್ಳಲಿವೆ. ೨೦೧೦ರ ವೇಳೆಗೆ ಈ ಕ್ಷೇತ್ರ ನಮ್ಮ ದೇಶದಲ್ಲಿ ಕನಿಷ್ಟ ಹತ್ತು ಬಿಲಿಯನ್ ಡಾಲರುಗಳ ವಹಿವಾಟು ನಡೆಸುವ ನಿರೀಕ್ಷೆಯಿದೆ.
ಇಂತಹ ಯಾವುದೇ ಕ್ಷೇತ್ರದಲ್ಲಿ ಪ್ರಾವೀಣ್ಯ ಹೊಂದಿರುವವರಿಗೆ ಕೆಪಿಒ ಕ್ಷೇತ್ರದಲ್ಲಿ ಅವಕಾಶಗಳು ಲಭ್ಯವಾಗಲಿವೆ. ಗಣಕಗಳನ್ನು ಸರಾಗವಾಗಿ ಬಳಸುವ ಕೌಶಲ್ಯ ಹಾಗೂ ಉತ್ತಮ ಇಂಗ್ಲಿಷ್ ಜ್ಞಾನ ಕೂಡ ಅಗತ್ಯ. ಬಿಪಿಒ ಕ್ಷೇತ್ರದಲ್ಲಿರುವಂತೆ ವಿಚಿತ್ರ ಸಮಯಗಳಲ್ಲಿ ಕೆಲಸಮಾಡುವ ಅವಶ್ಯಕತೆಯೂ ಇಲ್ಲಿರುವುದಿಲ್ಲ.
ಇಲ್ಲಿ ಲಭ್ಯವಿರುವ ಅವಕಾಶಗಳ ಕುರಿತು ಹೆಚ್ಚಿನ ಮಾಹಿತಿಗಾಗಿ ಉದ್ಯೋಗಗಳಿಗೆ ಸಂಬಂಧಿಸಿದ ಯಾವುದೇ ವೆಬ್‌ಸೈಟ್ ಅನ್ನು ಗಮನಿಸಬಹುದು.
(ಏಪ್ರಿಲ್ ೨೦೦೬)
ಅವಕಾಶ ಅಪಾರ : ಟೆಕ್ನಿಕಲ್ ರೈಟಿಂಗ್ ಮಾಡ್ತೀರಾ?
ಪ್ರಪಂಚದಲ್ಲಿ ಇಷ್ಟೆಲ್ಲ ಬೇರೆಬೇರೆ ತರಹದ ತಂತ್ರಾಂಶಗಳು ತಯಾರಾಗುತ್ತವಲ್ಲ, ಅದನ್ನೆಲ್ಲ ಉಪಯೋಗಿಸುವುದು ಹೇಗೆ ಎಂದು ಹೇಳಿಕೊಡುವವರು ಯಾರು ಅಂತೇನಾದರೂ ಯೋಚಿಸಿದ್ದೀರಾ?
ಯಾವುದೇ ಒಂದು ತಂತ್ರಾಂಶ ತಯಾರಾದಾಗ ಅದರ ಬಗ್ಗೆ ವಿವರಣೆ ನೀಡುವ ಕೈಪಿಡಿಗಳು, ಅದನ್ನು ನಿಮ್ಮ ಗಣಕದಲ್ಲಿ ಅನುಸ್ಥಾಪಿಸುವುದು ಹೇಗೆ ಎಂದು ಹೇಳಿಕೊಡುವ ಪುಸ್ತಿಕೆ, ತಂತ್ರಾಂಶದ ಬಳಕೆಯ ಬಗ್ಗೆ ವಿವರಣೆ ನೀಡುವ ಮಾಹಿತಿ – ಹೀಗೆ ಅನೇಕ ಪ್ರಕಾರದ ’ಸಾಹಿತ್ಯ’ ತಯಾರಾಗುತ್ತದೆ. ಸುಲಲಿತವಾಗಿ ಕೆಲಸಮಾಡುವ ತಂತ್ರಾಂಶಗಳನ್ನು ರಚಿಸುವುದು ಎಷ್ಟು ಮುಖ್ಯವೋ ಆ ತಂತ್ರಾಂಶದ ಬಗ್ಗೆ ಸೂಕ್ತ ಮಾಹಿತಿಯನ್ನು ಒದಗಿಸುವುದು ಕೂಡ ಅಷ್ಟೇ ಮುಖ್ಯ.
ಈ ಮಾಹಿತಿಯನ್ನೆಲ್ಲ ಸಿದ್ಧಪಡಿಸುವುದು ಅಥವಾ ’ಬರೆಯುವುದು’ ಟೆಕ್ನಿಕಲ್ ರೈಟರ್‌ಗಳ ಕೆಲಸ. ತಂತ್ರಜ್ಞಾನ ಕ್ಷೇತ್ರದ ವಿವಿಧ ಮಜಲು ಗಳಿಗೆ ಸಂಬಂಧಪಟ್ಟ ಮಾಹಿತಿಯನ್ನು ಸಿದ್ಧಪಡಿಸುವುದು ಇವರ ಜವಾಬ್ದಾರಿ. ಟೆಕ್ನಿಕಲ್ ರೈಟರ್‌ಗಳು ಬಳಕೆದಾರರ ಕೈಪಿಡಿಗಳ ಜೊತೆಗೆ ಬ್ರೋಷರ್‌ಗಳು, ಕ್ಯಾಟಲಾಗ್‌ಗಳು, ಜಾಲತಾಣಗಳು, ಪ್ರೆಸೆಂಟೇಷನ್‌ಗಳು, ವೆಬ್-ಆಧಾರಿತ ಪಠ್ಯ ಸಾಮಗ್ರಿ, ಆನ್‌ಲೈನ್ ಟ್ಯುಟೋರಿಯಲ್‌ಗಳು ಮುಂತಾದವುಗಳನ್ನೂ ಸಿದ್ಧಪಡಿಸುತ್ತಾರೆ.
ವಿಶ್ವವಿದ್ಯಾನಿಲಯದ ಪದವಿ ಹಾಗೂ ಇಂಗ್ಲಿಷ್ ಭಾಷೆಯ ಮೇಲೆ ಪ್ರಭುತ್ವ ಈ ಉದ್ಯೋಗ ಕೈಗೊಳ್ಳಲು ಬೇಕಾದ ಪ್ರಮುಖ ಅರ್ಹತೆಗಳು. ಜೊತೆಗೆ ಕಂಪ್ಯೂಟರ್ ಬಳಕೆ ಕೂಡ ಚೆನ್ನಾಗಿ ಗೊತ್ತಿರಬೇಕು ಹಾಗೂ ರೋಬೋಹೆಲ್ಪ್, ಫ್ರೇಮ್‌ಮೇಕರ್, ಪೇಜ್‌ಮೇಕರ್, ಎಂ ಎಸ್ ವರ್ಡ್, ಆಕ್ರೋಬ್ಯಾಟ್ ಮುಂತಾದ ತಂತ್ರಾಂಶಗಳಲ್ಲಿ ಪ್ರಾವೀಣ್ಯ ಕೂಡ ಇರಬೇಕು. ಗಣಕ ತಂತ್ರಜ್ಞಾನ ಗಳ ಬಗೆಗೆ ಉತ್ತಮ ಮಟ್ಟದ ಜ್ಞಾನ ಅಪೇಕ್ಷಣೀಯ. ವಿಶೇಷವಾಗಿ ಹೆಚ್‌ಟಿಎಂಎಲ್ ಪರಿಚಯ ಇದ್ದರೆ ಒಳ್ಳೆಯದು.
ಟೆಕ್ನಿಕಲ್ ರೈಟಿಂಗ್ ಕುರಿತು ತರಬೇತಿ ನೀಡುವ ಹಲವಾರು ಕೇಂದ್ರಗಳು ಬೆಂಗಳೂರಿನಲ್ಲಿವೆ. ಇಂತಹ ಕೇಂದ್ರಗಳಲ್ಲಿ ಕೆಲವಕ್ಕೆ ’ಸೊಸೈಟಿ ಫಾರ್ ಟೆಕ್ನಿಕಲ್ ಕಮ್ಯೂನಿಕೇಷನ್’ನ ಮಾನ್ಯತೆ ಕೂಡ ಇದೆ. ಟೆಕ್ನಿಕಲ್ ರೈಟಿಂಗ್ ಬಗೆಗೆ ನಿಮಗಿರುವ ಆಸಕ್ತಿ, ಕಂಪ್ಯೂಟರ್ ಬಳಕೆಯಲ್ಲಿ ನಿಮಗಿರುವ ಪ್ರಾವೀಣ್ಯ ಹಾಗೂ ತರಬೇತಿ ವೆಚ್ಚ ಭರಿಸುವ ನಿಮ್ಮ ಸಾಮರ್ಥ್ಯವನ್ನು ಆಧರಿಸಿ ನೀವು ತೆಗೆದುಕೊಳ್ಳುವ ಕೋರ್ಸ್ ಅನ್ನು ಆರಿಸಿಕೊಳ್ಳಬಹುದು. ಈ ಕ್ಷೇತ್ರದಲ್ಲಿ ಸೀಮಿತ ಪ್ರಮಾಣದ ಅವಕಾಶಗಳು ಮಾತ್ರ ಲಭ್ಯವಿರುವುದರಿಂದ ನಿಮ್ಮ ಪ್ರತಿಭೆಗೇ ಹೆಚ್ಚಿನ ಪ್ರಾಮುಖ್ಯತೆ ಇರುತ್ತದೆ.
ಬರವಣಿಗೆ ಈ ಉದ್ಯೋಗದ ಒಂದು ಮುಖ್ಯ ಅಂಗವಾದರೂ ಕೂಡ ಇಲ್ಲಿ ನಿಮ್ಮ ಕಲ್ಪನೆಗೆ ಹೆಚ್ಚಿನ ಸ್ವಾತಂತ್ರ್ಯ ಇರುವುದಿಲ್ಲ. ಬೇರೆಬೇರೆ ತಂಡಗಳ ಜೊತೆಗೆ ಸುಲಲಿತವಾಗಿ ಸಂವಹನ ನಡೆಸುವ ಚಾತುರ್ಯ ಕೂಡ ಇರಬೇಕು. ಹೊಸಹೊಸ ತಂತ್ರಜ್ಞಾನಗಳ ಬಗ್ಗೆ ಬರೆಯುವಾಗ ಆ ತಂತ್ರಜ್ಞಾನವನ್ನು ಚೆನ್ನಾಗಿ ಅರಿತುಕೊಳ್ಳುವ ಸಾಮರ್ಥ್ಯವೂ ಇರಬೇಕಾಗುತ್ತದೆ. ಗಣಕ ತಂತ್ರಜ್ಞಾನ ಮಾತ್ರವಲ್ಲದೆ ಕೃಷಿ, ಆರೋಗ್ಯ, ಬಯೋಟೆಕ್ನಾಲಜಿ, ಕೈಗಾರಿಕೆ ಮುಂತಾದ ಕ್ಷೇತ್ರಗಳಲ್ಲೂ ಟೆಕ್ನಿಕಲ್ ರೈಟರ್‌ಗಳಿಗೆ ಅವಕಾಶಗಳು ಲಭ್ಯವಿವೆ. ಪ್ರಾರಂಭಿಕ ಸಂಬಳಗಳು ಎಂಟರಿಂದ ಹದಿನೈದು ಸಾವಿರ ರೂಪಾಯಿಗಳವರೆಗೂ ಇರಬಹುದು.
ಹೆಚ್ಚಿನ ಮಾಹಿತಿಗಾಗಿ www.twin-india.org, www.techwr-l. com, www.stc.org ಮುಂತಾದ ತಾಣಗಳಿಗೆ ಭೇಟಿನೀಡಬಹುದು.
(ಏಪ್ರಿಲ್ ೨೦೦೬)
ಅವಕಾಶ ಅಪಾರ : ಆಟ ಆಡುವ ಮತ್ತು ಆಡಿಸುವ ಕೆಲಸ
ಕಂಪ್ಯೂಟರ್ ಗೇಮ್ – ಸುಳ್ಳನ್ನು ನಿಜವಾಗಿಸುವ, ಕಲ್ಪನೆಗಳನ್ನು ವಾಸ್ತವದಂತೆ ಬಿಂಬಿಸುವ, ಚಿತ್ರವಿಚಿತ್ರ ಕನಸುಗಳನ್ನೆಲ್ಲ ಪರದೆಯ ಮೇಲೆ ನನಸಾಗಿಸುವ ಮಾಯಾಲೋಕ. ಎಲ್ಲ ತಾಪತ್ರಯಗಳನ್ನೂ ಮರೆತು ಇಂತಹ ಗೇಮ್‌ಗಳಲ್ಲಿ ಮಗ್ನರಾಗುವುದು ಎಂದರೆ ಚಿಕ್ಕ  ಮಕ್ಕಳಿಂದ ಹಿಡಿದು ದೊಡ್ಡವರವರೆಗೆ ಎಲ್ಲರಿಗೂ ಇಷ್ಟ. ಮನ ಬಂದಂತೆಲ್ಲ ಕಾರು-ಬೈಕುಗಳನ್ನು ಚಲಾಯಿಸುತ್ತ, ವೈರಿಗಳನ್ನು ಸದೆಬಡಿಯುತ್ತ, ವಿಶ್ವವಿಖ್ಯಾತ ಕ್ರೀಡಾಪಟುಗಳೊಡನೆ ಫುಟ್‌ಬಾಲ್ ಆಡುತ್ತ ಕನಸಿನ ಲೋಕದಲ್ಲಿ ವಿಹರಿಸುತ್ತಿರಲು ಯಾರಿಗೆ ತಾನೆ ಇಷ್ಟವಿಲ್ಲ ಹೇಳಿ?
ಬಹು ಸರಳ ವಿನ್ಯಾಸದ ಸಣ್ಣಪುಟ್ಟ ಆಟಗಳಿಂದ ಪ್ರಾರಂಭಿಸಿ ಇಂದಿನ ವರ್ಚುಯಲ್ ರಿಯಾಲಿಟಿ ಗೇಮ್‌ಗಳವರೆಗೆ ಕಂಪ್ಯೂಟರ್ ಆಟಗಳು ಕ್ರಮಿಸಿರುವ ಹಾದಿ ಬಹು ರೋಚಕವಾದದ್ದು. ಗಣಕಯಂತ್ರಗಳಿಗೆ ಸಂಬಂಧಿಸಿದಂತೆ ಹೊಸಹೊಸ ಆವಿಷ್ಕಾರಗಳು ನಡೆದಂತೆಲ್ಲ ಗೇಮ್ ಗಳ ಗುಣಮಟ್ಟವೂ ಹೆಚ್ಚುತ್ತ ಬಂದು ಈಗ ಕಂಪ್ಯೂಟರ್ ಗೇಮ್ ಉದ್ಯಮ ಕೋಟ್ಯಂತರ ರೂಪಾಯಿಗಳ ವ್ಯವಹಾರ ನಡೆಸುವ ದೊಡ್ಡ ವ್ಯಾಪಾರಕ್ಷೇತ್ರವಾಗಿ ಬೆಳೆದುನಿಂತಿದೆ.
ಅಂತೆಯೇ ಈ ಕ್ಷೇತ್ರದಲ್ಲಿ ಆಕರ್ಷಕ ಉದ್ಯೋಗಾವಕಾಶಗಳು ಕೂಡ ರೂಪಗೊಳ್ಳುತ್ತಿವೆ. ಕಂಪ್ಯೂಟರ್ ಗೇಮ್‌ಗಳ ವಿನ್ಯಾಸವನ್ನು ರೂಪಿಸು ವುದರಿಂದ ಪ್ರಾರಂಭಿಸಿ ಅವುಗಳ ಕಾರ್ಯಕ್ಷಮತೆಯನ್ನು ಪರೀಕ್ಷಿಸು ವವರೆಗೆ ಅನೇಕ ಅವಕಾಶಗಳು ಈ ಕ್ಷೇತ್ರದಲ್ಲಿ ಲಭ್ಯವಿವೆ.
ಪ್ರತಿಯೊಂದು ಕಂಪ್ಯೂಟರ್ ಗೇಮ್ ರೂಪಗೊಳ್ಳಲು ಅನೇಕ ತಂತ್ರಜ್ಞರ ಅಗತ್ಯವಿರುತ್ತದೆ: ಗೇಮ್‌ಗಾಗಿ ಕಥೆ-ಚಿತ್ರಕತೆಗಳನ್ನು ರೂಪಿಸುವವರು, ಚಿತ್ರಗಳನ್ನು ರಚಿಸುವವರು, ಗಣಕ ಕ್ರಮವಿಧಿಗಳನ್ನು ಸಿದ್ಧಪಡಿಸುವವರು (ಪ್ರೋಗ್ರಾಮರ್‌ಗಳು), ಅನಿಮೇಷನ್ ತಜ್ಞರು, ಸೌಂಡ್ ಎಫೆಕ್ಟ್‌ಗಳನ್ನು ಒದಗಿಸುವವರು, ಗೇಮ್‌ನ ಬೇರೆಬೇರೆ ಅಂಗಗಳನ್ನು ಪರೀಕ್ಷಿಸುವ ಟೆಸ್ಟರ್‌ಗಳು – ಹೀಗೆ.
ಇವೆಲ್ಲ ಕ್ಷೇತ್ರಗಳಲ್ಲಿ ತೊಡಗಿಕೊಳ್ಳಲು ಆಯಾ ಕ್ಷೇತ್ರದಲ್ಲಿ ಪರಿಣತಿಯ ಜೊತೆಗೆ ಕಂಪ್ಯೂಟರ್ ಗೇಮ್‌ಗಳ ಬಗ್ಗೆ ಆಸಕ್ತಿ ಹಾಗೂ ಅಪಾರ ಪ್ರಮಾಣದ ಕಲ್ಪನಾ ಶಕ್ತಿ ಇರಬೇಕಾಗುತ್ತದೆ. ಪತ್ರಿಕೆಗಳು ಹಾಗೂ ಅಂತರಜಾಲದ ಮೂಲಕ ಈ ಕ್ಷೇತ್ರದ ಆಗುಹೋಗುಗಳ ಕಡೆಗೆ ಒಂದು ಕಣ್ಣಿಟ್ಟಿರುವುದು ಕೂಡ ಅಗತ್ಯ.
ಕಂಪ್ಯೂಟರ್ ಗೇಮ್ ಡಿಸೈನ್ ಕ್ಷೇತ್ರದಲ್ಲಿ ಪರಿಣತಿ ಪಡೆದುಕೊಂಡವರು ಆಟಗಳ ವಿನ್ಯಾಸಕ್ಕೆ ಸಂಬಂಧಿಸಿದ ಕೆಲಸಗಳಲ್ಲಿ ತಮ್ಮನ್ನು ತೊಡಗಿಸಿಕೊಳ್ಳಬಹುದು. ಅಂತೆಯೇ ಪ್ರೋಗ್ರಾಮಿಂಗ್ ಕ್ಷೇತ್ರದಲ್ಲಿ ಪರಿಣತಿ ಪಡೆದುಕೊಂಡರೆ ಈ ಆಟಗಳಿಗೆ ಬೇಕಾದ ಕ್ರಮವಿಧಿಗಳನ್ನು ಸಿದ್ಧಪಡಿಸುವ ಕೆಲಸ ನಿಮ್ಮದಾಗುತ್ತದೆ. ಇನ್ನು ಕಂಪ್ಯೂಟರ್ ಗೇಮ್‌ಗಳ ಅತ್ಯಂತ ಪ್ರಮುಖ ಅಂಗವಾಗಿರುವ ದೃಶ್ಯಮಾಧ್ಯಮವನ್ನು ಸಿದ್ಧಪಡಿಸುವ ಕೆಲಸ ಅನಿಮೇಷನ್ ತಜ್ಞರಿಗೆ ಸೇರಿದ್ದು.
ಕೆಲವು ವಿದೇಶೀ ವಿಶ್ವವಿದ್ಯಾಲಯಗಳು ಕಂಪ್ಯೂಟರ್ ಗೇಮಿಂಗ್ ಕ್ಷೇತ್ರಕ್ಕೆ ಸಂಬಂಧಿಸಿದ ಪದವಿಗಳನ್ನೇ ನೀಡುತ್ತವೆ. ಈ ಕುರಿತು ತರಬೇತಿ ನೀಡುವ ಕೆಲವು ಸಂಸ್ಥೆಗಳು ನಮ್ಮ ದೇಶದಲ್ಲೂ ಪ್ರಾರಂಭವಾಗಿವೆ. ತರಬೇತಿಗಾಗಿ ಇಂತಹ ಕೇಂದ್ರಗಳನ್ನು ಆಶ್ರಯಿಸುವಂತಿದ್ದರೆ ಕಂಪ್ಯೂಟರ್ ಗೇಮಿಂಗ್‌ನಲ್ಲಿ ತೊಡಗಿಸಿಕೊಂಡಿರುವ ಸಂಸ್ಥೆಗಳಿಂದ ಮಾನ್ಯತೆ ಪಡೆದಿರುವ ತರಬೇತಿ ಕೇಂದ್ರಗಳನ್ನು ಆಯ್ದುಕೊಳ್ಳುವುದು ಉತ್ತಮ.
ಈ ಕ್ಷೇತ್ರದಲ್ಲಿ ಸ್ಪರ್ಧೆ ಬಹಳ ಹೆಚ್ಚು. ಸುದೀರ್ಘ ಅವಧಿಗಳವರೆಗೆ ಕೆಲಸ ಮಾಡಬೇಕಾದ ಅಗತ್ಯ ಕೂಡ ಇರುತ್ತದೆ. ಆದರೂ, ಆಟ ಆಡುವ, ಆಡಿಸುವ ಈ ಕೆಲಸ ಬಹು ಕುತೂಹಲಕರ ಎನ್ನುವುದಂತೂ ಸತ್ಯ!
(ಮಾರ್ಚ್ ೨೦೦೬)
ಅವಕಾಶ ಅಪಾರ : ಜಾಲಗಳ ಲೋಕದಲ್ಲಿ ಅವಕಾಶ ಅರಸಿ
ಗಣಕೀಕೃತ ರೈಲ್ವೇ ಮುಂಗಡ ಟಿಕೆಟ್ ಕಾದಿರಿಸುವ ವ್ಯವಸ್ಥೆ ಇದೆಯಲ್ಲ, ಅದರ ಮೂಲಕ ನೀವು ದೇಶದ ಯಾವುದೇ ಮೂಲೆಯಿಂದ ಹೊರಡುವ ಯಾವುದೇ ರೈಲಿಗಾಗಿ ನಿಮ್ಮ ಊರಿನಿಂದಲೇ ಟಿಕೆಟ್‌ಗಳನ್ನು ಕಾದಿರಿಸಬಹುದು. ಇದೇ ರೀತಿ ಎಲ್‌ಐಸಿಯಲ್ಲೂ ಒಂದು ವ್ಯವಸ್ಥೆ ಇದೆ – ದೇಶದ ಯಾವುದೇ ಮೂಲೆಯಲ್ಲಿರುವ ಖಾತೆಯಿಂದ ಪಡೆದ ಪಾಲಿಸಿಯ ಪ್ರೀಮಿಯಂ ಅನ್ನು ಇನ್ನಾವುದೇ ಖಾತೆಯಲ್ಲಿ ಪಾವತಿಸಬಹುದು. ಬ್ಯಾಂಕುಗಳ ಎಟಿಎಂಗಳಲ್ಲೂ ಅಷ್ಟೆ, ನಿಮ್ಮ ಬಳಿ ಕಾರ್ಡ್ ಇದ್ದರೆ ಸಾಕು, ಯಾವುದೇ ಊರಿನಲ್ಲಿರುವ ಯಾವುದೇ ಎಟಿಎಂ ಯಂತ್ರದಿಂದಲೂ ಹಣ ಪಡೆಯುವುದು ಸಾಧ್ಯ.
ಇದನ್ನೆಲ್ಲ ಸಾಧ್ಯವಾಗಿಸಿರುವುದು ಗಣಕ ಜಾಲಗಳು (ನೆಟ್‌ವರ್ಕ್‌ಗಳು). ಜಾಲ ಅಥವಾ ನೆಟ್‌ವರ್ಕ್ ಎನ್ನುವುದು ಪರಸ್ಪರ ಸಂಪರ್ಕ ಹೊಂದಿರುವ ಗಣಕಗಳು ಮತ್ತು ಸಂಬಂಧಿಸಿದ ಬಾಹ್ಯ ಸಾಧನಗಳ ಜೋಡಣೆ. ಕೇವಲ ಒಂದು ಗಣಕದ ಸಹಾಯದಿಂದ ಅದೆಷ್ಟೋ ಕ್ಲಿಷ್ಟವಾದ ಕಾರ್ಯಗಳನ್ನು ಪೂರೈಸಿಕೊಳ್ಳುವುದು ಸಾಧ್ಯವಾಗುವುದಾದರೆ, ಒಂದಕ್ಕಿಂತ ಹೆಚ್ಚು ಗಣಕಗಳನ್ನು ಒಟ್ಟಿಗೆ ಉಪಯೋಗಿಸುವುದರಿಂದ ಇನ್ನೂ ಹೆಚ್ಚಿನ ಕಾರ್ಯಗಳನ್ನು ಕೈಗೊಳ್ಳು ವುದು ಸಾಧ್ಯ ಎಂಬ ಆಲೋಚನೆಯೇ ಗಣಕ ಜಾಲಗಳ ಹುಟ್ಟಿಗೆ ಕಾರಣವಾದ ಅಂಶ.
ದೈನಂದಿನ ಜೀವನದ ವಿವಿಧ ಕ್ಷೇತ್ರಗಳಲ್ಲಿ ಗಣಕೀಕರಣದ ಭರಾಟೆ ಹೆಚ್ಚಾಗುತ್ತಿರುವ ಈ ದಿನಗಳಲ್ಲಿ ಸಣ್ಣಪುಟ್ಟ ಸಂಸ್ಥೆಗಳಲ್ಲೂ ಅನೇಕ ಬಗೆಯ ಗಣಕ ಜಾಲಗಳು ಕಾಣಸಿಗುತ್ತಿವೆ. ಹೀಗಾಗಿ ಗಣಕ ಜಾಲಗಳನ್ನು ನಿಭಾಯಿಸಲು ಬಲ್ಲವರಿಗೆ ಅನೇಕ ಅವಕಾಶಗಳೂ ಲಭ್ಯವಾಗುತ್ತಿವೆ.
ನೆಟ್‌ವರ್ಕಿಂಗ್ ಬಲ್ಲವರಿಗೆ ವಿವಿಧ ಸಂಸ್ಥೆಗಳಲ್ಲಿ ನೆಟ್‌ವರ್ಕ್ ಅಡ್ಮಿನಿಸ್ಟ್ರೇಟರ್, ನೆಟ್‌ವರ್ಕ್ (ಸಿಸ್ಟಂಸ್) ಇಂಜಿನಿಯರ್, ನೆಟ್ ವರ್ಕ್ (ಸರ್ವಿಸ್) ಟೆಕ್ನೀಷಿಯನ್ ಮೊದಲಾದ ಉದ್ಯೋಗಗಳು ಲಭ್ಯವಿರುತ್ತವೆ.
ಅವರ ಕೆಲಸ ಗಣಕ ಜಾಲಗಳನ್ನು ರೂಪಿಸುವುದರಿಂದ ಪ್ರಾರಂಭಿಸಿ ಅವುಗಳನ್ನು ಕಾರ್ಯನಿರತಗೊಳಿಸಿ ಸುಲಲಿತವಾಗಿ ಕೆಲಸಮಾಡುವಂತೆ ನೋಡಿಕೊಳ್ಳುವವರೆಗೂ ಇರುತ್ತದೆ. ಗಣಕ ಜಾಲಗಳಲ್ಲಿ ಬಳಕೆ ಯಾಗುವ ರೌಟರ್‌ಗಳು, ಸ್ವಿಚ್‌ಗಳು ಮುಂತಾದ ಯಂತ್ರಾಂಶಗಳ ನಿರ್ವಹಣೆ, ಫೈರ್‌ವಾಲ್‌ಗಳ ಮೇಲ್ವಿಚಾರಣೆ, ವೈರಸ್ – ಸ್ಪೈವೇರ್ ಮೊದಲಾದ ತಾಪತ್ರಯಗಳಿಂದ ಜಾಲವನ್ನು ರಕ್ಷಿಸುವುದು, ಆಂತರಿಕ ಇಮೇಲ್ ವ್ಯವಸ್ಥೆಯನ್ನು ನಡೆಸುವುದು ಮುಂತಾದವುಗಳೆಲ್ಲ ಇವರ ಜವಾಬ್ದಾರಿಯಾಗಿರುತ್ತದೆ. ಕೆಲವೊಮ್ಮೆ ಜಾಲಗಳ ಕಾರ್ಯಾಚರಣೆಗೆ ಬೇಕಾದ ತಂತ್ರಾಂಶಗಳನ್ನು ರಚಿಸುವ ಜವಾಬ್ದಾರಿ ಕೂಡ ಇವರ ಮೇಲಿರಬಹುದು.
ನೆಟ್‌ವರ್ಕಿಂಗ್ ಕ್ಷೇತ್ರದಲ್ಲಿ ಉದ್ಯೋಗಗಳನ್ನು ಅರಸಲು ಇರಬೇಕಾದ ಪ್ರಾಥಮಿಕ ಅರ್ಹತೆ ಯಾವುದೇ ಪದವಿ. ಟಿಸಿಪಿ/ಐಪಿ, ಈಥರ್‌ನೆಟ್, ಒಎಸ್‌ಐ ಮಾಡೆಲ್, ಫೈರ್‌ವಾಲ್ ಮುಂತಾದ ವಿಷಯಗಳ ಪರಿಚಯವಿರಬೇಕಾದದ್ದು ಕಡ್ಡಾಯ. ನೆಟ್‌ವರ್ಕ್ ತಂತ್ರಾಂಶಗಳ ಜೊತೆಗೆ ಯಂತ್ರಾಂಶಗಳ ಕುರಿತು ಕೂಡ ಅರಿವಿರಬೇಕಾಗುತ್ತದೆ.
ನೆಟ್‌ವರ್ಕಿಂಗ್ ತಂತ್ರಜ್ಞಾನಗಳ ಕುರಿತು ಹೆಚ್ಚಿನ ಕೋರ್ಸ್‌ಗಳನ್ನು ಯಾವುದೇ ತರಬೇತಿ ನಂಬಿಕಾರ್ಹ ಸಂಸ್ಥೆಯಿಂದ ಪಡೆಯಬಹುದು. ಆ ಸಂಸ್ಥೆಗಳು ತಮ್ಮದೇ ಆದ ಪ್ರಮಾಣಪತ್ರಗಳನ್ನು ನೀಡುವಂತಿದ್ದರೆ ಅದಕ್ಕೆ ಮಾರುಕಟ್ಟೆಯಲ್ಲಿ ಎಷ್ಟು ಬೆಲೆಯಿದೆ ಎಂಬುದನ್ನು ಚೆನ್ನಾಗಿ ತಿಳಿದುಕೊಂಡಿರಬೇಕಾದದ್ದು ಆವಶ್ಯಕ.
ಕೆಲವು ಅಂತಾರಾಷ್ಟ್ರೀಯ ಸಂಸ್ಥೆಗಳು ಕೂಡ ನೆಟ್‌ವರ್ಕಿಂಗ್ ಸಂಬಂಧೀ ಪರೀಕ್ಷೆಗಳನ್ನು ನಡೆಸಿ ಮಾನ್ಯತೆ ನೀಡುತ್ತವೆ. ಇವುಗಳಲ್ಲಿ ಅತ್ಯುತ್ತಮ ಆಯ್ಕೆ ಎಂದರೆ ಸಿಸ್ಕೋ ಸಂಸ್ಥೆ ನೀಡುವ ಸಿ.ಸಿ.ಎನ್.ಎ. ಅಥವಾ ಮೈಕ್ರೋಸಾಫ್ಟ್‌ನ ಎಂ.ಸಿ.ಎಸ್.ಇ ಮಾನ್ಯತೆಯನ್ನು ಪಡೆಯುವುದು. ಈ ಪರೀಕ್ಷೆಗಳನ್ನು ತೆಗೆದುಕೊಳ್ಳಲು ಕೂಡ ಹಲವಾರು ಕಡೆ ತರಬೇತಿ ನೀಡಲಾಗುತ್ತದೆ. ಈ ಸರ್ಟಿಫಿಕೇಷನ್ ಗಳನ್ನು ಪಡೆಯಲು ಹಲವು ಸಾವಿರ ರೂಪಾಯಿಗಳು ಖರ್ಚಾದರೂ ಕೂಡ ಈ ಮಾನ್ಯತೆ ಹೊಂದಿರುವವರಿಗೆ ಮಾರುಕಟ್ಟೆಯಲ್ಲಿ ಬೇಡಿಕೆ ಜಾಸ್ತಿ.
ನೆಟ್‌ವರ್ಕಿಂಗ್ ಕೆಲಸಗಳಲ್ಲಿ ತೊಡಗಿಕೊಂಡಿರುವವರು ಆಗಿಂದಾಗ್ಗೆ ಸುದೀರ್ಘ ಅವಧಿಗಳ ಕಾಲ ’ಕಷ್ಟಪಟ್ಟು’ ಕೆಲಸಮಾಡಬೇಕಾಗುತ್ತದೆ. ಈ ಕ್ಷೇತ್ರದಲ್ಲಿ ಲಭ್ಯವಾಗಬಹುದಾದ ಸಂಬಳ ನಿಮ್ಮ ಅರ್ಹತೆ ಹಾಗೂ ಅನುಭವವನ್ನು ನೇರವಾಗಿ ಅವಲಂಬಿಸಿರುತ್ತದೆ.
(ಮಾರ್ಚ್ ೨೦೦೬)
ಅವಕಾಶ ಅಪಾರ : ಸೃಜನಶೀಲರಿಗೊಂದು ಸೃಜನಾತ್ಮಕ ವೃತ್ತಿ
ನಿಮಗೆ ’ಸ್ಟುವರ್ಟ್ ಲಿಟ್ಲ್’ ಚಲನಚಿತ್ರ ನೆನಪಿರಬಹುದು. ಒಂದು ಇಲಿಮರಿಯನ್ನು ಕುಟುಂಬವೊಂದು ದತ್ತು ತೆಗೆದುಕೊಂಡು ಸಾಕುವ ಕತೆ ಅದು. ಆ ಪುಟ್ಟ ಇಲಿಮರಿ ಮನುಷ್ಯರ ಜೊತೆಗೆ ಮಾತನಾಡಿ ಕೊಂಡು, ಆಟವಾಡಿಕೊಂಡು, ಕೊನೆಗೆ ಕಾರನ್ನೂ ಚಲಾಯಿಸಿಕೊಂಡು ಸಾಗುವ ದೃಶ್ಯಗಳನ್ನು ನೋಡಿ ನೀವು ಆಶ್ಚರ್ಯಪಟ್ಟಿರಲೂ ಸಾಕು. ಇಂತಹುದೇ ಇನ್ನೊಂದು ಚಿತ್ರ ’ಜುರಾಸಿಕ್ ಪಾರ್ಕ್’. ಸಾವಿರಾರು ವರ್ಷಗಳ ಹಿಂದೆ ಅಳಿದುಹೋದ ಹತ್ತಾರು ಬಗೆಯ ಡೈನೋಸಾರ್‌ಗಳು ಈ ಚಿತ್ರದಲ್ಲಿ ಜೀವಂತವಾಗಿ ಬಂದು ಅಭಿನಯಿಸಿದ್ದವು!
ಅಸಾಧ್ಯವೆನಿಸುವ ಈ ಸನ್ನಿವೇಶಗಳೆಲ್ಲ ಅತ್ಯಂತ ನೈಜವಾಗಿ ಪರದೆಯ ಮೇಲೆ ಮೂಡಿಬರಲು ಕಾರಣವಾದದ್ದೇ ’ಅನಿಮೇಷನ್’. ಚಿತ್ರಗಳು ಹಾಗೂ ಗಣಕ ತಂತ್ರಜ್ಞಾನದ ನೆರವಿನಿಂದ ಅತ್ಯಾಕರ್ಷಕ ದೃಶ್ಯಗಳನ್ನು ಸೃಷ್ಟಿಸುವ ಈ ಕಲೆ, ಕಲ್ಪನೆಯನ್ನು ವಾಸ್ತವದ ತಲೆಯ ಮೇಲೆ ಹೊಡೆದಂತೆ ಸೃಷ್ಟಿಸಿ ಜನರನ್ನು ಮಾಯಾಲೋಕಕ್ಕೆ ಕೊಂಡು ಹೋಗುತ್ತದೆ.
ಅನಿಮೇಷನ್‌ನಲ್ಲಿ ಪರಿಣತಿ ಬರಬೇಕಾದರೆ ಚಿತ್ರಕಲೆಯಲ್ಲಿ ಆಸಕ್ತಿ ಇರಬೇಕಾದದ್ದು ಅಗತ್ಯ. ಜೊತೆಗೆ ಸಾಕಷ್ಟು ಪರಿಶ್ರಮವನ್ನೂ ಪಡಬೇಕಾಗುತ್ತದೆ. ದಿನಕ್ಕೆ ಹನ್ನೆರಡರಿಂದ ಹದಿನಾರು ಗಂಟೆಗಳ ಕಾಲ ದುಡಿಮೆ ಈ ಕ್ಷೇತ್ರದಲ್ಲಿ ಅಪರೂಪವೇನೂ ಅಲ್ಲ.
ಅನಿಮೇಷನ್ ಸೃಷ್ಟಿ ಎರಡು ಅಥವಾ ಮೂರು ಆಯಾಮಗಳಲ್ಲಿ (೨ಡಿ ಅಥವಾ ೩ಡಿ) ಸಾಧ್ಯ. ಇವುಗಳಲ್ಲಿ ಮೂರು ಆಯಾಮದ (೩ಡಿ) ಅನಿಮೇಷನ್‌ಗೆ ಅತ್ಯಂತ ಹೆಚ್ಚು ಬೇಡಿಕೆ; ಆದರೂ ಒಬ್ಬ ಪರಿಪೂರ್ಣ ಅನಿಮೇಷನ್ ತಜ್ಞರಾಗಿ ರೂಪಗೊಳ್ಳಲು ೨ಡಿ ಅನಿಮೇಷನ್‌ನ ಸಂಪೂರ್ಣ ಪರಿಚಯ ಅವಶ್ಯಕವಾಗಿರುತ್ತದೆ. ವೆಬ್ ಸೈಟ್ ವಿನ್ಯಾಸದಲ್ಲಿ ಈ ವಿಧದ ಅನಿಮೇಷನ್‌ನ ಬಳಕೆ ಹೆಚ್ಚು. ಸ್ಥಿರಚಿತ್ರಗಳನ್ನು ವಿನ್ಯಾಸಗೊಳಿಸಲು ಅಡೋಬ್ ಫೋಟೋಶಾಪ್ ಹಾಗೂ ಗಣಕ ಆಧರಿತ ಅನಿಮೇಟೆಡ್ ಚಿತ್ರಗಳನ್ನು ತಯಾರಿಸಲು ಮ್ಯಾಕ್ರೋಮೀಡಿಯಾ ಫ್ಲ್ಯಾಷ್, ಇಲ್ಲಿ ಬಳಕೆಯಾಗುವ ಪ್ರಮುಖ ತಂತ್ರಾಂಶಗಳು.
ಮೂರು ಆಯಾಮದ (೩ಡಿ) ಅನಿಮೇಷನ್‌ನಲ್ಲಿ ಮಾಯಾ, ತ್ರೀಡಿ ಮ್ಯಾಕ್ಸ್, ಸಾಫ್ಟ್‌ಇಮೇಜ್ ಮುಂತಾದ ತಂತ್ರಾಂಶಗಳನ್ನು ಬಳಸಿ ಮೂರು ಆಯಾಮದ ಚಿತ್ರಣಗಳನ್ನು ಸಿದ್ಧಪಡಿಸಲಾಗುತ್ತದೆ. ಚಲನ ಚಿತ್ರಗಳಲ್ಲಿ ಬಳಕೆಯಾಗುವುದು ಇದೇ ತಂತ್ರಜ್ಞಾನ. ಅಡೋಬ್ ಪ್ರೀಮಿಯರ್ ಹಾಗೂ ಫೋಟೋಶಾಪ್‌ನಂತಹ ತಂತ್ರಾಂಶಗಳೂ ಇಲ್ಲಿ ಬಳಕೆಯಾಗುತ್ತದೆ.
ಅನಿಮೇಷನ್‌ಗೆ ಅಗತ್ಯವಾದ ಸಿದ್ಧತೆಗಳನ್ನೆಲ್ಲ ಮಾಡಿಕೊಂಡು, ’ಚಿತ್ರಕಥೆ’ಯನ್ನು ಸಿದ್ಧಪಡಿಸುವುದು  ಸ್ಟೋರಿಬೋರ್ಡ್ ಕಲಾವಿದರ ಕೆಲಸ. ಅಂತೆಯೇ ವಿವಿಧ ದೃಶ್ಯಗಳ ಹಿನ್ನೆಲೆಯನ್ನು ಸಿದ್ಧಪಡಿಸುವುದು ಲೇಔಟ್ ಕಲಾವಿದರ ಹೊಣೆ. ಇವರು ಸಿದ್ಧಪಡಿಸಿದ ವಿನ್ಯಾಸವನ್ನು ಆಧಾರವಾಗಿಟ್ಟುಕೊಂಡು ಚಿತ್ರಗಳನ್ನು ಸಿದ್ಧಪಡಿಸುವವರು ಅನಿ ಮೇಟರ್‌ಗಳು. ಈ ಚಿತ್ರಗಳನ್ನು ನೈಜವಾಗಿ ಕಾಣುವಂತಹ ಅನಿಮೇಷನ್ ಆಗಿ ಬದಲಿಸಲು ಹಲವಾರು ಚಿತ್ರಗಳ ಸಂಯೋಜನೆಯನ್ನು ಬಳಸ ಬೇಕಾಗುತ್ತದೆ. ಉದಾಹರಣೆಗೆ ಒಬ್ಬ ಮನುಷ್ಯ ಓಡುವುದನ್ನು ತೋರಿಸಬೇಕಾದರೆ ಆತನ ಓಟದ ಪ್ರತಿಯೊಂದು ಭಂಗಿಯನ್ನೂ ಚಿತ್ರಿಸಬೇಕಾದದ್ದು ಅನಿವಾರ್ಯ. ಈ ಉದ್ದೇಶಕ್ಕಾಗಿ ಬೇಕಾದ ಹೆಚ್ಚುವರಿ ಚಿತ್ರಗಳನ್ನು ಸಿದ್ಧಪಡಿಸುವವರನ್ನು ಇನ್‌ಬಿಟ್‌ವೀನರ್‌ಗಳೆಂದು ಕರೆಯುತ್ತಾರೆ. ೩ಡಿ ಅನಿಮೇಷನ್‌ನಲ್ಲಿ ಅನೇಕ ಬಾರಿ ಇನ್‌ಬಿಟ್‌ವೀನರ್‌ಗಳ ಕೆಲಸವನ್ನು ತಂತ್ರಾಂಶಗಳೇ ಮಾಡುತ್ತವೆ.
ಕಾರ್ಟೂನ್ ಚಿತ್ರಗಳು, ಚಲನಚಿತ್ರಗಳು, ಜಾಹೀರಾತುಗಳು, ಜಾಲ ತಾಣಗಳು (ವೆಬ್‌ಸೈಟ್), ಕಂಪ್ಯೂಟರ್ ಆಟಗಳು, ಗಣಕ ಕ್ರಮ ವಿಧಿಗಳು ಮುಂತಾದವುಗಳ ತಯಾರಿಯಲ್ಲಿ ಭಾಗಿಯಾಗಲು ಅನಿಮೇಷನ್ ತಜ್ಞರಿಗೆ ಅವಕಾಶಗಳಿರುತ್ತವೆ.
ಅನಿಮೇಷನ್ ಕ್ಷೇತ್ರದಲ್ಲಿ ತರಬೇತಿ ನೀಡುವ ಅನೇಕ ಸಂಸ್ಥೆಗಳು ಈಗ ಕಾರ್ಯನಿರತವಾಗಿವೆ. ಇಂತಹ ಯಾವುದೇ ಸಂಸ್ಥೆಯಲ್ಲಿ ನೀವು ತರಬೇತಿ ಪಡೆಯಬಹುದು. ಆದರೆ ನೆನಪಿಡಿ, ಈ ಕ್ಷೇತ್ರದಲ್ಲಿ ಉದ್ಯೋಗ ನೀಡುವಾಗ ನಿಮ್ಮ ತಾಂತ್ರಿಕ ಪರಿಣತಿಯಷ್ಟೇ ಮಹತ್ವ ವನ್ನು ನಿಮ್ಮ ಕ್ರಿಯಾಶೀಲತೆಗೂ ನೀಡುತ್ತಾರೆ. ಹೀಗಾಗಿ ಚಿತ್ರ ಕಲೆಯಲ್ಲೂ ನಿಮಗೆ ಸಾಕಷ್ಟು ಪರಿಶ್ರಮ ಇರಬೇಕಾಗುತ್ತದೆ. ಗಣಕಗಳ ಕುರಿತಾದ ಪ್ರಾಥಮಿಕ ಜ್ಞಾನ ಕೂಡ ಅಪೇಕ್ಷಣೀಯ. ಯಥೇಚ್ಚವಾಗಿ ಕಲ್ಪನಾ ಶಕ್ತಿಯೂ ಇರಬೇಕಾದದ್ದು ಕಡ್ಡಾಯ.
ಬೇರೆಲ್ಲ ಕ್ಷೇತ್ರಗಳಂತೆ ಈ ಕ್ಷೇತ್ರದಲ್ಲೂ ಹೊರಗುತ್ತಿಗೆಯ ಪ್ರಭಾವ ಹೆಚ್ಚುತ್ತಿದೆ. ಹೀಗಾಗಿ ಭಾರತದಲ್ಲಿ ಹೆಚ್ಚುಹೆಚ್ಚು ಅವಕಾಶಗಳು ಸೃಷ್ಟಿಯಾಗುತ್ತಿವೆ.
ಈ ದಶಕದ ಅಂತ್ಯದ ವೇಳೆಗೆ ಅನಿಮೇಷನ್ ಉದ್ಯಮ ಭಾರತದಲ್ಲಿ ವಾರ್ಷಿಕ ನಾಲ್ಕು ಸಾವಿರ ಕೋಟಿ ರೂಪಾಯಿಗಳ ವಹಿವಾಟು ನಡೆಸಲಿದೆ ಎಂದು ಅಂದಾಜಿಸಲಾಗಿದೆ. ಈ ಕ್ಷೇತ್ರದಲ್ಲಿನ ಪ್ರಾರಂಭಿಕ ಸಂಬಳಗಳು, ನಿಮ್ಮ ಅರ್ಹತೆ ಹಾಗೂ ಸಾಮರ್ಥ್ಯವನ್ನು ಅವಲಂಬಿಸಿ, ಐದು ಸಾವಿರ ರೂಪಾಯಿಗಳಿಂದ ಇಪ್ಪತ್ತೈದು ಸಾವಿರ ರೂಪಾಯಿಗಳವರೆಗೂ ಇರಬಹುದು.
(ಮಾರ್ಚ್ ೨೦೦೬)
ಪರಿಷ್ಕರಣೆ: ಡಿಸೆಂಬರ್ ೨೦೦೭
ಅವಕಾಶ ಅಪಾರ : ತಪ್ಪು ಹುಡುಕುವ ಸರಿಯಾದ ಕೆಲಸ
ಈಗಂತೂ ಎಲ್ಲೆಲ್ಲಿ ನೋಡಿದರೂ ಸಾಫ್ಟ್‌ವೇರ್‌ಗಳದ್ದೇ ಭರಾಟೆ – ಬ್ಯಾಂಕುಗಳಲ್ಲಿ, ಅಂಚೆಕಚೇರಿಯಲ್ಲಿ, ಅಂಗಡಿಗಳಲ್ಲಿ, ಬಸ್ಸು ರೈಲು ವಿಮಾನ ನಿಲ್ದಾಣಗಳಲ್ಲಿ, ಸರ್ಕಾರಿ ಕಚೇರಿಗಳಲ್ಲಿ ನೂರೆಂಟು ಕೆಲಸ ಗಳಿಗಾಗಿ ಸಾವಿರಾರು ಬಗೆಯ ತಂತ್ರಾಂಶಗಳು ಬಳಕೆಯಾಗುತ್ತವೆ.
ಈ ತಂತ್ರಾಂಶಗಳ ಬಳಕೆಯಿಂದ ಅನೇಕ ಕೆಲಸಗಳನ್ನು ಸುಲಭವಾಗಿ ಮುಗಿಸುವುದು ಸಾಧ್ಯವಾಗಿದೆ, ನಿಜ. ಆದರೆ ಕೆಲವೊಮ್ಮೆ ಈ ತಂತ್ರಾಂಶಗಳ ಬಳಕೆಯಿಂದ ವಿಚಿತ್ರವಾದ ತೊಂದರೆಗಳೂ ಉಂಟಾಗುತ್ತವೆ:
– ೧೯೯೬ರ ಮೇ ತಿಂಗಳಲ್ಲಿ ಅಮೆರಿಕಾದ ಬ್ಯಾಂಕೊಂದರ ೮೨೩ ಗ್ರಾಹಕರು ತಮ್ಮ ಖಾತೆಗಳನ್ನು ಪರೀಕ್ಷಿಸಿಕೊಂಡರೆ ಅವರಿಗೆ ಹೃದಯಾಘಾತವಾಗುವುದೊಂದು ಬಾಕಿ! ಆ ಬ್ಯಾಂಕು ಉಪಯೋಗಿಸುತ್ತಿದ್ದ ತಂತ್ರಾಂಶದಲ್ಲಿದ್ದ ಸಣ್ಣದೊಂದು ತಪ್ಪಿನಿಂದಾಗಿ ಅವರಲ್ಲಿ ಪ್ರತಿಯೊಬ್ಬರ ಖಾತೆಗೂ ತೊಂಬತ್ತೆರಡು ಕೋಟಿ ಡಾಲರುಗಳ ಮೊತ್ತ ಸಂದಾಯ ವಾಗಿತ್ತು. ಈ ತಪ್ಪನ್ನು ಹೇಗೋ ಸರಿಮಾಡಿ ಹಣವನ್ನು ವಾಪಸ್ ಪಡೆಯುವಷ್ಟರಲ್ಲಿ ಆ ಬ್ಯಾಂಕಿಗೆ ಸಾಕುಸಾಕಾಗಿತ್ತು.
– ಏಪ್ರಿಲ್ ೧೯೯೯ರಲ್ಲಿ ಉಡಾವಣೆಯಾದ ಸುಮಾರು ಒಂದೂವರೆ ಬಿಲಿಯನ್ ಡಾಲರ್ ಮೌಲ್ಯದ ಸೇನಾ ಉಪಗ್ರಹವೊಂದು ಅದರಲ್ಲಿ ಬಳಕೆಯಾಗಿದ್ದ ತಂತ್ರಾಂಶದಲ್ಲಿದ್ದ ಸಣ್ಣ ತಪ್ಪಿನಿಂದಾಗಿ ಸರಿಯಾಗಿ ಕೆಲಸಮಾಡಲು ವಿಫಲವಾಯಿತು.
ತಂತ್ರಾಂಶಗಳಲ್ಲಿರುವ ಸಣ್ಣಪುಟ್ಟ ದೋಷಗಳಿಂದ ಇಂತಹ ತಪ್ಪುಗಳು ಸಂಭವಿಸುತ್ತವೆ. ಆದರೆ ಇಂತಹ ’ಸಣ್ಣಪುಟ್ಟ’ ತಪ್ಪುಗಳಿಂದ ಉಂಟಾಗುವ ಹಾನಿಯ ಪ್ರಮಾಣ ಮಾತ್ರ ಕಲ್ಪಿಸಿಕೊಳ್ಳಲೂ ಸಾಧ್ಯ ವಾಗದಷ್ಟು ಅಗಾಧವಾಗಿರುತ್ತದೆ.
ಹೀಗಾಗಿಯೇ ತಂತ್ರಾಂಶಗಳು ಸಿದ್ಧವಾದ ನಂತರ ಅವುಗಳನ್ನು ಸರಿಯಾಗಿ ಪರೀಕ್ಷಿಸಿ ಇಂತಹ ದೋಷಗಳನ್ನು ಕಂಡುಹಿಡಿಯುವವರಿಗೆ ಬೇಡಿಕೆ ಕಂಡುಬರುತ್ತಿದೆ. ಸಾಫ್ಟ್‌ವೇರ್ ಟೆಸ್ಟಿಂಗ್ (ಸರಳವಾಗಿ ’ಟೆಸ್ಟಿಂಗ್’) ಎಂಬ ಈ ’ತಪ್ಪು ಹುಡುಕುವ ಕೆಲಸ’ ಒಂದು ಒಳ್ಳೆಯ ಔದ್ಯೋಗಿಕ ಕ್ಷೇತ್ರವಾಗಿ ಬೆಳೆದಿದೆ.
ಸಾಫ್ಟ್‌ವೇರ್ ಟೆಸ್ಟಿಂಗ್ ಕೆಲಸ ಪ್ರಾರಂಭವಾಗುವುದು ತಂತ್ರಾಂಶ ರಚನೆ ಸಂಪೂರ್ಣವಾದ ನಂತರ. ಸಿದ್ಧವಾಗಿರುವ ತಂತ್ರಾಂಶ ಅಗತ್ಯಗಳಿಗೆ ಅನುಗುಣವಾಗಿದೆಯೋ ಇಲ್ಲವೋ, ಅದರಲ್ಲಿ ಏನಾದರೂ ತಪ್ಪುಗಳಿವೆಯಾ, ಬೇರೆಬೇರೆ ಪರಿಸ್ಥಿತಿಗಳಲ್ಲಿ ಅದು ಹೇಗೆ ಕೆಲಸ ಮಾಡುತ್ತದೆ, ಅದರ ಕಾರ್ಯಕ್ಷಮತೆ ಎಷ್ಟಿದೆ ಮುಂತಾದ ವಿಷಯ ಗಳನ್ನೆಲ್ಲ ಪರೀಕ್ಷಿಸಿ ಅಗತ್ಯವಾದ ಬದಲಾವಣೆಗಳನ್ನು ಸೂಚಿಸುವುದು ಟೆಸ್ಟರ್‌ಗಳ ಕೆಲಸ. ಯಾವುದೇ ತಂತ್ರಾಂಶ ಯಾವ ವ್ಯವಸ್ಥೆಯಲ್ಲಿ ಬಳಕೆಯಾಗುತ್ತದೆ, ಅದನ್ನು ಬಳಸುವವರ ಅಗತ್ಯಗಳೇನು ಹಾಗೂ ಆ ತಂತ್ರಾಂಶದ ಪ್ರಾಮುಖ್ಯತೆ ಎಷ್ಟು ಎನ್ನುವುದರ ಬಗ್ಗೆ ಅವರು ಎಲ್ಲ ವಿವರಗಳನ್ನೂ ತಿಳಿದುಕೊಂಡಿರಬೇಕಾಗುತ್ತದೆ. ಟೆಸ್ಟರ್‌ಗಳು ಯಾವುದೇ ತಂತ್ರಾಂಶವನ್ನು ಅಸಮರ್ಪಕವಾಗಿ ಪರೀಕ್ಷಿಸಿದ್ದರೆ ಆ ತಂತ್ರಾಂಶದ ಬಳಕೆಯಿಂದ ಅಪಾರ ಪ್ರಮಾಣದ ಹಾನಿ ಉಂಟಾಗುವ ಸಾಧ್ಯತೆಯೂ ಇರುತ್ತದೆ. ಹೀಗಾಗಿ ಟೆಸ್ಟರ್‌ಗಳ ಕೆಲಸ ಬಹು ಜವಾಬ್ದಾರಿಯುತವೂ ಆಗಿರುತ್ತದೆ.
ಸಾಫ್ಟ್‌ವೇರ್ ಟೆಸ್ಟಿಂಗ್ ಅನ್ನು ಸಮರ್ಪಕವಾಗಿ ನಡೆಸಲು ಅನೇಕ ವಿಧದ ತಂತ್ರಾಂಶಗಳು (ಟೆಸ್ಟಿಂಗ್ ಟೂಲ್ಸ್) ಬಳಕೆಯಾಗುತ್ತವೆ – ವಿನ್‌ರನ್ನರ್, ಲೋಡ್‌ರನ್ನರ್, ಟೀಮ್ ಟೆಸ್ಟ್, ರ್ಯಾಷನಲ್ ರೋಬಾಟ್, ಸಿಲ್ಕ್‌ಟೆಸ್ಟ್, ಸಿಲ್ಕ್‌ಪರ್‌ಫಾರ್ಮರ್ ಇತ್ಯಾದಿ. ಟೆಸ್ಟಿಂಗ್‌ನ ಸಂಪೂರ್ಣ ಪ್ರಕ್ರಿಯೆಯನ್ನು ಸರಾಗವಾಗಿ ನಡೆಸಲು ಟೆಸ್ಟ್‌ಡೈರೆಕ್ಟರ್ ನಂತಹ ತಂತ್ರಾಂಶಗಳೂ ಬಳಕೆಯಾಗುತ್ತವೆ. ಸಾಫ್ಟ್‌ವೇರ್ ಟೆಸ್ಟಿಂಗ್ ಕ್ಷೇತ್ರದಲ್ಲಿ ಉದ್ಯೋಗ ಗಿಟ್ಟಿಸಲು ಇಂತಹ ತಂತ್ರಾಂಶಗಳ ಬಳಕೆ ಯಲ್ಲಿ ಪರಿಣತಿ ಹೊಂದುವುದು ಅವಶ್ಯಕ.
ಇವುಗಳಲ್ಲಿ ತರಬೇತಿ ನೀಡಲೆಂದೇ ಅನೇಕ ಸಂಸ್ಥೆಗಳು ಕಾರ್ಯ ನಿರ್ವಹಿಸುತ್ತಿವೆ. ಇವುಗಳ ಹಿಂದಿನ ಪ್ರದರ್ಶನ ಹಾಗೂ ಉದ್ಯೋಗಾವಕಾಶಗಳನ್ನು ದೊರಕಿಸಿಕೊಡುವ ಸಾಮರ್ಥ್ಯದ ಆಧಾರದ ಮೇಲೆ ಎಲ್ಲಿ ತರಬೇತಿ ಪಡೆಯಬೇಕು ಎನ್ನುವುದನ್ನು ತೀರ್ಮಾನಿಸಬಹುದು.
ಯಾವುದೇ ಪದವೀಧರರು ಟೆಸ್ಟಿಂಗ್ ಕ್ಷೇತ್ರದಲ್ಲಿ ತಮ್ಮನ್ನು ತೊಡಗಿಸಿ ಕೊಳ್ಳಬಹುದು. ಎಲೆಕ್ಟ್ರಾನಿಕ್ಸ್ ಹಾಗೂ ಕಂಪ್ಯೂಟರ್ ಸೈನ್ಸ್ ವಿಷಯಗಳ ಹಿನ್ನೆಲೆ ಹೊಂದಿರುವವರಿಗೆ ಹೆಚ್ಚಿನ ಆದ್ಯತೆ ಇದೆ. ಈ ಕ್ಷೇತ್ರದಲ್ಲಿ ಸಾಕಷ್ಟು ಪ್ರಮಾಣದ ಸ್ಪರ್ಧೆಯೂ ಇರುವುದರಿಂದ ನಿಮ್ಮ ಬೌದ್ಧಿಕ ಸಾಮರ್ಥ್ಯ ಕೂಡ ಪರೀಕ್ಷೆಗೆ ಒಳಗಾಗಲಿದೆ.
(ಮಾರ್ಚ್ ೨೦೦೬)
ಅವಕಾಶ ಅಪಾರ : ಎವರ್ಗ್ರೀನ್ ಕ್ಷೇತ್ರ, ಎವರ್ಗ್ರೀನ್ ಅವಕಾಶಗಳು!
ಗಣಕವಿಜ್ಞಾನದ ಅಭಿವೃದ್ಧಿಯಲ್ಲಿ ಮೈನ್‌ಫ್ರೇಮ್ ಗಣಕಗಳ ಕೊಡುಗೆ ಅತ್ಯಂತ ಪ್ರಮುಖವಾದದ್ದು. ಕಳೆದ ಶತಮಾನದ ಮಧ್ಯ ಭಾಗದಲ್ಲಿ ಮೊದಲಬಾರಿಗೆ ತಯಾರಾದ ಈ ಗಣಕಗಳು ತಮ್ಮ ವಿಶ್ವಾಸನೀಯತೆ ಹಾಗೂ ಅಪಾರ ಪ್ರಮಾಣದ ಸಂಸ್ಕರಣಾ ಶಕ್ತಿಯಿಂದಾಗಿ ಬಹುಬೇಗ ಜನಪ್ರಿಯವಾದವು.
ದಿನಕ್ಕೊಂದು ಹೊಸ ತಂತ್ರಜ್ಞಾನ ಹೊರಬರುವ ಗಣಕಲೋಕದಲ್ಲಿ ಈ ಹಿರಿಯಣ್ಣಗಳಿಗೆ ಮಾತ್ರ ಈವರೆಗೂ ಬೇಡಿಕೆ ಕಡಿಮೆಯಾದದ್ದೇ ಇಲ್ಲ. ಹತ್ತಾರು-ನೂರಾರು ಸಣ್ಣ ಗಣಕಗಳು ಮಾಡುವ ಕೆಲಸ ಗಳನ್ನೆಲ್ಲ ಒಂದೇ ಒಂದು ಮೈನ್‌ಫ್ರೇಮ್ ಗಣಕ ಮಾಡಲು ಶಕ್ತ ವಾಗಿರುತ್ತದೆ. ಅನೇಕ ಬಳಕೆದಾರರು ಒಂದೇ ಸಮಯದಲ್ಲಿ ಬಳಸುವ ಅನುಕೂಲತೆ ಹೊಂದಿರುವ ಈ ಬೃಹತ್ ಗಣಕಗಳ ಮೇಲೆಯೇ ನೂರಾರು ಅಂತಾರಾಷ್ಟ್ರೀಯ ಸಂಸ್ಥೆಗಳ ವ್ಯವಹಾರವೆಲ್ಲ ಅವಲಂಬಿತ ವಾಗಿರುತ್ತದೆ.
ಬ್ಯಾಂಕುಗಳು, ಹಣಕಾಸು ಸಂಸ್ಥೆಗಳು, ಜೀವವಿಮಾ ಸಂಸ್ಥೆಗಳು – ಹೀಗೆ ಎಲ್ಲೆಲ್ಲಿ ಅಪಾರ ಪ್ರಮಾಣದ ಮಾಹಿತಿ ಸಂಗ್ರಹವಾಗುತ್ತದೋ ಅಲ್ಲೆಲ್ಲ ಮೈನ್‌ಫ್ರೇಮ್ ಗಣಕಗಳು ಬಳಕೆಯಾಗುತ್ತವೆ. ರಕ್ಷಣಾ ಕ್ಷೇತ್ರದಲ್ಲೂ ಇವುಗಳ ಬಳಕೆ ಕಂಡುಬರುತ್ತದೆ. ಹೀಗಾಗಿಯೇ ಮೈನ್‌ಫ್ರೇಮ್‌ಗಳಿಗಾಗಿ ತಂತ್ರಾಂಶಗಳನ್ನು ರಚಿಸಲು ಬಲ್ಲವರಿಗೆ ಸದಾಕಾಲವೂ ಬೇಡಿಕೆ ಇದ್ದೇ ಇರುತ್ತದೆ.
ಕೋಬಾಲ್ ಅಥವಾ ಕಾಮನ್ ಬಿಸಿನೆಸ್ ಓರಿಯೆಂಟೆಡ್ ಲ್ಯಾಂಗ್ವೇಜ್, ಮೈನ್‌ಫ್ರೇಮ್‌ಗಳಲ್ಲಿ ಬಳಕೆಯಗುವ ಪ್ರಮುಖ ಪ್ರೋಗ್ರಾಮಿಂಗ್ ಭಾಷೆ. ದೊಡ್ಡ ಪ್ರಮಾಣದ ಮಾಹಿತಿ ಸಂಸ್ಕರಣೆ ಅಗತ್ಯವಾಗಿರುವ ಕಡೆಗಳಲ್ಲೆಲ್ಲ ಕೋಬಾಲ್ ಭಾಷೆಯಲ್ಲಿ ರಚಿತವಾದ ಕ್ರಮವಿಧಿಗಳು ಬಳಕೆಯಲ್ಲಿವೆ. ಈ ಕ್ರಮವಿಧಿಗಳನ್ನು ಕೆಲಸಮಾಡುವ ಸ್ಥಿತಿಯಲ್ಲಿ ಕಾಪಾಡಿಕೊಂಡು ಬರುವುದು (ಮೇಂಟೆನೆನ್ಸ್) ಹಾಗೂ ಹೊಸ ಅಗತ್ಯಗಳಿಗೆ ತಕ್ಕಂತೆ ಬದಲಾಯಿಸುವುದು (ಎನ್‌ಹಾನ್ಸ್ ಮೆಂಟ್) ಸತತವಾಗಿ ನಡೆಯುತ್ತಿರುವ ಕ್ರಿಯೆ; ಹೀಗಾಗಿ ಕೋಬಾಲ್ ಬಲ್ಲ ತಂತಜ್ಞರಿಗೆ ಕೆಲಸದ ಕೊರತೆ ಎಂದಿಗೂ ಕಾಡು ವುದೇ ಇಲ್ಲ!
ಕಸ್ಟಮರ್ ಇನ್‌ಫರ್ಮೇಷನ್ ಕಂಟ್ರೋಲ್ ಸಿಸ್ಟಮ್ ಅಥವಾ ಸಿಐಸಿಎಸ್, ಮೈನ್‌ಫ್ರೇಮ್ ಕ್ರಮವಿಧಿಗಳಿಗೆ ಬಳಕೆದಾರ ಸಂಪರ್ಕ ಸಾಧನಗಳನ್ನು (ಯೂಸರ್ ಇಂಟರ್‌ಫೇಸ್) ಒದಗಿಸಲು ಬಳಕೆ ಯಾಗುವ ವ್ಯವಸ್ಥೆ. ವಿಶ್ವದ ೫೦೦ ಅತ್ಯಂತ ಪ್ರಮುಖ (ಫಾರ್ಚ್ಯೂನ್ ೫೦೦) ಸಂಸ್ಥೆಗಳಲ್ಲಿ ಶೇಕಡಾ ೯೦ಕ್ಕೂ ಹೆಚ್ಚು ಸಂಸ್ಥೆಗಳು ಈ ವ್ಯವಸ್ಥೆ ಯನ್ನು ಬಳಸುತ್ತವಂತೆ. ಈ ವ್ಯವಸ್ಥೆಯ ಆಧಾರದ ಮೇಲೆ ಪ್ರತಿ ದಿನವೂ ಸುಮಾರು ಮೂವತ್ತು ಬಿಲಿಯನ್ ವ್ಯವಹಾರಗಳು (ಟ್ರಾನ್ಸಾ ಕ್ಷನ್) ನಡೆಯುತ್ತವೆ ಎಂದರೆ ಸಿಐಸಿಎಸ್ ಬಲ್ಲವರಿಗೆ ಅದೆಷ್ಟು ಬೇಡಿಕೆಯಿರಬಹುದು ಎಂದು ನೀವೇ ಅಂದಾಜಿಸಬಹುದು.
ಇದೇ ರೀತಿ ಡಿಬಿ/೨ – ಮೇನ್‌ಫ್ರೇಮ್‌ಗಳಲ್ಲಿ ಬಳಕೆಯಾಗುವ ದತ್ತ ಸಂಚಯ (ಡೇಟಾಬೇಸ್) ವ್ಯವಸ್ಥೆ, ಎಮ್‌ವಿಎಸ್ – ಮೇನ್‌ಫ್ರೇಮ್ ಗಳ ಕಾರ್ಯಾಚರಣ ವ್ಯವಸ್ಥೆ (ಆಪರೇಟಿಂಗ್ ಸಿಸ್ಟಂ), ಜೆಸಿಎಲ್ (ಜಾಬ್ ಕಂಟ್ರೋಲ್ ಸಿಸ್ಟಂ) – ಮೇನ್‌ಫ್ರೇಮ್‌ಗಳಲ್ಲಿ ನಡೆಯುವ ಕಾರ್ಯಕ್ರಮಗಳನ್ನು ನಿಯಂತ್ರಿಸುವ ವ್ಯವಸ್ಥೆ. ಮೇನ್‌ಫ್ರೇಮ್‌ಗಳ ಜೊತೆ ಕೆಲಸ ಮಾಡಲು ಇವುಗಳ ಜ್ಞಾನ ಕೂಡ ಆವಶ್ಯಕ.
ಮೇಲೆ ಹೇಳಿದ ಮೇನ್‌ಫ್ರೇಮ್ ತಂತ್ರಜ್ಞಾನಗಳು ಈಗಾಗಲೇ ಹಲವಾರು ದಶಕಗಳಿಂದ ಅಸ್ತಿತ್ವದಲ್ಲಿವೆ. ಹೀಗಾಗಿ ಇವುಗಳ ಮೇಲೆ ಪ್ರಭುತ್ವ ಸಾಧಿಸಿಕೊಂಡರೆ ಗಣಕಲೋಕದಲ್ಲೊಂದು ಸುದೀರ್ಘಕಾಲದ ಉದ್ಯೋಗ ಗಟ್ಟಿಯಾದಂತೆ.
ಮೈನ್‌ಫ್ರೇಮ್ ತಜ್ಞರಾಗಿ ಸಾಫ್ಟ್‌ವೇರ್ ಸಂಸ್ಥೆಗಳಲ್ಲಿ ಕೆಲಸಕ್ಕೆ ಸೇರಬೇಕೆಂದರೆ ತಾಂತ್ರಿಕ ಶಿಕ್ಷಣದ ಹಿನ್ನೆಲೆ ಇರಬೇಕಾಗುತ್ತದೆ. ಈಗ ಮೈನ್‌ಫ್ರೇಮ್ ತಂತ್ರಜ್ಞಾನದ ಕುರಿತು ತರಬೇತಿ ನೀಡುವ ಅನೇಕ ಸಂಸ್ಥೆಗಳೂ ಕಾರ್ಯನಿರ್ವಹಿಸುತ್ತಿವೆ; ಇಂತಹ ಸಂಸ್ಥೆಗಳಲ್ಲಿ ತರಬೇತಿ ಪಡೆದವರಿಗೂ ಅನೇಕ ಅವಕಾಶಗಳು ಲಭ್ಯವಿವೆ. ಆದರೆ ತರಬೇತಿ ಪಡೆಯಲು ಯಾವುದೇ ಸಂಸ್ಥೆಯನ್ನು ಸೇರುವ ಮುನ್ನ ಅದರ ಹಿಂದಿನ ಪ್ರದರ್ಶನದ ಬಗ್ಗೆ ಚೆನ್ನಾಗಿ ತಿಳಿದುಕೊಂಡೇ ನಿರ್ಧಾರ ತೆಗೆದು ಕೊಳ್ಳುವುದು ಅವಶ್ಯಕ.
(ಮಾರ್ಚ್ ೨೦೦೬)
ಅವಕಾಶ ಅಪಾರ : ಮಾಹಿತಿಯ ಗೋದಾಮಿನಲ್ಲಿ ಅವಕಾಶಗಳ ಅಲೆ
ನಾವು ಈಗ ಬದುಕುತ್ತಿರುವುದು ಮಾಹಿತಿ ಕ್ರಾಂತಿಯ ಯುಗದಲ್ಲಿ. ಮಾಹಿತಿ ಅಂದರೆ ಸಂಪತ್ತು ಎನ್ನುವ ಕಾಲ ಇದು. ನಮ್ಮ ಪ್ರಪಂಚ ದಲ್ಲಿರುವ ಪ್ರತಿಯೊಂದು ವಿಷಯಕ್ಕೂ ಸಂಬಂಧಿಸಿದಂತೆ ಅಪಾರ ಪ್ರಮಾಣದ ಮಾಹಿತಿ ಲಭ್ಯವಿರುವ ಈ ಕಾಲದಲ್ಲಿ ಅದೆಲ್ಲ ಮಾಹಿತಿಯನ್ನೂ ಸರಿಯಾಗಿ ಸಂಗ್ರಹಿಸಿಡುವ ಹಾಗೂ ಬೇಕಾದಾಗ ತಕ್ಷಣ ದೊರಕುವಂತೆ ಮಾಡುವ ಅಗತ್ಯ ಬಹಳ ತೀವ್ರವಾಗಿದೆ.
ಈಗ ನಿಮ್ಮ ವಿಷಯವನ್ನೇ ತೆಗೆದುಕೊಳ್ಳಿ. ನಿಮ್ಮ ಮನೆಯ ಸಮೀಪದಲ್ಲಿರುವ ಬ್ಯಾಂಕಿನಲ್ಲಿ ನೀವೊಂದು ಖಾತೆ ತೆರೆದಿರಿ ಎಂದುಕೊಳ್ಳೋಣ. ಆಗ ಆ ಬ್ಯಾಂಕು ನಿಮ್ಮ ಹಾಗೂ ನಿಮ್ಮ ಖಾತೆಯ ಬಗ್ಗೆ ಮಾಹಿತಿ ಸಂಗ್ರಹಣೆ ಪ್ರಾರಂಭಿಸುತ್ತದೆ – ನಿಮ್ಮ ಹೆಸರು, ವಿಳಾಸ, ದೂರವಾಣಿ ಸಂಖ್ಯೆ, ಇಮೇಲ್ ವಿಳಾಸ, ಪ್ಯಾನ್ ಸಂಖ್ಯೆ ಇವುಗಳಿಂದ ಪ್ರಾರಂಭಿಸಿ ನೀವು ಬ್ಯಾಂಕಿನಿಂದ ಏನೇನು ಸೌಲಭ್ಯಗಳನ್ನು ಬಳಸಿಕೊಂಡಿದ್ದೀರಿ, ಸಾಲ ತೆಗೆದುಕೊಂಡಿದ್ದೀರಾ, ತೆಗೆದುಕೊಂಡಿದ್ದರೆ ಸರಿಯಾಗಿ ವಾಪಸ್ ಕಟ್ಟುತ್ತಿದ್ದೀರಾ, ಇನ್ನು ಮುಂದೆಯೂ ನಿಮಗೆ ಸಾಲ ಕೊಡುವುದನ್ನು ಮುಂದುವರಿಸಬಹುದಾ – ಹೀಗೆ.
ಈ ಬಗೆಯ ಮಾಹಿತಿ ಸಂಗ್ರಹಣೆ ಎಲ್ಲ ಕ್ಷೇತ್ರಗಳಲ್ಲೂ ನಡೆಯುತ್ತದೆ: ತಾವು ತಮ್ಮ ಗ್ರಾಹಕರಿಗೆ ಎಷ್ಟು ಸಾಲ ಒದಗಿಸಿದ್ದೇವೆ ಹಾಗೂ ಅದರ ವಾಪಸಾತಿ ಹೇಗಿದೆ ಎನ್ನುವುದರ ಬಗ್ಗೆ  ಹಣಕಾಸು ಸಂಸ್ಥೆಗಳು ಮಾಹಿತಿ ಸಂಗ್ರಹಿಸುತ್ತವೆ; ವಿವಿಧ ಸಂಸ್ಥೆಗಳ ಶೇರುಗಳ ಸ್ಥಿತಿಗತಿಗಳ ಬಗ್ಗೆ ಮಾಹಿತಿ ಸಂಗ್ರಹಣೆ ಶೇರು ಮಾರುಕಟ್ಟೆಯಲ್ಲಿ ನಡೆಯು ತ್ತಿರುತ್ತದೆ; ತಮ್ಮ ಸಂಪರ್ಕಗಳನ್ನು ಬಳಸಿ ಯಾರು ಯಾವಾಗ ಎಲ್ಲಿಗೆ ಎಷ್ಟುಬಾರಿ ಕರೆಮಾಡಿದರು ಎಂಬ ವಿಷಯ ದೂರಸಂಪರ್ಕ ಸಂಸ್ಥೆಗಳಲ್ಲಿ ಸಂಗ್ರಹವಾಗಿರುತ್ತದೆ; ಚಿಲ್ಲರೆ ಮಾರುಕಟ್ಟೆಗಾಗಿ ವಿವಿಧ ವಸ್ತುಗಳನ್ನು ತಯಾರಿಸುವ ಸಂಸ್ಥೆ ಮಾರುಕಟ್ಟೆಯಲ್ಲಿ ತನ್ನ ಉತ್ಪನ್ನ ಗಳ ಪ್ರದರ್ಶನ ಹೇಗಿದೆ ಎನ್ನುವುದರ ಬಗ್ಗೆ ಮಾಹಿತಿ ಸಂಗ್ರಹಿಸುತ್ತದೆ.
ಇಷ್ಟೆಲ್ಲ ಕಡೆಗಳಲ್ಲಿ ನಡೆಯುವ ಇವೆಲ್ಲ ಮಾಹಿತಿ ಸಂಗ್ರಹಣೆಯ ಅಂತಿಮ ಉದ್ದೇಶ ಮಾತ್ರ ಒಂದೇ – ಈ ಚಾರಿತ್ರಿಕ ಮಾಹಿತಿಯನ್ನು ಆಧಾರವಾಗಿಟ್ಟುಕೊಂಡು ತಮ್ಮ ಮುಂದಿನ ಕಾರ್ಯಕ್ರಮಗಳನ್ನು ರೂಪಿಸಿಕೊಳ್ಳುವುದು. ಯಾವುದೋ ಒಬ್ಬ ವ್ಯಕ್ತಿ ಸಾಲಕ್ಕಾಗಿ ಅರ್ಜಿ ಹಿಡಿದು ಬಂದಾಗ ಅವನಿಗೆ ಸಾಲ ಕೊಡಬಹುದೋ ಇಲ್ಲವೋ ಎಂದು ನಿರ್ಧರಿಸುವುದು, ಯಾವುದೋ ಶೇರಿನ ಬೆಲೆ ಅಸಹಜವಾಗಿ ಜಾಸ್ತಿಯಾಗುತ್ತಿದ್ದರೆ ಅದರ ಬಗ್ಗೆ ಒಂದು ಕಣ್ಣಿಡುವುದು, ತಮ್ಮ ದೂರವಾಣಿ ಸಂಪರ್ಕಗಳ ಬಳಕೆಯನ್ನು ಆಧರಿಸಿ ಹೊಸಹೊಸ ಕಾರ್ಯಕ್ರಮಗಳನ್ನು ರೂಪಿಸುವುದು, ಮಾರುಕಟ್ಟೆಯಲ್ಲಿ ತಮ್ಮ ಉತ್ಪನ್ನಗಳ ಪ್ರದರ್ಶನ ಆಧರಿಸಿ ತಮ್ಮ ಮುಂದಿನ ಚಟುವಟಿಕೆಗಳನ್ನು ತೀರ್ಮಾನಿಸುವುದು – ಹೀಗೆ ಇಂತಹ ಮಾಹಿತಿಯ ಉಪಯೋಗ ಹಲವು ಬಗೆಗಳಲ್ಲಿ ನಡೆಯುತ್ತದೆ.
ಈ ಮಾಹಿತಿಯನ್ನು ಸಂಗ್ರಹಿಸಿಡುವ ವ್ಯವಸ್ಥೆಯೇ ’ಡೇಟಾ ವೇರ್‌ಹೌಸ್’, ಸರಳವಾಗಿ ಹೇಳಬೇಕಾದರೆ ಮಾಹಿತಿಯ ಗೋದಾಮು! ಯಾವುದೇ ವಿಷಯಕ್ಕೆ ಸಂಬಂಧಿಸಿದಂತೆ ಚಾರಿತ್ರಿಕ ಮಾಹಿತಿಯನ್ನು ಸಂಗ್ರಹಿಸಿಡುವ ಈ ವ್ಯವಸ್ಥೆಯಲ್ಲಿ ಸಂಗ್ರಹವಾಗುವ ಮಾಹಿತಿ ಇನ್ನೆಂದೂ ಬದಲಾಗುವುದಿಲ್ಲ, ಅಳಿಸಿಹೋಗುವುದೂ ಇಲ್ಲ. ಸಮಯ ಸರಿದಂತೆ ಸಂಗ್ರಹವಾಗುವ ಮಾಹಿತಿಯ ಪ್ರಮಾಣ ಮಾತ್ರ ಹೆಚ್ಚುತ್ತಲೇ ಹೋಗುತ್ತದೆ.
ಹೀಗೆ ಮಾಹಿತಿಯನ್ನು ಸಂಗ್ರಹಿಸುವುದು, ಸರಿಯಾಗಿ ಶೇಖರಿಸಿಡುವುದು ಹಾಗೂ ಬೇಕಾದಾಗ ಬೇಕಾದ ರೂಪದಲ್ಲಿ ಬಳಕೆದಾರರಿಗೆ ಒದಗಿಸುವುದು ಮಕ್ಕಳಾಟದ ವಿಷಯವೇನೂ ಅಲ್ಲ. ಸಂಸ್ಥೆಗಳು ಎಷ್ಟೋ ವಿಷಯಗಳ ಬಗ್ಗೆ ಕೈಗೊಳ್ಳುವ ನಿರ್ಧಾರಗಳು ಈ ಮಾಹಿತಿಯನ್ನೇ ಆಧರಿಸಿರುವುದರಿಂದ ಬಹಳಷ್ಟು ಸಾರಿ ಅವುಗಳ ಭವಿಷ್ಯವೇ ಈ ಮಾಹಿತಿಯನ್ನು ಅವಲಂಬಿಸಿರುತ್ತದೆ.
ಹೀಗಾಗಿಯೇ ಡೇಟಾ ವೇರ್‌ಹೌಸಿಂಗ್ ಕ್ಷೇತ್ರದಲ್ಲಿ ಈಗ ಅವಕಾಶಗಳ ಮಹಾಪೂರ. ಡೇಟಾ ವೇರ್‌ಹೌಸ್‌ನ ರಚನೆಯಿಂದ ಪ್ರಾರಂಭಿಸಿ, ಬೇಕಾದ ರೂಪದಲ್ಲಿ ವರದಿಗಳನ್ನು ತಯಾರಿಸುವವರೆಗೆ ಎಲ್ಲ ಕೆಲಸಗಳಲ್ಲೂ ಪರಿಣತರಿಗಾಗಿ ಹುಡುಕಾಟ ಸತತವಾಗಿ ನಡೆದಿದೆ.
ಈ ಡೇಟಾ ವೇರ್‌ಹೌಸ್‌ಗಳ ರಚನೆ ಹೇಗಿರಬೇಕು ಎಂದು ತೀರ್ಮಾನಿಸುವುದು ಅತ್ಯಂತ ಪ್ರಮುಖವಾದ ಕೆಲಸ. ಯಾವ ರೀತಿಯ ಡೇಟಾಬೇಸ್ (ದತ್ತಸಂಚಯ) ಅನ್ನು ಬಳಸಬೇಕು, ಅದರ ಕಾರ್ಯ ನಿರ್ವಹಣೆ ಉತ್ತಮವಾಗಿರಬೇಕಾದರೆ ಮಾಹಿತಿಯನ್ನು ಹೇಗೆ ವಿಂಗಡಿಸ ಬೇಕು ಮೊದಲಾದ ತೀರ್ಮಾನಗಳನ್ನು ಕೈಗೊಳ್ಳಲು ವಿವಿಧ ಡೇಟಾ ಬೇಸ್‌ಗಳ ಹಾಗೂ ಅವುಗಳ ರಚನೆಯ ಬಗ್ಗೆ ಸಾಕಷ್ಟು ಪರಿಜ್ಞಾನ ಇರಬೇಕಾದದ್ದು ಆವಶ್ಯಕ.
ಡೇಟಾ ವೇರ್‌ಹೌಸ್‌ನಲ್ಲಿ ಸಂಗ್ರಹಿಸಲು ವಿವಿಧ ಮೂಲಗಳಿಂದ ಪ್ರಾಥಮಿಕ ಮಾಹಿತಿಯನ್ನು ಸಂಗ್ರಹಿಸುವ ಪ್ರಕ್ರಿಯೆಯೇ ಎಕ್ಸ್‌ಟ್ರಾಕ್ಷನ್. ಈ ಪ್ರಾಥಮಿಕ ಮಾಹಿತಿಯನ್ನು ಬೇಕಾದ ರೂಪಕ್ಕೆ ಬದಲಾಯಿಸುವುದಕ್ಕೆ ಟ್ರಾನ್ಸ್‌ಫಾರ್ಮೇಷನ್ ಎಂದು ಹೆಸರು. ಅಂತಿಮವಾಗಿ ಈ ಮಾಹಿತಿಯನ್ನು ಡೇಟಾ ವೇರ್‌ಹೌಸಿನ ಒಳಕ್ಕೆ ಕೊಂಡೊಯ್ದು ಶೇಖರಿಸುವ ಪ್ರಕ್ರಿಯೆ ಲೋಡಿಂಗ್. ಈ ಹಂತಗಳಲ್ಲಿ ಪ್ರೋಗ್ರಾಮಿಂಗ್ ಜ್ಞಾನ ಬಹಳ ಮುಖ್ಯವಾಗುತ್ತದೆ. ಒರಾಕಲ್, ಡಿಬಿ/೨ ಮುಂತಾದ ಡೇಟಾಬೇಸ್‌ಗಳ ಪರಿಚಯ ಹಾಗೂ ಯೂನಿಕ್ಸ್ ಕಾರ್ಯಾಚರಣ ವ್ಯವಸ್ಥೆಯ ಅನುಭವ ಇಲ್ಲಿ ಉಪಯುಕ್ತವಾಗಬಲ್ಲದು. ಅಷ್ಟೇ ಅಲ್ಲದೆ, ಡೇಟಾವೇರ್‌ಹೌಸಿಂಗ್‌ನ ಈ ಮೂರು ಪ್ರಕ್ರಿಯೆಗಳನ್ನು ನಡೆಸಲಿಕ್ಕಾಗಿಯೇ ಅನೇಕ ತಂತ್ರಾಂಶಗಳು ತಯಾರಾಗಿವೆ (ಇನ್‌ಫರ್‌ಮ್ಯಾಟಿಕಾ ಎನ್ನುವುದು ಇಂತಹ ತಂತ್ರಾಂಶಗಳಲ್ಲಿ ಪ್ರಮುಖವಾದದ್ದು). ಈ ತಂತ್ರಾಂಶಗಳನ್ನು ಬಲ್ಲವರಿಗಂತೂ ಈಗ ಡಿಮ್ಯಾಂಡಪ್ಪೋ ಡಿಮ್ಯಾಂಡು!
ಡೇಟಾ ವೇರ್‌ಹೌಸ್ ಸಿದ್ಧವಾದ ನಂತರ ಅದರಲ್ಲಿ ಸಂಗ್ರಹವಾಗಿರುವ ಮಾಹಿತಿಯನ್ನು ಸರಿಯಾಗಿ ಬಳಸಲು ಅನುವುಮಾಡಿಕೊಡುವುದು ಮತ್ತೊಂದು ಮಹತ್ವದ ಭಾಗ. ’ಬಿಸಿನೆಸ್ ಇಂಟಲಿಜೆನ್ಸ್’ ಎಂಬ ಹೆಸರಿನಲ್ಲಿ ಈ ಕ್ಷೇತ್ರ ಈಗ ತೀವ್ರವಾಗಿ ಬೆಳೆದುನಿಂತಿದೆ. ಡೇಟಾ ವೇರ್‌ಹೌಸ್‌ನಲ್ಲಿ ಸಂಗ್ರಹವಾಗಿರುವ ಮಾಹಿತಿಯನ್ನು ಬಳಸಿ ಬೇಕಾದ ರೂಪದ ವರದಿಗಳನ್ನು (ರಿಪೋರ್ಟ್) ತಯಾರಿಸಲು ಹಲವಾರು ತಂತ್ರಾಂಶಗಳು ಲಭ್ಯವಿವೆ (ಬಿಸಿನೆಸ್ ಆಬ್ಜೆಕ್ಟ್ಸ್,  ಕ್ರಿಸ್ಟಲ್ ರಿಪೋರ್ಟ್ಸ್, ಒರಾಕಲ್ ಡಿಸ್ಕವರರ್ ಇತ್ಯಾದಿ). ಇವನ್ನೆಲ್ಲ ಕಲಿತವರಿಗೂ ಈಗ ಅಪಾರ ಪ್ರಮಾಣದ ಅವಕಾಶಗಳು ಲಭ್ಯವಿವೆ.
(ಫೆಬ್ರವರಿ ೨೦೦೬)

